
پێشه‌کی:
"حکومه‌تی جیهانی" ئاماژه‌ به‌م بیرۆکه‌یه‌ ده‌کات که‌ هه‌موو مرۆڤه‌کان له‌ ژێر ئاڵای یه‌ک ده‌سه‌ڵاتدارێتیی سیاسی هاوبه‌ش یه‌کگرتوو بن. وه‌ها داڕێژ و پلانێک له‌ سه‌رده‌مانی کۆندا – له‌ ئاواته‌ به‌رزه‌فڕه‌کانی پاشاکان و ئیمپراتۆره‌کان، و خه‌ونی شاعیران و فه‌یله‌سۆفه‌کان – بۆ ده‌سه‌ڵاتی سیاسیی جیهانیی یه‌کگرتوو بوونی هه‌بووه‌. له‌ ئێستادا هه‌ندێک باس له‌وه‌ ده‌که‌ن که‌ حکومه‌تی جیهانی ئێستاش هه‌یه‌، یا ئه‌وه‌یکه‌ له‌ دۆخی هه‌نووکه‌یی به‌جیهانی بوونی کاپیتالیزمدا له‌دایک بووه‌ و ده‌ستی پێکردووه‌. لێره‌دا مشتومڕێکی زۆر هه‌یه‌ سه‌باره‌ت به‌وه‌یکه‌ گه‌لۆ گۆڕانکاری و پێشکه‌وتنه‌ دامه‌زراوه‌ییه‌ جیهانییه‌کان به‌ره‌و حکومه‌تێکی جیهانی بێ‌ئه‌ملاوئه‌ولایه‌ یان شتێکی مه‌رجداره‌، شتێکی جێگیره‌ یان به‌رئاوه‌ژوو ده‌بێته‌وه‌؛ هه‌روه‌ها ئه‌مانه‌ش ده‌کوترێت که‌ گه‌لۆ ئه‌و پێشکه‌وتنه‌ ئابووری و سیاسییانه‌ که‌ یه‌کگرتوویی ساز ده‌که‌ن دڵخوازن یان جێگه‌ی مه‌ترسین؛ ڕه‌وایه‌ و قبووڵ ده‌کرێت یان ناڕه‌وایه‌، به‌شێوه‌یه‌کی چالاک پێشده‌که‌وێت و ئاستی به‌رز ده‌بێته‌وه‌ یان به‌ربه‌ره‌کانی له‌به‌رانبه‌ر پێشکه‌وتندا ده‌کات. 
لایه‌نگرانی حکومه‌تی جیهانی بۆ نیشاندانی ئه‌وه‌یکه‌ بۆچی ئه‌م دیارده‌یه‌ ڕواڵه‌تێکی خه‌یاڵی بۆ سازماندانی سیاسییه‌، هۆکارگه‌لێکی جیاواز دێننه‌ به‌رباس. بۆ هه‌ندێک که‌س ئه‌مه‌ دیارده‌یه‌کی سه‌لبییه(نه‌رێنی)‌ و حکومه‌تی جیهانی وه‌کوو تاکه‌ ڕێگه‌چاره‌ بۆ کێشه‌ کۆن و نوێیه‌ مرۆییه‌کان بۆ وێنه‌ شه‌ڕ و په‌ره‌ستاندی چه‌کی کۆمه‌ڵ کوژ، هه‌ژاری و نایه‌کسانی جیهانی، و له‌ناوبردنی ژینگه ده‌بینن. هه‌ندێک که‌سی دیکه‌ باس له‌ هۆکارگه‌لێکی ئیجابیتر (ئه‌رێنیتر) ده‌که‌ن و پشتیوانی له‌ حکومه‌تی جیهانی وه‌کوو ڕه‌نگدانه‌وه‌یه‌کی دروست له‌ یه‌کگرتوویی گه‌ردوونی له‌ ژێر ئاڵای عه‌قڵ یا خودادا ده‌که‌ن؛ یا ئه‌وه‌یکه‌ وه‌کوو حاڵه‌تی کۆتایی شه‌ڕ بۆ به‌فه‌رمی ناسین یا ئازادییه‌ ئه‌خلاقییه‌کان و یان وه‌کوو که‌ماڵی مرۆڤایه‌تی ده‌یبینن. هه‌روه‌ها داژدارانی حکومه‌تی جیهانی به‌درێژایی مێژوو سه‌باره‌ت به‌ فۆڕمی شیاوی ئه‌م جۆره‌ حکومه‌ته‌ جیاوازی بیروڕایان هه‌یه‌. بیرمه‌ندانی سه‌ده‌کانی ناوه‌ڕاست لایه‌نگری له‌ حکومه‌تی جیهانییه‌ک  له‌ ژێر ده‌سه‌ڵاتی پاشا یا ئیمپراتۆرێک ده‌که‌ن که‌ ده‌سه‌ڵاته‌که‌ له‌ سه‌رروو ده‌سه‌ڵاتداره‌  پله‌نزمه‌کانی دیکه‌وه‌ بێت؛ به‌ڵام لایه‌نگرانی مودێرنی حکومه‌تی جیهانی به‌گشتی پشتیوانی له‌ له‌ناوبردنی یه‌کجێی سیسته‌می ده‌وڵه‌ته‌ ده‌سه‌ڵاتداره‌کان ناکه‌ن، به‌ڵکوو پشتیوانی له‌ داهێنانێکی ڕوو له‌ گه‌شه‌ی پلانێکی جیهانی بۆ هاندانی مرۆڤه‌کان به‌ره‌و فیدڕالیزمی جیهانی یا دیموکراسی کازمۆپۆلێته‌ن (جیهان وه‌ته‌نی) ده‌که‌ن.  
ڕه‌خنه‌گرانی حکومه‌تی جیهانی له‌ کۆمه‌ڵێک ڕوانگه‌ی سیاسیی جیاوازه‌وه‌ دێن؛ هه‌ر له‌ لایه‌نه‌ ڕادیکاڵ و پۆست کۆلنیاڵه‌وه‌ بگره‌ تا لیبراڵه‌کان و هه‌تا لایه‌نگرانه‌ تونده‌کانی به‌ره‌ی ڕاست. ڕه‌خنه‌گرانی حکومه‌تی جیهانی سێ ڕه‌خنه‌ی سه‌ره‌کی دێننه‌ به‌رباس که‌ ئاماژه‌ به‌ به‌کرده‌وه‌یی بوون، باش بوون و پێویستی دامه‌زراندنی ده‌سه‌ڵاتێکی سیاسی جیهانی ده‌که‌ن. 
یه‌که‌م؛ گه‌شه‌ی مێژوویی بیرۆکه‌کانی حکومه‌تی جیهانی و هه‌روه‌ها دژایه‌تییه‌کان له‌به‌رانبه‌ر ئه‌و بیرۆکه‌یه‌ باس ده‌کرێت که‌ له‌ ڕێگای باسه‌ هه‌ڵبژێردراوه‌کان سه‌باره‌ت به‌ مێژووی بیرۆکه‌کان له‌ هزری سیاسیی ڕۆژئاواوه‌ دێنه‌ به‌رباس. ئه‌م ڕێڕه‌وه‌ له‌مه‌ڕ پێویست بوونی پاشا یان ئیمپراتۆرییه‌کی جیهانی جه‌خت له‌سه‌ر وتاری دانته1‌ له‌ سه‌ده‌کانی ناوه‌ڕاست ده‌کاته‌وه‌ و پاشان پتر ئارگیومێنته‌کانی هابز، ڕۆسۆ و کانت له‌به‌ر چاو ده‌گرێت و شک وگومانه‌کان له‌سه‌ر حکومه‌تی جیهانی وه‌کوو ڕێگه‌ چاره‌یه‌ک بۆ کێشه‌گه‌لی وه‌کوو شه‌ڕ و ئاشتی له‌نێوان ده‌وڵه‌ته‌ ده‌سه‌ڵاتداره‌کاندا ڕوون ده‌کاته‌وه‌. به‌شی پێشینه‌ی مێژوویی به‌ باس له‌سه‌ر سه‌رهه‌ڵدانه‌وه‌ی بیرۆکه‌کانی حکومه‌تی جیهانی له‌ سه‌ده‌کانی 19 و 20 زایینی درێژه‌ی پێده‌رێت؛ که‌ ئه‌وه‌ش له‌ژێر کاریگه‌ری یان به‌ واته‌یه‌کی دیکه‌ به‌ هان‌دانی کرده‌وه‌ ئیمپریالیستی و داگیرکارانه‌کان، پێشکه‌وتنی تێکنۆلۆژی، جیهانی‌بوونی ئابووری و ئه‌زموونی دوو شه‌ڕی مالوێرانکه‌ری جیهانی له‌و دوو سه‌ده‌یه‌دا زیندوو بوونه‌وه‌. له‌ کاتێکدا باسه‌کانی حکومه‌تی جیهانی له‌ سه‌رده‌می شه‌ڕی سارددا گشتگیر بووه‌وه‌ که‌ هۆکاره‌که‌ی بۆ دابه‌شکاری ئایدیالۆژیکیی جیهان ده‌گه‌ڕاوه‌. ئه‌م به‌شه‌ به‌ باسگه‌لێک سه‌باره‌ت به‌ تیژتێپه‌ڕی و خێراییی جیهانی‌بوونی نیولیبڕالیزم له‌ پاش کۆتایی شه‌ڕی سارد و دژایه‌تییه‌کان له‌ به‌رانبه‌ریدا سه‌باره‌ت به‌ تێڕاوانینه‌کانی بۆ داهاتووه‌ (دیمه‌ن- دووره‌ دیمه‌ن)، به‌ڵێنییه‌کان و مه‌ترسییه‌کانی پێکهاتنی حکومه‌تی جیهانی کۆتایی پێدێت.
دووهه‌م، ئه‌م به‌شه‌ مشتومڕه‌کانی تیوری هاوچه‌رخ هه‌لده‌سه‌نگێنێت. کۆمه‌ڵێک له‌و مشتومڕانه‌ له‌ ناو تیورییه‌کانی پێوه‌ندییه‌ نێوده‌وڵه‌تییه‌کان دایه‌؛ بۆ وێنه‌ قوتابخانه‌گه‌لی ریالیست و نیو-ریالیسته‌کان، "کۆمه‌ڵگای نێوده‌وڵه‌تی"، نێوده‌وڵه‌تیی‌خوازه‌ لیبراڵه‌کان، کۆماری خوازه‌کان و کانستراکتیڤیسته‌کان؛ که‌ه‌ باس له‌ ئیملان و باش بوونی گۆڕانی پێکهاته‌یی جیهانی له‌ ئانارشییه‌وه‌ بۆ هیرارشی ده‌که‌ن. ده‌سته‌ی دووهه‌م له‌ باسه‌کان له‌ناو تیوری لیبڕاڵی هاوچه‌رخ دایه‌ و جان ڕاوڵز و ڕه‌خنه‌گرانی لیبڕاڵی که‌ باوه‌ڕیان به‌ جیهان وه‌ته‌نییه‌ له‌خۆ ده‌گرێت و باس له‌ کاریگه‌ریی ڕێکخراوه‌یی یا سازییه‌یی به‌رپرسیارییه‌ته‌ لیبراڵه‌کان له‌مه‌ڕ تاک‌گه‌رایی نۆرماتیڤ و به‌های ئازادی وه‌کوو جۆرێک له‌ خودموختاریی به‌کۆمه‌ڵ ده‌که‌ن. سێهه‌مین به‌ش له‌ مشتومڕه‌کان له‌نێوان تیوری داڕێژه‌ هاوچه‌رخه‌کانی کۆماری‌خواز و دیموکرات دایه‌ و ئه‌م پرسیاره‌ ده‌که‌ن؛ گه‌لۆ حکومه‌تی جیهانی ئه‌و مه‌رجانه‌ی که‌ پێویسته‌ بۆ پشتیوانی له‌ زاڵ‌نه‌بوونیی کۆماری خوازی و به‌دیهێنانی یه‌کسانی دیموکراتیک ئه‌نجام ده‌دات یان له‌نێویان ده‌بات. ده‌سته‌ی چواره‌م له‌ مشتومڕه‌کان ڕه‌خنه‌گه‌لی‌ تیوریکی ڕوانگه‌ ڕه‌خنه‌یی و پۆست کۆڵنیاله‌کانن که‌ سه‌باره‌ت به‌ ده‌وڵه‌تی جیهانی نه‌وڕسکه‌ و هه‌ڵقوڵاوی زاڵ‌بوونی نیولیبرالیزم  و مانه‌وه‌ی کاپیتالیزمی پیاوسالارانه‌ و ڕه‌گه‌زییه‌. 
مشتومڕێکی پڕ تاو وتین له‌نێوان و له‌ ناو زانایانی ئه‌و کۆمه‌ڵه‌ ڕوانگانه‌ی باسیان لێ‌کرا له ‌ئارادایه‌ و باس له‌ ئیمکان، باش بوون و پێویست بوونی یه‌کگرتووییی مرۆڤ له‌ ژێر ئاڵای حکومه‌تێکی جیهانی‌دا ده‌که‌ن. له‌ دۆخی ئێستادا ئاشکرایه‌ که‌ نایه‌کسانیی پێکهاته‌یی زاڵ و به‌رده‌وام له‌ ئاستی جیهانیدا وه‌های کردووه‌ که‌ به‌شێکی به‌رچاو له‌ دانیشتوانی جیهان به‌شێوه‌یه‌کی سه‌خت و نایه‌کسان ده‌ستیان به‌ سڵامه‌ت، ته‌ناهی، خۆش‌بژێوی، مافی مرۆڤ، دادپه‌روه‌ری جیهانی و پاراستنی ژینگه‌ ڕابگات یان به‌شێوه‌یه‌کی زۆر جیددی هه‌ر ده‌ستیان پێی ڕاناگات. له‌ به‌ستێنی دوو ده‌یه‌ی سه‌ره‌تایی سه‌ده‌ی 21دا ئه‌وه‌ ڕوون نه‌بوو که‌ حکومه‌تی جیهانی پڕۆژه‌ییه‌کی دامه‌زراوه‌یی سیاسییه‌ - ته‌نانه‌ت ئه‌گه‌ر به‌باشیش و به‌شێوه‌یه‌کی کاریگه‌ر په‌یدۆزی بکرێت – ده‌توانێت ئاواته‌ گشتییه‌کانی مرۆڤ بۆ ئاشتی، یه‌کسانی و ئازادیی به‌رده‌وام ده‌سته‌به‌ر بکات، یان ئه‌وه‌یکه‌ ئه‌و که‌سانه‌ی ده‌یانه‌وێت پێی بگه‌ن نائومێدیان ده‌کات.
1. پێشینه‌ی مێژوویی 
وه‌ها چوومه‌ته‌ نێو ناخی داهاتووه‌وه‌ که‌ چاوی هێچ مرۆڤێک هه‌ته‌ری لێ ناکات؛ دیمه‌نی جیهانم بینی و هه‌موو شته‌ سه‌یر و سه‌مه‌ره‌کانیشی
....
ده‌هۆڵی شه‌ڕ چیتر ده‌نگی نایه‌، ئاڵاکان هاتوونه‌ته‌ خوارێ له‌ پاڕله‌مانی مرۆڤ و فێدراسیونی جیهان. 
له‌وێدا ئاوه‌زی خه‌ڵکه‌کان له‌ وڵاتی پڕ له‌ ئاژاوه تووسنه‌ 
وه‌ زه‌ویی مێهره‌بانیش له‌ ئامێزی یاسای جیهانیدا وه‌نه‌وز ده‌دات. 
ئاڵفرێد، لۆڕد تێنیسن، "لاکسڵی لاک" (1837)‌ 
هێڕی تڕۆمه‌ن سه‌رۆک کۆماری ویلایه‌ته‌ یه‌کگرتووه‌کانی ئه‌مریکا که‌ پاش شه‌ڕی جیهانی دووهه‌م چاوه‌دێریی دامه‌زرانی سازمانی نه‌ته‌وه‌ یه‌کگرتووه‌کانی ده‌کرد؛ ئه‌و چه‌ند دێڕه‌ شێعره‌ی تێنیسنی دایمه‌ له‌ گیرفاندا ڕاده‌گرت (Kennedy 2006: xi). پاش ئه‌و شه‌ڕه‌ دڕه‌ندانه‌یه‌ که‌ ده‌کوترێت پتر له‌ په‌نجا ملیون که‌س تێیدا مردن؛ ڕێک وه‌کوو شه‌ڕی جیهانی پێشوو که‌ لانیکه‌م ده‌ ملیون که‌س تێیدا له‌ناو چون، خه‌ڵکانی ئاسایی و به‌هه‌مان شێوه‌ ده‌سه‌ڵاتدارانیش په‌یجوری دامه‌زراندنی ته‌کوزێکی نێونه‌ته‌وه‌ییی پاش شه‌ڕ بوون تاوه‌کوو بتوانێت پێشگیری له‌ هه‌ڵگیرسانی شه‌ڕێکی دیکه‌ی مالوێرانکه‌ی جیهانی بگرێت. له‌ ڕاستیدا له‌و کاته‌وه‌ی پرسی شه‌ڕ و توندوتیژی به‌ربڵاوی سازمان‌دراوی کۆمه‌ڵایه‌تی له‌ سه‌رانسه‌ری مێژووی مرۆڤدا له‌گه‌ڵ ئێمه‌ ژیاوه‌؛ خولیای کۆمه‌ڵگایه‌کی جیهانیش که‌ تێیدا مرۆڤه‌کان له‌ ئاشتییه‌تیه‌کی هه‌رماندا پێکه‌وه‌ بژین به‌ هیچ شێوه‌یه‌کی دیارده‌یه‌کی نوێ نییه‌. 
دێرێک هیتر2 مێژوویی بیرۆکه‌کانی حکومه‌تی جیهانی و شارومه‌ندی به‌ جه‌خت کردنه‌وه‌ له‌سه‌ر ئه‌م بابه‌ته‌ ده‌ست پێده‌کات که‌ ئه‌و بیرۆکانه‌ له‌ چین و هیندی کۆن و هه‌روه‌ها له‌ هزری ڕوم-یۆنانیشدا بوونیان هه‌بووه‌ (1996: ix–x). له‌ ڕوانه‌ هیتر چه‌مکی یه‌کگرتوویی مرۆڤه‌کان خولیایه‌کی به‌رهه‌م هێناوه‌ که‌ تێیدا ئه‌و یه‌کگرتووییه‌ ده‌بێت له‌ فۆڕمێکی سیاسیدا ده‌رببڕدرێت. ئه‌گه‌رچی ئه‌و سروشتی ڕاسته‌قینه‌ی ئه‌و فۆڕمه‌ به‌ درێژایی کات له‌ بنه‌ڕه‌تدا گۆڕدراوه‌. ڕوانگه‌ی ڕه‌واقییه‌کان3 یان هه‌مان ستۆئیکه‌کان سه‌باره‌ت به‌ یه‌کێ‌بوونی جیهانی له‌ باری سیاسییه‌وه‌ سه‌ره‌تایی و ساوا بوو؛ به‌ڵام ئه‌و ڕوانگه‌یه‌ بوو به‌ هانده‌رێک بۆ بۆ داڕێژی مه‌سیحییه‌کانی سه‌ده‌کانی ناوه‌ڕاست بۆ درست کردنی ده‌سه‌ڵاتێکی سیاسی جیهانی و له‌ هه‌مان کاتیشدا مودێلی ئیمپراتۆری ڕۆم (یان ئۆستووره‌کانیان) بو به‌ ئیلهام‌به‌خشی هه‌وڵه‌کانی بیرمه‌ندانی سه‌ده‌کانی ناوه‌ڕاست بۆ دامه‌زراندی ئیمپراتۆرییه‌کی جیهانی. 
ڕه‌نگه‌ هه‌ر دانته (1321-1265)‌ شاعیر، فه‌یله‌سوف و سیاسه‌توانی ئیتاڵی به‌ باشترین شێوه‌ خولیایی مه‌سیحییه‌کانی بۆ یه‌کێتی مرۆیی جومگه‌به‌ندی کردبێت که‌ حکومه‌ت‌کردنی جیهانی له‌ پاشایه‌تییه‌کی جیهانیدا ڕه‌نگی‌داوه‌ته‌وه‌. دانته‌ له‌ زیافه‌تدا4 ده‌ڵێت شه‌ڕ و گشت هۆکاره‌کانی کاتێک له‌ناو ده‌چێت که‌ " گشت زه‌وی و هه‌موو مرۆڤه‌کان بتوانن حکومه‌تێکی پاشایه‌تییان هه‌بێت؛ و ئه‌وه‌ش یه‌ک حکومه‌ته‌ له‌ژێر ده‌سه‌ڵاتی یه‌ک حاکمدا. له‌به‌ر ئه‌وه‌ی حاکم خاوه‌نی هه‌موو شتێکه‌ ئیدی شتێکی زۆرتری ناوێت، که‌واته‌ ئه‌و حاکمه‌ که‌ خاوه‌نی گشت شتێکه‌ پاشاکانی دیکه‌ به‌ خۆشحاڵییه‌وه‌ له‌ناو سنووری پاشه‌یه‌تییه‌که‌یان ڕاده‌گرێت و هه‌روه‌ها ئاشتیش له‌نێوانیاندا ده‌پارێزێت (Convivio, bk4, ch 4 [2000: 169]). دانته‌ له‌ نامیلکه‌ی پاشه‌یه‌تی5 (13:8-1309) که‌ نووسراوه‌یه‌کی ته‌واو سیاسییه‌ پاشایه‌تی جیهانی په‌سه‌ند ده‌کات؛ دانته‌ که‌ڵک له‌ ئه‌ره‌ستوو وه‌رده‌گرێت بۆ ئه‌وه‌ بڵێت یه‌کگرتوویی مرۆڤ هه‌ڵقوڵاوی ئامانج، کارکرد و ئاکامێکی هاوبه‌ش له‌ نێوانیاندایه‌ تاوه‌کوو به‌ته‌واوی و به‌رده‌وام هێزی فیکری جیاوازی مرۆیی په‌ره‌بستێنێت و وه‌دی‌بێت. دانته‌ له‌ کتێبی یه‌که‌مدا ده‌ڵێت ئاشتی مه‌رجێکی هه‌ره‌گرینگه‌ بۆ وه‌دیهێنانی ئه‌و ئه‌نجامه‌ و ئاشتیش له‌ کاتێکدا که‌ مرۆڤه‌کان به‌ربڵاو و دابه‌ش‌ کراون ناتوانێت پارێزراو بمێنێته‌وه‌؛ هه‌ر وه‌کوو ئه‌وه‌یه‌ که‌ "هه‌ر وڵاتێک (پاشایه‌تییه‌ک) دژ به‌خۆی و له‌نێو خۆیدا به‌ش‌به‌ش کرابێت ئه‌وه‌ له‌نێو ده‌چێت" (Monarchia bk 1, ch V,quoting Luke 11:17 [1995:10])). له‌به‌ر ئه‌وه‌ی که‌ مرۆڤ یه‌ک ئامانجی هاوبه‌شی هه‌یه‌ "که‌واته‌ یه‌ک که‌س ده‌بێت مرۆڤه‌کان به‌ڕێوه‌ ببات و حکومه‌تیان به‌سه‌ردا بکات؛ ئه‌و که‌سه‌ به‌ دروستی پێی ده‌ڵێن پاشا یان ئیمپراتۆر". که‌واته‌ ئه‌وه‌ ئاشکرایه‌ سه‌ڵاحی جیهان له‌وه‌ دایه‌ که‌ ده‌بێت پاشایه‌ک یان ئیمپڕاتۆرێک بوونی هه‌بێت (Monarchia bk 1, ch. V [1995: 10]). 
له‌ هه‌مووان گرینگ‌تر ئه‌وه‌یه‌ کاتێک تێکهه‌ڵچوون و ناکۆهییه‌کان له‌نێوان دوو پاشای یه‌کساندا و به‌ناچاری ڕووده‌ددات "ده‌بێت لایه‌نێکی سێهه‌م که‌ ده‌سه‌ڵاتێکی زۆرتری هه‌یه‌ بوونی هه‌بێت که‌ به‌ ڕاست‌ودروستی حکومه‌تیان به‌سه‌ردا بکات". که‌واته‌ پاشایه‌کی جیهانی پێویسته‌ به‌وێنه‌ی "یه‌که‌مین و به‌رزترین دادوه‌ر که‌ دادوه‌رییه‌که‌ی هه‌موو کێشه‌ ڕاسته‌قخۆ و ناڕاسته‌وخۆکان چاره‌سه‌ر ده‌کات (Monarchia bk 1, ch. X [1995: 14]). مرۆڤایه‌تی له‌ نه‌بوونی پاشایه‌تییه‌کی جیهانی ده‌بێته‌ ئاژه‌ڵێک چه‌ند سه‌ر که‌ له‌سه‌ر ئه‌و شتانه‌ی جێگه‌ی مشتومڕن به‌شه‌ڕ دێن. به‌ڵام کاتێک مرۆڤه‌کان بڕۆنه‌ ژێر فه‌رمان و ده‌سه‌ڵاتی پاشایه‌کی جیهانی؛ ئه‌وه‌ پتر له‌ خودا ده‌چن؛ به‌و هۆکاره‌ی که‌ ئه‌وه‌ ڕه‌نگدانه‌وه‌ی پڕه‌نسیپی یه‌کێ‌بوون یان یه‌کگرتووییه‌ و خودا نموونه‌ی به‌رزی ئه‌و یه‌کێ‌بونه‌یه  
(Monarchia bk 1, ch.VIII[1995:19]). دانته‌ نامیلکه‌که‌ی به‌ پێداهه‌ڵکوتن و ستایشی ئیمپراتۆرییه‌تی ڕۆم وه‌کوو به‌شێک له‌ ویستی خودایی گردوکۆ ده‌کاته‌وه‌
 (Monarchia bks 2 and 3 [1995: 30–94). ئه‌وه‌ له‌ کاتێکدایه‌ که‌ دانته‌ ده‌ڵێت هێزی ئیمپراتۆری جیهانی دونیاییه‌ و له‌ هێزی ئایینی پاپ جیاوازه‌ و لێگراوی6 هێزی ئایینی پاپ نییه‌؛ دانته‌ وه‌ها بیر ده‌کاته‌وه‌ که‌ خواستی خودا ده‌خوازێت پاپ و ئیمپراتۆر پێوه‌ندییه‌که‌یان له‌سه‌ر بنه‌مای هاوکاری و ئاشته‌وایی بێت له‌بری ئه‌وه‌یکه‌ له‌گه‌ڵ یه‌کتری ڕکابه‌ری بکه‌ن و دژی یه‌کتر بن.  
له‌ سه‌ده‌ی حه‌ڤده‌دا و کاتێک سیسته‌می ده‌وڵه‌ته‌ ده‌سه‌ڵاتداره‌کانی پاش گرێبه‌ستی ئاشتیی وێستفاڵیا (1648) به‌هێز بوو بیری یه‌کگرتوویی مرۆیی له‌ ژێر ئاڵای یه‌ک پاشا یان ئیمپراتۆرێک  بوو به‌ خواستێکی دووفاقه‌. له‌ هه‌مان کاتیشدا وڵاتانی ئه‌وڕووپی له‌گه‌ڵ جیهانی نا-ئه‌وڕووپی ڕووبه‌ڕوو بوونه‌وه‌ و ئامانجه‌که‌ش برده‌نه‌پێشه‌وه‌ی خولیای ئه‌وڕووپی بوو که‌ له‌سه‌ر بنه‌مای بردنه‌سه‌رێی ئاستی شارستانییه‌ت بوو و ئه‌وه‌ش چوارچێوه‌یه‌کی سازماندراو بۆ ڕه‌وایی‌دان به‌ داگیرکارییه‌ ئیمپراتۆریی و کۆلۆنیاڵه‌یه‌کانی ئه‌وڕووپییه‌کان له‌ به‌شه‌کانی دیکه‌ی جیهان بوو (Keene,2002). 
هابز (1679-1588) له‌ کتێبی لێڤیاتاندا باس له‌ فۆرمولێکی سه‌ره‌کی ده‌کات که‌ له‌وێدا ده‌سه‌ڵاتدارێتییه‌ک وه‌کوو ده‌سه‌ڵاتێکی زۆره‌ملییانه‌ی هه‌ره‌به‌رزی یاسایی به‌سه‌ر وڵات و کۆمه‌ڵه‌ خه‌ڵکێکی تایتبه‌ت حکومه‌ت ده‌کات. هابز ده‌بێژێت لاوازی و به‌رژه‌وه‌ندییه‌ هاوبه‌ش کارێک ده‌کات که‌ که‌سه‌کان ده‌ست‌هه‌ڵگریی ئازادییه‌که‌یان له‌ دۆخی سروشتیدا بن و ئه‌مه‌ش له‌بری پاراستنیانه‌؛ - کاتێک که‌ ده‌وڵه‌تێکی ده‌سه‌ڵاتدار داده‌مه‌زرێت – ئه‌و ته‌نگ وچه‌ڵه‌مانه‌ی که‌ له‌گه‌ڵ زۆربه‌ی ده‌وڵه‌ته‌ ده‌سه‌ڵاتداره‌کانه‌ له‌سه‌ر شانی که‌سه‌کان قورس نییه‌؛ که‌واته‌ بنه‌مایه‌کی عه‌قڵانی که‌م بۆ سازماندانێکی سیاسی هه‌یه‌ تاوه‌کوو جیهان به‌ره‌و لێڤیاتانێکی جیهانی بڕوات: "هۆکاره‌که‌شی ئه‌وه‌یه‌ ده‌وڵه‌ته‌کان پشتیوانی له‌ هه‌وڵی دانیشتوانی وڵاته‌که‌یان ده‌که‌ن؛ چاره‌ڕه‌شییه‌ک که‌ له‌گه‌ڵ ئازادی مرۆڤه‌کان هاوڕێیه‌ ده‌رکه‌وته‌ی دۆخی سروشتی نێوده‌وڵه‌تی نییه ‌(1651: ch. 13 [1986:188]). 
هابز به‌پێچه‌وانه‌ی ڕاڤه‌ی ریالیسته‌کان له‌ هزری پێوه‌ندییه‌ نێوده‌وڵه‌تییه‌کان؛ پێیوا نه‌بوو که‌ یاسای نێوده‌وڵه‌تی و هاوکاری له‌نێوان ده‌وڵه‌ته‌ ده‌سه‌ڵاتداره‌کاندا مه‌حاڵ یا نه‌کرده‌یی نییه‌. هابز به‌ پێشنینی کردنی گه‌شه‌ی یاسای نێوده‌وڵه‌تی، سازمانه‌کانی ته‌ناهیی گشتی، کۆمه‌ڵه‌ی نه‌ته‌وه‌کان و نه‌ته‌وه‌ یه‌کگرتووه‌کان ئه‌وه‌ ته‌سدیق ده‌کات که‌ ئه‌و جۆره‌ کۆمه‌ڵانه‌ که‌ به‌رژه‌وه‌ندی هاوبه‌شیان هه‌یه‌ و له‌سه‌ر بنه‌مای به‌رژه‌وه‌ندیی ده‌وڵه‌ته‌کان بۆ ئاشتی و عه‌داڵه‌ت دامه‌زراون که‌ڵک وکاریگه‌ریان هه‌یه‌ و هه‌م شیاویشن: 
ئه‌و یه‌کێتی و یه‌کگرتووییی نێوان ده‌وڵه‌ته‌کان که‌ به‌رژه‌وه‌ندی هاوبه‌شیان هه‌یه‌ و له‌ دۆخێکدا دامه‌زراون که‌ هیچ جۆره‌ هێزێکی مرۆیی به‌سه‌ریاندا زاڵ نییه‌ تاوه‌کوو بیانترسێنیت نه‌ته‌نیا یاسایی و ڕه‌وان [له‌به‌ر ئه‌وه‌ی له‌سه‌ر بنه‌مای به‌رژه‌وه‌ندی هاوبه‌ش دامه‌زراون] به‌ڵکوو له‌و کاته‌وه‌ی که‌ دامه‌زراون و ده‌مێننه‌وه‌ به‌سوود و قازانجن. 
ئێمه‌ له‌ بیری هابزدا یه‌که‌مین جومگه‌به‌ندییی ئارگیومێنتێک ده‌بینین که‌ ده‌ڵێت بوونی حکومه‌تی جیهانی پێویست نییه‌ و وه‌ها بیر ده‌کاته‌وه‌ که‌ گه‌شه‌ی ته‌کوزێکی یاسایی نێوان ده‌وڵه‌ته‌کان مومکینه‌ و به‌شێوه‌یه‌کی په‌نگ‌خواردوو په‌سندکراو و باشه‌. 
له‌ سه‌ده‌ی 18ی زاینییدا چاڕڵز که‌ستێل7 ئابێ دو سێن پییه‌ر (1743-1658)، له‌ پڕۆژه‌ی سازکردنی ئاشتی هه‌رمان له‌ ئه‌ورووپا (1713)، که‌ڵکیان له‌و ئارگیومێنته‌ی هابز وه‌رگرت که‌ هۆگری عه‌قڵانی بۆ پاراستنی خود پێویستی به‌ دروست‌کردنی لێڤیاتانێکی ناوخۆیی له‌ به‌ستێنی جیهانی دایه‌ و ده‌ڵێت عه‌قڵ ده‌بێت ده‌سه‌ڵاتدارانی ئه‌ورووپی به‌ره‌و سازکردنی فێدڕاسیونێک له‌ ده‌وڵه‌ته‌کان له‌ ڕێگه‌ گرێبه‌ستی کۆمه‌ڵایه‌تییه‌وه‌ هانبدات. ئه‌و ده‌سه‌ڵاتانه‌ی که‌ له‌نێوان خۆیاندا گرێبه‌ست ساز ده‌که‌ن؛ هاوپه‌یمانییه‌کی هه‌میشه‌یی و پووچه‌ڵ‌نه‌کراو دروست ده‌که‌ن و شۆڕا و ئه‌نجومه‌نێکی پته‌و و به‌رده‌وام داده‌مه‌زرێنن و کێشه‌کانی ‌نێوان لایه‌نه‌کانی ئه‌و گرێبه‌سته‌ چاره‌سه‌ر ده‌کات و له‌نێوانیاندا دادوه‌ری ده‌کات. هه‌روه‌ها ئه‌و فێدراسیونه‌ هه‌رکام له‌ ئه‌ندامه‌کان که‌ گرێبه‌سته‌که‌ پێشێل بکات و بڕیاره‌کانی کۆنگره‌که‌ له‌به‌ر چاو نه‌گرێت وه‌کوو "دوژمنێکی گشتی" (Rousseau 1756 [1917: 63]) پێناسه‌ی ده‌کات و دووری ده‌خاته‌وه‌. له‌ وه‌ها دۆخێکدا هه‌موو ئه‌ندامه‌کان "پێکه‌وه‌ و به‌ تێچوویه‌کی هاوبه‌ش له‌ به‌رانبه‌ر هه‌ر ده‌وڵه‌تێک که‌ ئه‌ورووپا گه‌مارۆی له‌سه‌ر داناوه‌ پڕ چه‌ک ده‌بن و حاڵه‌تی هێرشبه‌رانه‌ به‌ خۆوه‌ ده‌گرن" تاوه‌کوو بڕیاره‌کانی فێدڕاسیونه‌که‌ به‌جێبهێنن (1756 [1917: 61-4). به‌واته‌یه‌کی دیکه‌ ئاشتی هه‌میشه‌یی کاتێک ده‌سته‌به‌ر ده‌بێت که‌ ده‌سه‌ڵاتدارانی ئه‌ورووپا له‌سه‌ر ئه‌وه‌ کۆک بن که‌ مافی ده‌سه‌ڵاتدارێتی خۆیان بۆ سازکردنی شه‌ڕ و ئاشتی به‌ یه‌کێتییه‌کی به‌رزتر و فیدێڕاڵ بسپێرن که‌ به‌رژه‌وه‌ندییه‌ بنه‌ماییه‌کانیان ده‌پارێزێت. 
ڕۆسۆ (78-1712) له‌ وته‌کانی‌دا سه‌باره‌ت به‌و پێشنیاره‌؛ ئاوه‌زمه‌ندێتی بێ‌که‌م‌وکوڕی هابز ته‌ئیید ده‌کات: "ئه‌گه‌ر ته‌نانه‌ت بۆ یه‌ک ڕۆژیش وه‌ها یه‌کێتییه‌ک له‌ ده‌وڵه‌تانی ئه‌ورووپی که‌ به‌رژه‌وه‌ندی هاوبه‌شیان هه‌یه‌ ساز بێت؛ ئێوه‌ دڵنیا ده‌بنه‌وه‌ که‌ بۆ ئه‌به‌د ده‌مێنێته‌وه‌، ئه‌زموون به‌ ته‌واوی قه‌ناعه‌ت به‌ مرۆڤه‌کان ده‌هێنێت که‌ به‌رژه‌وه‌ندییه‌که‌یان له‌ دڵی خێر و سه‌ڵاحی هه‌مووان دایه‌ (1756 [1917:93]). 
له‌ ڕوانگه‌ی ڕۆسۆ کۆمه‌ڵگا هه‌نووکه‌ییه‌کان به‌ته‌واوی سروشتی پاک و بێ‌گه‌ردی مرۆڤیان گه‌نیو و خراپ کردووه‌ که‌ زۆرینه‌ ناتوانن به‌رژه‌وه‌ندییه‌ ڕاسته‌قینه‌کانی خۆیان لیک‌جیاکه‌نه‌وه‌. که‌واته‌ پێشنیاره‌کانی ئابێ ئۆتۆپیایی نین به‌ڵام ئه‌گه‌ری که‌مه‌ وه‌دی‌بێن؛ هۆکاره‌که‌شی ئه‌وه‌یه‌ "مرۆڤه‌کان شێتن و عاقڵ بوون له‌ جیهانی شێته‌کاندا خۆی چه‌شنێک له‌ شێتییه‌"(1756 [1917: 91]). 
له‌ هه‌مان کاتدا ڕۆسۆ ئه‌م خاڵه‌ زه‌ق ده‌کاته‌وه‌ که‌ ده‌سه‌ڵاتدارانی ئه‌ورووپا ئه‌گه‌ری هه‌یه‌ قایل به‌وه‌ نه‌بن به‌شێوه‌یه‌کی دڵخوازانه‌ و به‌پێی ویستی خۆیان وه‌ها فێدراسیونێک ساز بکه‌ن: 
هیچ فێدراسیونێک دانامه‌زرێت مه‌گه‌ر له‌ ڕێگه‌ی شۆڕشه‌وه‌ بێت. که‌اته‌ کام یه‌ک له‌ ئێمه‌ ده‌وێرێت بڵێت گه‌لۆ یه‌کیه‌تی ئه‌ورووپا شتێکه‌ که‌ ده‌بێت مه‌یلت بۆ هه‌بێ یان لێی بترسی؟ ڕه‌نگه‌ ئه‌و زیانه‌ی که‌ وه‌ها یه‌کێتییه‌ک له‌ ئێستادا دروستی ده‌کات زۆرتر له‌و زیانانه‌ بێت که‌ به درێژایی چه‌ندین سه‌ده‌ پێشگیری لێ‌ده‌کرا (1756 [1917: 112]). 
ئه‌و دژایه‌تییه‌ ئه‌نجام‌خوازانه‌یه8‌ بۆ بیری حکومه‌تی جیهانی پێشبینی ئه‌وه‌ ده‌کات ته‌نانه‌ت ئه‌گه‌ر باش و دڵخوازیش بێت؛ ڕه‌نگه‌ پڕۆسه‌ی دروست‌کردنی حکومه‌تێکی جیهانی پتر ده‌بێته‌ هۆی زیان تاوه‌کوو خێروبێره‌که‌ی؛ ئه‌و شه‌ڕڕه‌ پێویستانه‌ی9 که‌ له‌ ڕێگای دامه‌زرادنی حکومه‌تێکی جیهانی ئه‌نجام دراوه‌ له‌و سوودانه‌ی که‌ ڕه‌نگه‌ له‌ ده‌سکه‌وته‌کانی هه‌ڵبهێنجێندرێت زۆرتر ده‌بێت. 
ڕۆسۆ شه‌ڕ وه‌کوو به‌رهه‌می ئه‌و سازییه‌ کۆمه‌ڵایه‌تییانه‌ ده‌بینێت که‌ به‌شێوه‌ی سه‌قه‌ت و ناته‌واو به‌ته‌کوز بوون؛ ده‌وڵه‌ته‌کان ڕێکخراوه‌گه‌لێکی گشتین که‌ شه‌ڕ هه‌ڵده‌گیرسێنن و تاکه‌کان ته‌نیا له‌به‌ر ئه‌وه‌یکه‌ ئه‌ندام یان شارومه‌ندی ده‌وڵه‌ته‌کانن له‌ شه‌ڕدا به‌شداری ده‌که‌ن. ڕۆسۆ به‌هیچ شێوه‌یه‌ک به‌ده‌ست‌هێنانی لێڤیاتانێکی ناوخۆیی وه‌کوو پێشکه‌وتنێکی ئه‌خلاقی نابینێت، هه‌روه‌ها ئاماژه‌ به‌وه‌ ده‌کات ده‌وڵه‌ته‌ ده‌سه‌ڵاتداره‌کان که‌ له‌ کێشه‌ و گرفتاری‌دان پتر مرۆڤه‌کان ده‌خه‌نه‌ مه‌ترسییه‌وه10‌ له‌چاو ئه‌و کاته‌ی که‌ ئه‌و ڕێکخراو و سازییانه‌ به‌هێچ شێوه‌یه‌ک بوونیان نه‌بوو. به‌ گوێره‌ی ئه‌و گه‌لۆ وانییه که‌‌: "هه‌ر کام له‌ ئێمه‌ له‌ پێوه‌ندی له‌گه‌ڵ هاونیشتمانییه‌کانمان له‌ حاڵه‌تێکی سڤیل (مه‌ده‌نی)داین، به‌ڵام له‌ پێوه‌ندی له‌گه‌ڵ مابه‌قی خه‌ڵکانی دیکه‌ی جیهان له‌ دۆخێکی سروشتی داین؛ ئێمه‌ هه‌موو جۆره‌ پارێزێکمان دژ به‌ شه‌ڕه‌ ناوخۆییه‌کان ده‌کار کردووه‌، ته‌نیا بۆ ئه‌وه‌ی شه‌ڕه‌ نه‌ته‌وه‌ییه‌کان هه‌ڵگیرسێنین که‌ هه‌زاران به‌رانبه‌ر سامدراترن؟ وه‌ گه‌لۆ له‌ ڕاستیدا ئاوا نییه‌ که‌ ئێمه‌ به‌ به‌شداری و په‌یوه‌ست بوون به‌ گروپێکی تایبه‌ت له‌ مرۆڤه‌کان، خۆمان وه‌کوو دوژمنی سه‌رجه‌م مرۆڤه‌کانی دیکه‌ ڕاگه‌یاندووه‌؟ (1756 [1917: 56]). 
له‌ ڕوانگه‌ی ڕۆسۆوه‌ ڕیگه‌چاره‌ی هه‌ڵنه‌گیرسانی شه‌ڕ دامه‌زراندنی کۆمه‌ڵگاگه‌لێکه‌ که‌ تێیدا حکومه‌تێکی دروست و ڕێک‌پێکی تێدا بێت؛ ڕۆسۆ به‌پێی ئه‌و شته‌ی له‌ کتێبی گرێبه‌ستی کۆمه‌ڵایه‌تی‌دا(1762) ده‌ڵێت: مرۆڤه‌کان ته‌نیا له‌ وه‌ها به‌ستێنێکدا ده‌توانن ئه‌وپه‌ڕی پۆتانسیله‌ عه‌قڵانی و ئه‌خلاقییه‌کانیان وه‌ده‌رخه‌ن و بیهننه‌ بواری جێ‌به‌جێ کردنه‌وه‌. که‌واته‌ بۆ ده‌سته‌به‌ر کردنی ئاشتی هه‌رمان، ئێمه‌ نابێت به‌دوای حکومه‌تی جیهانییه‌وه‌ بین، به‌ڵکوو ده‌بێت به‌دوای گه‌یشتن به‌ ئه‌وپه‌ڕی ئه‌خلاقیاتی ده‌وڵه‌ته‌کانه‌وه11‌ بین. جیهانی پێکهاتوو له‌ کۆمه‌ڵگا ئایدیاله‌کان هیچ هۆکاری بۆ شه‌ڕ کردن نییه‌ و پێویستیشی به‌ دامه‌زراندنی حکومه‌تێکی جیهانیش نییه‌. 
کانت له‌ نووسراوه‌ی بیرۆکه‌یه‌ک بۆ مێژوویی جیهانی به‌ ئامانجێکی جیهان وه‌ته‌نانه‌-دا (1784) هه‌وڵی داوه‌ ئه‌و ئیدده‌عایه‌ ڕه‌ت بکاته‌وه‌ که‌ ده‌ڵێت دروست بونی ده‌وڵه‌تی نه‌ته‌وه‌یی له‌باری ئه‌خلاقییه‌وه‌ هه‌نگاوێکی به‌ره‌و دواوه‌ی مرۆڤه‌؛ به‌م شێوه‌یه‌ ئه‌و جۆره‌ ده‌وڵه‌ته‌ و کێشه‌ و گرفته‌کانی خسته‌ ناو سه‌رانسه‌ری مێژووی مرۆڤه‌وه‌ و مه‌حاکه‌مه‌شی ده‌کات؛ -مێژوویه‌ک که‌ گه‌شه‌ و پێشه‌که‌وتنی ئارام و هێواشی توانا [عه‌قڵانییه‌] ڕه‌سه‌نه‌کانی مرۆڤی تێدا ده‌سته‌به‌ر بووه‌ ([1991:411]1784). 
سروشت که‌ڵک له‌ "به‌کۆمه‌ڵایه‌تیی نه‌بوونی مرۆڤه‌کان" وه‌رده‌گرێت تاوه‌کوو ببێته‌ هانده‌رێک بۆ پێشکه‌وتنه‌ ئه‌خلاقییه‌کان؛ که‌واته‌ شه‌ڕ ئامرازێکه‌ که‌ سروشت له‌ڕێگه‌ی ئه‌وه‌وه‌ ده‌وڵه‌ته‌کان " ناچار به‌ هه‌ڵێنانه‌وه‌ی هه‌نگاوێک ده‌کات که‌ عه‌قڵ ده‌یتوانی به‌بێ ئه‌زموونه‌ ناخۆشه‌کانیش پێشنیاری بکات-؛ ئه‌و هه‌نگاوه‌ش ده‌ستکێشانه‌وه‌ و وێڵ کردنی ده‌وڵه‌تی بێ‌یاسا و وه‌حشییه‌ و هه‌نگاو هه‌ڵێنانه‌وه‌ به‌ره‌و فێدراسیونێک له‌ خه‌ڵکه‌ که‌ تێیدا هه‌موو ده‌وڵه‌ته‌کان ته‌نانه‌ت بچووکترینه‌کانیشیان ده‌توانن ئاسایش و مافه‌کانیان ده‌سته‌به‌ر بکه‌ن؛ ئه‌ویش له‌ ڕێگه‌ی هێزی خۆیان یان له‌ڕێگه‌ی حوکمی یاسایی خۆیانه‌وه‌ نییه‌ به‌ڵکوو ئه‌و مافانه‌ ته‌نیا له‌ڕێگه‌ی ئه‌و فێدراسیونه‌ گه‌وره‌یه‌وه12‌؛ واته‌ ئه‌و هێزه‌ یه‌کگرتووه‌ و بڕیاره‌ یاساییه‌کانی ئه‌و ئیڕاده‌ یه‌کپارچه‌که‌ ده‌سته‌به‌ر ده‌بێت ([1991: 47]1784).  
ئه‌وه‌ "ئه‌نجام و پێئاژۆی حه‌تمی" ([1991: 48] 1784)مێژووی مرۆڤه‌، خاڵێک که‌ کانت له‌ ئاشتی هه‌رماندا [1975] 13ئاماژه‌ی پێده‌کات کاتێک ده‌ڵێت که‌ دامه‌زراندنی ده‌وڵه‌تی نێونه‌ته‌وه‌یی14 فه‌رمان و ده‌ستووری عه‌قڵانییه‌ته‌، ده‌وڵه‌تێک که‌ بێ‌ئه‌م‌لاوئه‌ولا په‌ره‌ ده‌ستێنێت تا ئه‌و کاته‌ی گشت خه‌ڵکی زه‌وی له‌خۆ ده‌گرێت([105: 1991] 1784). 
به‌م حاڵه‌شه‌وه‌ کانت ده‌ڵێت له‌ دۆخی ئێستادا "بیرۆکه‌ی ئه‌رێنیی کۆمارێکی جیهانی ناتوانێت ده‌سته‌به‌ر بێت"؛ که‌واته‌ نامیلکه‌که‌ی سه‌باره‌ت به‌ ئاشتی هه‌رمان به‌ فاکته‌ کۆمه‌ڵایه‌تییه‌کانی جیهانێک ده‌ست‌پێده‌کات که‌ ده‌وڵه‌ته‌کانی له‌گه‌ڵ یه‌کتری جیاوازن به‌ڵام له‌ پێکه‌وه‌ له‌ هه‌ڵسوکه‌وت دان. به‌ڵام له‌ وه‌ها جیهانێکدا چ شتانێک پێویسته‌ تاوه‌کوو به‌ ئاشتی هه‌رمان بگه‌ین؟ 
کانت سێ ئارگیومێنت ده‌هێنێته‌وه‌. یه‌که‌م، هه‌موو ده‌وڵه‌ته‌کان ده‌بێت سیسته‌مێکی کۆمارییان هه‌بێت تاوه‌کوو زه‌مانه‌تی ئازادی و یه‌کسانی شارومه‌نده‌کانی له‌ڕێگه‌ی سه‌روه‌ری یاسا و دامه‌زراوه‌ سیاسییه‌کان که‌ له‌سه‌ر بنه‌مای نوێنه‌رایه‌تین بکات. ده‌وڵه‌تێک که‌ له‌ناو خۆیدا ده‌سه‌ڵاتێکی کۆماریی باشی هه‌بێت زۆر که‌متر وایه‌ که‌ به‌ بێ‌هۆکارێکی ڕه‌وا و باش بچێته‌ ناو شه‌ڕه‌وه‌؛ "له‌ پێکهاته‌یه‌کدا که‌ خه‌ڵکی15 شارومه‌ند به‌ئه‌ژمار نایه‌ن، سیسته‌مه‌که‌شی کۆماری نییه‌ و ئه‌م دۆخه‌دا ساده‌ترین کار شه‌ڕ کردنه‌"([100: 1991] 1784). 
له‌ دووهه‌م ئارگیومێنتیدا ده‌ڵێت؛ ئه‌و جۆره‌ حکومه‌تانه‌ی که‌ له‌ ناوخۆیدا سیسته‌مێکی باشی ده‌سه‌ڵاتدارێتی هه‌یه‌ ده‌بێت بچێته‌ نا "فیدراسیۆنێک له‌ کۆمه‌ڵانی خه‌ڵک"؛ که‌ ئه‌وه‌ له‌گه‌ڵ "حکومه‌تی نێونه‌ته‌وه‌یی" جیاوازه‌ ([102: 1991] 1784). فیدراسیۆنێکی ئاشتی16 که‌ ئامانجه‌که‌ی به‌ده‌ست‌هێنانی هێزێک وه‌کوو هێزی ده‌وڵه‌ته‌کان نییه‌، به‌ڵکوو ته‌نیا ده‌خوازێت ئازادی هه‌رکام له‌ خودی ده‌وڵه‌ته‌کان  و له‌گه‌ڵ ده‌وڵه‌ته‌ هاوپه‌یمانه‌کانیان17 ده‌سته‌به‌ر بکات و پارێزگاریان لێ‌‌بکات ([104: 1991] 1784).
به‌و جۆره‌ی کانت ده‌ڵیت "له‌م به‌ستێنه‌دا ئێستاش یه‌کێتییه‌کی فیدراڵ له‌ ده‌وڵه‌تانی سه‌ربه‌خۆ و ئازاد له‌ تێکهه‌ڵکێشانی ده‌وڵه‌ته‌ جیاوازه‌کان له‌ژێر ئاڵای تاقه‌ هێزێکدا که‌ به‌سه‌ر ئه‌وانی دیکه‌دا زاڵ بێت و مۆنارشییه‌کی18 جیهانی دروست بکات باشتره‌ و په‌سندتره‌". 
هۆکاره‌کانی کانت دژ به‌ مۆنارشی جیهانی تێکه‌ڵاوێکه‌ له‌ ترسی ئه‌و سه‌باره‌ت به‌ حکومه‌تی جیهانیه‌ک که‌ هه‌موو ده‌سه‌ڵاتێکی ڕه‌های به‌ده‌سته‌وه‌ بێت و حکومه‌تێکی جیهانیش که‌ تێیدا هیچ هێز و ده‌سه‌ڵاتێکیان به‌ده‌سته‌وه‌ نه‌بێت واته‌ حکومه‌تێکی جیهانی که‌ خاوه‌نی هه‌موو هێز و ده‌سه‌ڵاته‌ له‌به‌رانبه‌ر بێ‌ده‌سه‌ڵاتی و بێ‌هێزیدا: 
"هۆکاره‌که‌شی ئه‌وه‌یه‌ کاتێک حکومه‌ت پانتایی خۆی زۆرتر ده‌کات یاساکانیش به‌ره‌به‌ره‌ کاریگه‌ری خۆیان له‌ده‌ست ده‌ده‌ن؛ و زۆرداری19 و ملهوڕییه‌کی بێ‌ڕوح له‌ کۆتاییدا و پاش له‌ناوچوونی سه‌رچاوه‌کانی باشی20 ده‌خزێته‌ ناو دۆخی ئانارشییه‌وه‌([113: 1991] 1784). 
کانت به‌توندترین شێوه‌ ناڕه‌زایه‌تی خۆی به‌رانبه‌ر به‌و زۆرداری و سته‌مکارییه‌ ده‌رده‌بڕێت و ده‌ڵێت: "زۆرداری21 جیهانی" ده‌بێته‌ "گۆڕستانێک بۆ ئازادی" ([114: 1991] 1784). مه‌رجی سێهه‌م بۆ ده‌سته‌به‌ر کردنی ئاشتی هه‌رمان له‌ جیهانی ده‌وڵه‌ته‌ جیاوازه‌کان که‌ له‌گه‌ڵ یه‌کتریش هه‌ر له‌پێوه‌ندی دان ڕه‌چاوکردن وپێبه‌ندبوون به‌ مافی جیهان وه‌ته‌نییه‌؛ که‌ کانت به‌ میواندارێتییه‌کی جیهانی22 سنوورداری ده‌کاته‌وه‌. کانت ده‌ڵێت؛ ئه‌گه‌رچی مرۆڤ مافێکی هاوبه‌شی بۆ ژیان له‌سه‌ر زه‌وی هه‌یه‌ به‌ڵام بێگانه‌کان مافی ئه‌وه‌یان نییه‌ به‌بێ ئیزن و ڕه‌زایه‌تی خه‌ڵکی خۆجێی له‌سه‌ر زه‌وییه‌کی بێگانه‌ نیشته‌جێ بن. که‌واته‌ مافی جیهان وه‌ته‌نی بینینی وڵاتانی‌ بێگانه‌ به‌رحه‌ق ده‌زانێت به‌ڵام نه‌ک ده‌ستبه‌سه‌ریدا بگرێت و داگیربکرێت؛له‌م سۆنگه‌یه‌وه‌ کانت ڕه‌خنه‌ له‌ ده‌وڵه‌ته‌ بازرگانییه‌کانی سه‌رده‌می خۆی ده‌گرێت و ده‌ڵێت به‌هه‌مان شێوه‌ هاتن "ئه‌مریکا، وڵاتی ڕه‌ش‌پێسته‌کان، ئه‌و دوه‌گانه‌ی که‌وا ئاڵه‌ت وبه‌هاراتی لێ بوو، هه‌رێمی که‌یپی ئه‌فریقای باشوور23 و هیندی ڕۆژهه‌ڵاتی "یان داگیر کرد([106: 1991] 1784). به‌ڕوونی دیاره‌ بۆچوونه‌کانی کانت سه‌باره‌ت به‌ باشی حکومه‌تی جیهانی زۆر ئاڵۆزه
 (Kokaz 2005:87-92 and, Pogge 2009). له‌لایه‌که‌وه‌ کانت دوو ڕه‌خنه‌ی زۆر توند له‌ حکومه‌تی جیهانی ده‌گرێت. ئارگیومێنته‌که‌ی سه‌باره‌ت به‌ سته‌مکاری و زۆرداری ئه‌وه‌ ده‌خاته‌ ڕوو که‌ حکومه‌تی جیهانی به‌ره‌و سته‌مکارییه‌کی (تایرانی) جیهانی ڕۆده‌چێت و له‌جیاتی ئه‌وه‌ی بیری ئایدیالی سه‌ربه‌خۆیی مرۆڤ پته‌وتر بکات؛ لاوازتری ده‌کات و ده‌بێته‌ به‌ربه‌ستێک له‌سه‌ر ڕێی (Kant 1795[1991]). ڕه‌نگه‌ حکومه‌تی جیهانی له‌ڕووی ناچارییه‌وه‌  له‌جیاتی ئاراسته‌کردنی یه‌کسانی و ئاشتی جیهانی سته‌مکاری(تایرانی)یه‌کی پێکبهێنێت و هێزی ئه‌وه‌ی هه‌بێت مرۆڤایه‌تی بۆ به‌رژه‌وه‌ندییه‌کانی خۆی به‌کاربهێنیت و هه‌روه‌ها که‌ڵک له‌ هێزه‌که‌ی له‌ دژی نه‌یارانی خۆی وه‌رده‌گرێت و ئه‌مه‌ش ده‌توانێت ببێته‌ هه‌وێنی شه‌ڕگه‌لێکی بێ‌بڕانه‌وه‌ و له‌چاره‌ نه‌هاتووی ناوخۆیی (Waltz1979;DuFord2017). کانت له‌ ئارگیومێنتێکی دیکه‌دا دژ به‌ باش بوونی حکومه‌تی جیهانی ده‌ڵێت، دووری ولاکه‌وته‌یی ده‌سه‌ڵاتێکی سیاسییی جیهانی یاساکان که‌مڕه‌نگ ده‌کاته‌وه‌ و کاریگه‌رییه‌که‌یان له‌نێو ده‌بات و بێ‌مانایان ده‌کاته‌وه‌. ئه‌م لاوازییه‌ی حکومه‌تی جیهانی که‌ ئاماژه‌ی پێکرا به‌هۆی بێ‌ڕۆحی و کارامه‌نه‌بوونی بووته‌ هۆی درست بوونی ناڕازه‌یه‌تی له‌ دژی (Kant1975[1991]). 
له‌لایه‌کی دیکه‌وه‌ کانت ڕوانگه‌یه‌که‌ی کۆماری-یانه‌ بۆ حکومه‌تی جیهانی له‌سه‌ر بنه‌مای عه‌قڵی جیهانی باس ده‌کات. لایه‌نگری کانت له‌ ئایدیالی یه‌کگرتوویی مرۆڤه‌که‌ن بووه‌ته‌ هانده‌رێک تاوه‌کوو کۆمارێکی جیهانی ببینێت که‌ تێیدا مرۆڤه‌کان ئازاد و یه‌کسانن و له‌ژێر ئاڵای ده‌سه‌ڵاتێکی جیهانیدا یه‌کگرتوو بوون و "به‌دۆخێکی ته‌واو یاسایی"24 گه‌یشتوون و ئه‌وه‌ش هه‌مان ئاکام وئه‌نجامه‌ ئایدیاله‌ له‌ پێشکه‌وتنه‌کانی مێژووی مرۆڤه‌ که‌ به‌درێژایی مێژوو خولیای ده‌سته‌به‌ر کردنیی هه‌بووه‌‌(Pogge 2009: 198). له‌ هه‌مان کاتدا ئیمانی کانت به‌ یه‌کگرتوویی مرۆڤ له‌ڕێگه‌ی عه‌قڵه‌وه‌ هاوکاته‌ له‌گه‌ڵ دانپێدانان به‌ تیوریی هیرارکیی ڕه‌گه‌زی له‌ گه‌شه‌ی مرۆڤدا و ڕه‌خنه‌ له‌ شێوه‌ زاڵه‌کانی سیاسه‌تی فراوان‌خوازانه‌ی ئه‌وڕوپییه‌کان له‌ جیهانی سیاسه‌ت ده‌گرێت؛ واته‌ ئه‌و سیاسه‌تانه‌ی که‌ ئه‌وڕوپییه‌کان له‌کۆتاییه‌کانی سه‌ده‌ی نۆزده‌یه‌م له‌ڕێگه‌ی شه‌ڕه‌ کۆلنیالییه‌کان، چه‌وسانده‌وه‌ و داگیرکردن گرتبوویانه‌به‌ر و وه‌کوو لاوازبوونی پێشکه‌وتنه‌ ئه‌خلاقییه‌کانی ئه‌وروپییه‌کان پێناسه‌ی ده‌کات (Valdez 2019). به‌گشتی کانت هه‌موو جووڵه‌یه‌ک به‌ره‌و مۆنارشییه‌کی جیهانی مه‌حکوم ده‌کات و هۆکاره‌که‌شی ئه‌وه‌یه‌ مۆنارشی به‌پێچه‌وانه‌ی کۆمارییه‌وه‌ نه‌ته‌نیا ئازادی و یه‌کسانی مرۆڤه‌کان گه‌ره‌نتی ناکات به‌ڵکوو له‌ناویشی ده‌بات. کۆمارییه‌کی جیهانی ئاواتی سیاسیی کۆتایی کانته و له‌وبه‌ریشه‌وه‌ مۆنارشییه‌کی ملهوڕی جیهانی که‌ به‌ئیشتیای خۆی "هێز" ده‌کار ده‌کات، جیاوازی له‌گه‌ڵ دۆخی سروشتیی جیهانێکی ئانارشیک که‌ کۆتاییه‌که‌ی ده‌بێته‌ به‌رهه‌م‌هێنانی دیستۆپیا25 نییه. له‌نێوان ئه‌م دووانه‌دا "یوتۆپیایه‌کی ڕاسته‌قینه26"که‌ی کانت جیگیر ده‌بێت‌ (Rawls 1999: 11–6) که‌ فیدراسیونێک له‌ ده‌وڵه‌ته‌ ئازاده‌کان (کۆمارییه‌کان) به‌بێ بوونی ده‌وڵه‌تێکی گشتگیری جیهانی له‌خۆ ده‌گرێت. هابێرماس به‌م شێوه‌یه‌ ده‌ڵێت: ئه‌وه‌ تێگه‌یشتنێکی لاوازه‌ له‌ هاوکاریی خۆیستانه‌ی ده‌وڵه‌ته‌کان که‌ ده‌یانه‌وێت پێکه‌وه‌ له‌ ئاشتی‌دا بژین و له‌ هه‌مان کاتیشدا ده‌خوازن ده‌سه‌ڵاتی خۆیان به‌سه‌ر وڵاته‌که‌یان ڕاگرن؛ واپێده‌چێت خۆیان وه‌کوو قۆناغی تێپه‌ڕین به‌ره‌و کۆمارێکی جیهانی پێناسه‌ده‌که‌ن (2010: 268).  
کاره‌که‌ی کانت وه‌ها ده‌نوێنێت که‌ ته‌نانه‌ت له‌ سه‌ده‌ی هه‌ژده‌یه‌میشدا مشتومڕه‌کان سه‌باره‌ت حکومه‌تی جیهانی پڕ تین و گوڕ بووه‌؛ ئه‌و مشتومڕانه‌ ئارگیومێنتی جیهان وه‌ته‌نه سیاسییه‌ ڕادیکاڵه‌کان له‌خۆ ده‌گرێت، بۆ وێنه‌ ئاناکارسیس کڵووتس (ژان باپتیست دو ڤاڵ گراس، باڕۆن دو کلووتس 1794-1755)که‌ڵکیان له‌ تیوریی گرێبه‌ستی کۆمه‌ڵایه‌تی وه‌رگرتووه‌ بۆ پشتیوانی له‌ هه‌ڵوه‌شانده‌وه‌ی سیسته‌می ده‌وڵه‌ته‌ ده‌سه‌ڵاتداره‌کان به‌لایه‌نگری له‌ کۆمارێکی جیهانی که‌ هه‌موو مرۆڤایه‌تی له‌خۆ بگرێت(Kleingeld & Brown 2002). له‌ سه‌ده‌کانی حه‌ڤده‌ و هه‌ژده‌ پڕۆژه‌ فه‌لسه‌فییه‌کان بۆ ده‌سته‌به‌ر کردنی ئاشتیی هه‌رمان ئه‌وروپا ته‌وه‌ر بوون؛ واته‌ ئه‌وروپایان وه‌کوو ناوه‌ندی ته‌کوزی جیهانی ده‌بینی و له‌به‌رنبه‌ردا خه‌ڵکی وڵاته‌ غه‌یره‌ ئه‌وروپییه‌کانیان له‌ ئاستی خۆیان به‌فه‌رمی نه‌ده‌ناسی و نایه‌کسانی و نادادپه‌روه‌ریی جیهانی که‌ له‌لایه‌ن ده‌وڵه‌ت و کۆماپانییه‌ بازرگانییه‌کانی ئه‌وروپاوه‌ دروست ببوون لێڵ و نادیار ده‌کرد(Pitts2018:6-7). 
سه‌ده‌ی نۆزده‌ و بیسته‌م شایه‌تی زیندووبوونه‌وه‌ی داخوازی‌گه‌لێک بۆ حکومه‌تی جیهانییه‌ و وزه‌ی خۆی له‌م شتانه‌وه‌ وه‌رده‌گرێت: تیورییه‌ ڕه‌گه‌زپه‌ره‌ستانه‌کانی "پێشکه‌وتن"ه‌وه‌‌  که‌ تینی دا به‌ سیاسه‌تی په‌ره‌پێدانی ئیمپریالیستی و کلۆنایالیستی ئه‌وروپییه‌کان له‌ سه‌رانسه‌ری جیهان،پێشکه‌وتنی تێکنۆلۆژیک له‌بواری پێوه‌ندی و سه‌فه‌ر کردنه‌وه‌، به‌رزبوونه‌وه‌ی ئاستی سیسته‌می کاپیتالیزم و هه‌روه‌ها کاریگه‌ری شه‌ڕه‌ ماڵوێرانکه‌ره‌کان که‌ له‌ڕێگه‌ی تیکنۆلۆژیی مودێڕنه‌وه‌ ده‌کران. به‌هه‌مان شێوه‌ تیورییه‌کانی "ره‌گه‌زخوازی زانستی27" درێژه‌ی به‌ بڵاو کردنه‌وه‌ هزری ئه‌وروپی له‌ ته‌کوزی جیهانیدا دا: ڕوانگه‌ سه‌رترخوازانه‌که‌‌ی مرۆڤی سپی پێستی ئه‌وروپی سه‌باره‌ت به‌ حکومڕانی جیهانی به‌شێوه‌یه‌کی به‌ربڵاو له‌  جیهانی ئانگلۆ-ئه‌مریکیدا بڵاو بووه‌ته‌وه‌ (Bell 2018: 871).  یه‌کێک له‌ به‌ڕچاوترین لایه‌نگرانی ته‌کوزی جیهانی ئێچ جی وڵزه‌28 (1946-1866) و له‌ ساڵی 1901دا باس له‌ "کۆمارێکی نوێ" له‌سه‌ر بنه‌مای زاڵ بوونی ئانگلۆ-ئه‌مریکییه‌کان ده‌کات و ئه‌وه‌ش له‌ کاتێکدایه‌ له‌ تیورییه‌ ڕه‌گه‌زپه‌ره‌ستانه‌کانیش ڕه‌ت ده‌کاته‌وه‌ و ڕوانگه‌که‌ی بۆ ده‌وڵه‌تێکی جیهانی گشتگیر وه‌کوو ئه‌رکێک نیشان ده‌دات که‌ ده‌یه‌وێت وڵاتانی دیکه‌ پێش بخات و به‌شارستانی-یان بکات(Wells1902;Bell2018:870). دروست کردنی هیرارشی ڕه‌گه‌زی و به‌شارستانیانه‌ له‌ڕێگه‌ی هێزی سه‌ربازییه‌وه‌ کرا و له‌م سیاسه‌ته‌دا ده‌یانویست غه‌یره‌ سپی پێسته‌کان و غه‌یره‌ ئه‌وروپییه‌کان له‌خۆ بگرن؛ جا چ له‌نێو پڕۆژه‌ ئیمپرایالییه‌کان بێت، یان ئه‌رک و مه‌ئموریته‌ داگیرکارانه‌کان که‌ له‌سه‌ر بنه‌مای به‌شارستانی‌کردن بوون، یان ته‌نانه‌ت له‌م دوایانه‌شدا له‌نێو سیسته‌مێکی فه‌رمیی له‌ ده‌وڵه‌ته‌ سه‌ربه‌خۆکاندا که‌ له‌ چوارچێوه‌ی ئابووریی جیهانی کاپتالیستیدا جێگه‌یه‌کیان هه‌یه‌؛ بێت و هه‌موو ئه‌مانه‌ش له‌ڕێگه‌ی نابه‌رانبه‌ری و نایه‌کسانییه‌ قووڵه‌کان له‌ پێگه‌، دۆخ، ماف، به‌رپرسیارێتییه‌کان و هێز-دا دیاری ده‌کران (Anghie 2005; Bell 2019; Getachew 2019). 
له‌ شه‌ڕی دووهه‌می جیهانیدا و پاش بوردومانی ئه‌تۆمیی هیرۆشیما و ناکازاکی زانایانی ناوه‌کی گوشارێکیان بۆ کۆنتڕۆڵ کردنی وزه‌ی ناوه‌کی وه‌کوو کرداری سه‌ره‌کیی حکومه‌تێکی فیدرالی جیهانی دروست کرد. ئالبێرت ئانیشتاین له‌ ساڵی 1946دا نووسی پێشکه‌وتنه‌ تێکنۆلۆژییه‌کان گۆی زه‌وی بچووک کردووه‌ته‌وه‌ و ئه‌و بچووک بوونه‌وه‌یه‌ش له‌ڕێگه‌ی زۆربوونی پله‌ی پێکه‌وه‌به‌ستراویی ئابووری و زه‌ره‌ر و زه‌ربه‌تی دوولایه‌نه‌ به‌هۆی بوونی چه‌کی کۆمه‌ڵ‌کوژه‌وه‌یه‌. گه‌رچی پشتیوانی ئه‌و له‌ بیرۆکه‌ی حکومه‌تێکی جیهانی بۆ ده‌سته‌به‌کردن و گاڕانتی ئاشتی نێوان ده‌وڵه‌ته‌کان پێشتر له‌ په‌ره‌ستاندی چه‌کی ناوه‌کی بوو به‌ڵام پشتیوانییه‌که‌ی بووه‌ هۆی زۆر بوونی ئاستی مه‌ترسیی له‌ناوچوون به‌ چه‌کی ناوه‌کی و ده‌یکوت: 
ده‌وڵه‌تێکی جیهانی ده‌بێت پێکبێت که‌ بتوانێت کێشه‌ی نێوان ده‌وڵه‌ته‌کان له‌ ڕێگه‌ی بڕیاره‌ یاساییه‌کانه‌وه‌ چاره‌سه‌ر بکات. ئه‌و حکومه‌ته‌ ده‌بێت له‌سه‌ر بنه‌مای یاسایه‌کی بنه‌ڕه‌تی ڕوون و ئاشکرادا بێت که‌ له‌ڕێگه‌ی حکومه‌ته‌کان و خه‌ڵکه‌وه‌ په‌سند کرابێتن و ته‌نیا ڕێگه‌ به‌و حکومه‌ته‌ جیهانییه‌ بدرێت بۆ به‌کارهێنانی چه‌که‌ هێرش‌به‌رانه‌کان29 (1946 [1950: 132]; Nathan & Norden 1960). هه‌ندێک سازمان بۆ وێنه‌ سامانی فیدرالیسته‌کانی جیهانی یه‌کگرتوو30 (UWF) که‌ له‌ ساڵی 1947 دامه‌زرا؛ بانگه‌شه‌ی بۆ گۆڕانی نه‌ته‌وه‌ یه‌کگتووه‌کان بۆ فیدرایسیونێک له‌ ده‌وڵيته‌کان ده‌کرد که‌ تێیدا کۆنتڕۆڵیان به‌سه‌ر چه‌ک‌وچۆڵه‌کانیش هه‌بێت. له‌م سۆنگه‌یه‌وه‌ ئاشتی جیهانی پێویستی به‌وه‌یه‌ که‌ ده‌وڵه‌ته‌کان ده‌بێت له‌ مافی بێ‌سنووری ده‌سه‌ڵاتدارێتی خۆیان که‌ به‌شێوه‌یه‌کی نه‌ریتی هه‌یانه‌ بۆ که‌ڵه‌که‌ کردنی چه‌ک‌وچۆڵ و هه‌ڵگیرساندنی شه‌ڕ واز بێنن و ده‌بێت چاره‌سه‌ری کێشه‌کانیان بده‌نه‌ ده‌ست دامه‌زراوه‌یه‌کی ده‌سه‌ڵاتدار و به‌ئۆرۆیتیه‌ی نێونه‌ته‌وه‌یی بۆ دادوه‌ری کردن و به‌کرده‌یی کردنی حوکمه‌کانی؛ کاتێک ئاشتی جیهانی ده‌سته‌به‌ر ده‌بێت که‌ یاسایه‌کی جیهانی دروست بێت(Clark & Sohn 1958/1960[1962]).
بانگه‌شه‌ بۆ دامه‌زراندی حکومه‌تی جیهانی پاش شه‌ڕی دووه‌هه‌می جیهانی له‌گه‌ڵ گومانێکی قووڵ سه‌باره‌ت به‌ توانایی ده‌وڵه‌ته‌ زاڵه‌کان هاوکات بوو واته‌ ئه‌م ده‌وڵه‌تانه‌ بتوانن وه‌کوو ئامرازێک هه‌ڵگری گه‌شه‌ی ئه‌خلاقی له‌ جیهانی سیاسه‌ت‌دا بن. ئێمێری ڕیڤێز31 له‌ کتێبی گرینگی ئاناتۆمی ئاشتی ده‌وڵه‌ت-نه‌ته‌وه‌کان وه‌کوو دامه‌زراوه‌یه‌کی سیاسی مه‌حکوم ده‌کات: "به‌ندیخانه‌ی مودێرن هه‌مان ده‌وڵه‌ت نه‌ته‌وه‌یه‌، جیاوازییه‌کیش له‌نێوان زیندانه‌وه‌نه‌کانیان نییه‌ جا چ کانزێرڤایڤ بێت یان لیبڕاڵ یان سۆسیالیست" (1945:270). ڕیڤێز که‌ خۆی ده‌نگدانه‌وه‌یه‌که‌ له‌ ڕۆسۆ ده‌ڵێتده‌وڵه‌ت نه‌ته‌وه‌کان ئاشتی، یه‌کسانی و ئازادیی مرۆیی ده‌خه‌نه‌ مه‌ترسییه‌وه‌؛ واته‌ ئه‌وان سه‌رمایه‌کان له‌ پێداویستییه‌ گرینگه‌کانی مرۆڤ به‌لاڕێدا ده‌به‌ن و له‌ ئاستی جیهانیشدا ترس و بێ‌بڕوایی په‌ره‌پێده‌ده‌ن و مه‌کینه‌یه‌کی شه‌ڕ دروست ده‌که‌ن که‌ له‌ ئاکامدا کاتی هه‌ڵگیرسانی شه‌ڕی ڕاسته‌قینه‌ پێش‌ده‌خات. ئه‌زموونی شه‌ڕه‌ جیهانییه‌کان کارێکی کردووه‌ که‌ بیرۆکه‌ی "بوونی ده‌وڵه‌ت وه‌کوو ئامرازێک بۆ گه‌شه‌ی ئه‌خلاقی" ئه‌سته‌م بکاته‌وه‌. ده‌یڤید میترانی که‌ ڕه‌نگه‌ کاریگه‌ری وه‌ها دڕدۆنگییه‌کی به‌سه‌ره‌وه‌ بێت؛ بیرۆکه‌ی فێدڕاسیونی جیهانی یان ده‌وڵه‌تی جیهانی ده‌خاته‌ ناو که‌وانه‌وه‌ و جه‌خت له‌سه‌ر ئه‌م بابه‌ته‌ ده‌کاته‌وه‌ که‌ "بڵاو بوونه‌وه‌ی تۆڕێک له‌ چالاکاییه‌ نێوده‌وڵه‌تییه‌کان و کارگێڕییه‌کان32 " ده‌توانێت له‌ دروست بوونی یه‌کێتی و ئاشتی جیهاندا ڕۆڵ بگێڕێت (1966: 38; Trachtman 2013). 
هه‌ندێک خودی ده‌وڵه‌ت نه‌ته‌وه‌ ڕه‌ت ناکه‌نه‌وه‌ به‌ڵکوو ده‌وڵه‌ته‌ نا دیموکراتیکه‌ دیکتاتۆرییه‌کان وه‌کوو شه‌ریکێکی نه‌شیاو بۆ دروست کردنی ته‌کوزێکی ئاشتیانه‌ی جیهانی ده‌بینن. بۆ وێنه‌ کومیته‌ی یه‌کێتی ئاتلانتیک (AUC) که‌ له‌ ساڵی 1949دا له‌لایه‌نکلارنێس ستریت-ه‌وه‌ دامه‌زرا بانگه‌شه‌ی بۆ یه‌کێتێکی فیدڕاڵ له‌ ده‌وڵه‌ته‌ دیموکراتیکه‌کان ده‌کرد که‌ تێیدا:
"حکومه‌تێکی جیهانی ئازاد سه‌رهه‌ڵده‌دا؛ بۆ نمونه‌ نه‌ته‌وه‌کان بۆ به‌جێ‌هێنانی بنه‌ماگه‌لێک هانده‌درێن؛ ئه‌مه‌ش ده‌بێته‌ هۆی ئه‌وه‌ی که‌ ئه‌ندام بوونی نه‌ته‌وه‌کان له‌ وه‌ها یه‌کێتییه‌ک به‌شیاو داده‌نرێت و ئه‌م بنه‌ماگه‌له‌ش شتانێکن له‌م چه‌شنه‌: حکومه‌تی نوێنه‌رانه‌ (واته‌ حکومه‌تێکی له‌سه‌ر بنه‌مای نوێنه‌رایه‌تی بێ بۆ وێنه‌ حکومه‌تی پاڕلمانی) و پارێاگاری له‌ ئازادی تاکه‌که‌سی له‌ڕێگه‌ی یاساوه‌ (وه‌رگیراو له‌ Baratta 2004, 407). 
له‌ به‌ستێنی شه‌ڕی سارددا (89-1945) دابه‌شبوونی جیهانی به‌سه‌ر دوو لایه‌نی ئیدئۆلۆژیکی دژ به‌ یه‌ک –به‌ ڕێبه‌رایه‌تی ویلایه‌ته‌ یه‌کگرتووه‌کانی ئه‌مریکا کۆماری سۆسیالیستی یه‌کێتی سۆڤیه‌ت- بووه‌ هۆی بێ‌بڕوایه‌کی دوو لایه‌نه‌ که‌ کاریگه‌ی به‌سه‌ر قبووڵ کردنی هه‌موو جۆره‌ پێشنیارێک بۆ دامه‌رزراندی حکومه‌تێکی جیهانی هه‌بوو. سۆڤییه‌ت له‌م ڕوانگه‌یه‌وه‌ دژی هه‌موو جۆره‌ پێشنیاره‌کانی ڕۆژئاوا بوو که‌ پێیان وابوو ئه‌وانه‌ هه‌وڵێکه‌ بۆ زاڵ‌بوونی "پاوانخوازی کاپیتالیزمی ئه‌مریکی" به‌سه‌ر جیهاندا (Goodman,1953:234)؛ ئه‌مه‌ش بوو به‌ هۆکارێک که‌ هه‌وڵه‌کانی فیدڕالیسته‌ جیهانییه‌کان بۆ دامه‌زراندنی فیدڕاسیونێکی جیهانی ئه‌نجامێکی نه‌بێت و کرده‌یی نه‌کرێن. ڕێبه‌رایه‌تی سۆڤییه‌ت پێشنیاری کومیته‌ی یه‌کێتی ئاتلانتیک بۆ دامه‌زراندی یه‌کێتییه‌کی تایبه‌ت به‌ دیموکراسییه‌کانی وه‌کوو به‌شێک له‌ ڕکابه‌رییه‌کانی شه‌ڕی سارد ده‌بینی و مه‌حکومی ده‌کرد و به‌ هه‌وڵێکی بۆ به‌هێز کردنی بلۆکی دژه‌ کۆمۆنیست یان هه‌مان دژه‌ سۆڤییه‌ت ده‌زانی.  
یه‌کێتی سۆڤییه‌ت به‌شێوه‌یکی به‌لاڕێدا ڕۆیشتوو بوو به‌ هێما و پیشانده‌ری هزری سۆسیالیزم یان کومۆنیزم. بیرۆکه‌ی سۆسیالیزم بۆ شۆڕشی فه‌ڕه‌نسا ده‌گه‌ڕایه‌وه‌؛ به‌ڵام له‌ به‌رانبه‌ر به‌ لایه‌نه‌ نه‌رێنییه‌کان گه‌شه‌ی له‌پڕتاوی پیشه‌سازیی سه‌ده‌ی نۆزده‌یه‌م په‌ره‌ی سه‌ند. له‌ هه‌مان کاتدا پێشکه‌وتنه‌کانی تێکنۆلۆژی مزگێنی پیشکه‌وتنێکی مه‌زنی ماددی پێبوو و ئه‌و گۆڕانانه‌ی که‌ بواری پێوه‌ندییه‌ کۆمه‌ڵاتی و ئابوورییه‌کانه‌وه‌ به‌رهه‌میان ده‌هێنا به‌ته‌واوی ئه‌رێنی نه‌بوون. ئه‌مه‌ له‌ کاتێکدا بوو که‌ زۆربه‌ی کرێکاران "چینی پڕۆلتاریا" له‌ کارگه‌ پیشه‌سازییه‌کاندا له دۆخێکی زۆر خراپ و مه‌ترسیداردا بۆ نانه‌زگی کاریان ده‌کرد؛ له‌وبه‌ریشه‌وه‌ خاوه‌نی کارگه‌کان یان هه‌مان "چینی بورژوازی" یان "کاپیتالیسته‌کان" سه‌روه‌ت و سامان و هێزێکی زۆریان له‌سه‌ر یه‌ک که‌ڵه‌که‌ کردبوو. له‌ ڕوانگه‌ی کاڕڵ مارکس-ه‌وه‌ (1883-1818)مێژووی مرۆڤ مێژووی شه‌ڕ له‌نێوان نه‌ته‌وه‌کاندا نییه‌ به‌ڵکوو شه‌ڕ له‌ نێوان چنه‌کان دایه‌؛ واته‌ ئه‌م شه‌ڕه‌ له‌سه‌ر بنه‌مای شێوازی به‌رهه‌م‌هێنان دروست ده‌بێت یان له‌نێو ده‌چێت. لێره‌دا ده‌وڵه‌ت وه‌کوو ده‌سه‌ڵاتێکی ناوه‌ندی و سه‌رکوتکه‌ر له‌چوارچێوه‌ی شێوازه‌ کۆمه‌ڵایه‌تییه‌کانی به‌رهه‌م‌هێنان له‌ قۆناغێکی دیاری گه‌شه‌سه‌ندن دروست ده‌بێت . بوونی ده‌وڵه‌ت له‌ کۆمه‌ڵگای چینایه‌تیدا ته‌نیا وه‌کوو ئامرازێکی سه‌رکوتکه‌ر و داره‌ده‌ستی چینی زاڵ خۆی پێویستییه‌ک ده‌نوێنێت. سیسته‌می ئابووری کاپیتالیستی هه‌ر له‌نێو خۆیدا تۆوی له‌نێوبردنی خۆی تێدایه‌: کاپیتالیزم دروست بوونی چینی پۆرلتاریا که‌ به‌رده‌وام ڕوو له‌ گه‌شه‌یه‌ به‌پێویست ده‌زانێت و شۆڕشی جیهانی کرێکاران "دۆخی بوونی لێکدژیی چین و به‌گشتی چینه‌کان" له‌نێو ده‌بات (Marx & Engels 1848 [1988: 75]). لێره‌دایه‌ که‌ ده‌وڵه‌تیش له‌گه‌ڵ داڕمانی چینه‌کان بوونی نامێنێت: 
کۆمه‌ڵگایه‌ک که‌ به‌رهه‌م‌هێنان له‌سه‌ر بنه‌مای پێوه‌ندی یه‌کسان و ئازادیی به‌رهه‌م‌هێنه‌ران سازمان ده‌دات؛ ئه‌وه‌ کۆی گشتی ده‌زگای ده‌وڵه‌ت له‌ شوێنێک داده‌نێت که‌ تایبه‌ته‌ به‌ خودی ده‌وڵه‌ت: ده‌یسخاته‌ مۆزه‌خانه‌ی مێژووی کۆن؛ له‌لای خڕه‌ک و ته‌وری مه‌فره‌غی دایده‌نێت (Engels 1884[1987:755]).
 
له‌ ڕوانگه‌یه‌کی کۆمونیستییه‌وه‌ بوونی کاپیتالیزم پێویسته‌ به‌ڵام وه‌کوو قۆناغی گواستنه‌وه‌ وایه‌ و به‌نیسبه‌تی شته‌کان کاتییه‌؛ پێویستی هه‌ره‌س هێنانی شۆڕشیانه‌ی کاپیتالیزم له‌ رێگه‌ی ئه‌وه‌ هێزانه‌یه‌ که‌ خۆیان ڕزگار ده‌که‌ن ئه‌وه‌یه‌ که‌ ته‌کوزێکی نوێی جیهانی بۆ خۆیان ده‌سته‌به‌ر بکه‌ن، که‌ له‌م ته‌کوزه‌دا "گه‌شه‌ی ئازادانه‌ی هه‌ر تاکێک له‌پێناو گه‌شه‌ی ئازادانه‌ی هه‌مووان دایه‌". (Marx & Engels 1848 [1988: 75]). ئاشتی و ئازادی جیهانییه‌ک که‌ داسه‌پاو نییه‌ و بریتییه‌ له‌ ئازادی له‌ کارێک که‌ مرۆڤ لێی بێگانه‌ بووه‌ و لێی جیا بووه‌ته‌وه‌ (Marx 1844 [1978: 71–81])؛ ئه‌م بێگانه‌ بوونه‌ به‌هۆی سیسته‌می کاپیتالیزمه‌وه‌ به‌رهه‌م هاتووه‌ و ئازادیی لێی له‌ ڕێگه‌ی گواستنه‌وه‌ له‌ ته‌کوزی کۆمه‌ڵایه‌تی کاپیتالیستی به‌ره‌و ته‌کوزی کۆمه‌ڵایه‌تی کۆمونیستی ده‌سته‌به‌ر ده‌بێت: 
هه‌ر به‌و ڕێژه‌یی ئاتاگونیزم له‌نێوان چینه‌کانی نه‌ته‌وه‌یه‌ک له‌نێو ده‌چێت؛ به‌هه‌مان شێوه‌ دوژمنایه‌تی نه‌ته‌وه‌یه‌ک بۆ نه‌ته‌وه‌یه‌کی دیکه‌ش کۆتایی پێ‌دێت(Marx & Engels 1848 [1988: 73]). 
ڤیلادمیر ئیلیچ لێنین شۆڕشگێری ڕوسی (1924-1870) که‌ڵک له‌ ماڕکس وه‌رده‌گرێت بۆ ئه‌وه‌ی بڵێت چینی پڕۆڵتاریا ده‌بێت ده‌زگای سه‌رکوتکه‌ری ده‌وڵه‌ت داگیر بکات تاوه‌کوو چه‌وسێنه‌ران یان هه‌مان بورژوازیی پێ سه‌رکوت بکه‌ن؛ هه‌روه‌ها لێنین باوه‌ڕی به‌ شۆڕشێکی جیهانی بوو و داشداری له‌وه‌ ده‌کرد که‌ ده‌وڵه‌ت " ئۆرگان و که‌ره‌سته‌ی حکومڕانی چینایه‌تییه‌" و ته‌نانه‌ت باوه‌ڕی به‌وه‌ بوو که‌: 
" ده‌وڵه‌تی پڕۆڵتاریا پاش سه‌رکه‌وتنه‌که‌ی به‌بێ سێ و دوو لاواز ده‌بێت و به‌ره‌و له‌نێوچوون ده‌ڕوات؛ هۆکاره‌که‌شی ئه‌وه‌ی ده‌وڵه‌ت ئیتر پێویست نییه‌ ناتوانێت له‌ کۆمه‌ڵگایه‌کدا هه‌بێت که‌ تێیدا شه‌ڕی چینایه‌تیی تێدا نه‌ماوه‌" (Lenin 1918: 65). 
سه‌رده‌می پاش شه‌ڕی جیهانی یه‌که‌م شایه‌تی ڕووخانی هه‌ندێک له‌ ئیمپڕاتۆرییه‌ته‌کان بووه‌ و هه‌روه‌ها هه‌ندێکیشانی پته‌و کردبوو که‌ ئه‌مه‌ش له‌لایه‌ن کۆمه‌ڵه‌ی نه‌ته‌وه‌کانه‌وه‌ ئه‌نجام ده‌درا. لێره‌دا ڕوانگه‌ی لێنین سه‌باره‌ت به‌ ته‌کوزی جیهانیی نوێی کومۆنیست بریتی بوو له‌ خواستێک بۆ کۆلۆنی کردنی وڵاتان تاوه‌کوو شۆڕشه‌ دژه‌ ئیمپریالیستییه‌کان ڕوو بده‌ن. ئه‌مه‌ له‌گه‌ڵ ئه‌و خوێنده‌وه‌ که‌متر ڕادیکاڵه‌ی وودرو ویڵسۆن سه‌باره‌ت به‌ خۆ-به‌ڕێوه‌به‌ری وه‌کوو حکومه‌ت کردنی باشی خود یه‌کی نه‌ده‌خوێنده‌وه‌؛ واته‌ ئه‌وه‌ فۆرمولێک بوو که‌ له‌گه‌ڵ خوێنده‌وه‌ی به‌شارستانی کردن له‌سه‌ر بنه‌مای هێرارکیی ڕه‌گه‌زی و مانه‌وه‌ په‌ره‌ستاندنی ته‌کوزی نێوده‌وڵه‌تیی کۆلۆنیال یه‌کی ده‌خوێنده‌وه (Pedersen 2015).
ئه‌و ڕێبه‌ر و ده‌سوته‌بژێرانه‌ی سۆڤییه‌ت که‌ پێشنیاره‌کانی ڕۆژئاوایه‌ن بۆ پێکهینانی فیدڕاسیۆنێکی جیهانی ڕه‌ت کرده‌وه‌ به‌شێوه‌یه‌کی یه‌ک‌نه‌که‌وتووانه‌ ده‌یانویست له‌ ده‌وڵه‌ت-نه‌ته‌وه‌ و کاپیتالیزمی جیهانی تێپه‌ڕ بن ئابوورییه‌کی سوسیالیستی جیهانی دامه‌زرێنن که‌ له‌لایه‌ن "حکومه‌تی جیهانی بولشویکه‌وه‌" به‌ڕێوه‌بچێت (Goodman 1953: 231). 
له‌ ئاکامدا له‌ روانگه‌ی ئیدوئۆلۆژیی کومۆنیستییه‌وه‌ سیاسه‌تی باڵانسی هێز له‌نێوان ئه‌و ده‌وڵه‌تانه‌ی ده‌سه‌ڵاتێکی بێ‌سنووریان هه‌یه‌ نابێته‌ هۆی هه‌ڵگیرسانی شه‌ڕ؛ به‌ڵکوو ئه‌وه‌ کاپتالیزمه‌ له‌ هۆکاری ڕاسته‌قینه‌ی شه‌ڕه‌. له‌ کرده‌وه‌دا سیاسه‌ته‌ سه‌رکوتکه‌رانه‌ ناوخۆیی و ده‌ره‌کییه‌کانی سۆڤییه‌ت هه‌جو و گاڵته‌یه‌کی له‌ خولیا سوسیالیستییه‌کان دروست کرد که‌ هه‌مان کۆمه‌ڵگای بێ‌چین یان جیهانێکی ته‌با و پاڕ له‌ ئاسته‌وایی له‌ کۆماره‌ سوسیالیستییه‌کان؛ به‌ڵام له‌ کۆتایی‌دا ڕووخانی خودی سۆڤییه‌ت بووه‌ هۆی کۆتاییی کرداری یه‌کێک له‌ ئاڵتێرناتیڤه‌کانی ته‌کوزی جیهانیی کاپیتالیزم. 
کۆتایی شه‌ڕی سارد که‌ دابه‌شکاری ئیدئولۆژیکی له‌خۆ ده‌گرت بووه‌ هۆی دروست بوونی هه‌ندێک چاوه‌ڕوانی مه‌زن له‌ ده‌یه‌ی 1990؛ که‌ له‌وێدا وه‌ها چاوه‌ڕوان ده‌کرا که‌ هاوکاریی جیهانی بۆ ڕزگار بوونی مرۆڤایه‌تی له‌ چنگی مه‌ترسی له‌نێوچيوونی جیهانی به‌ چه‌کی ناوه‌کی دروست بێت؛ هه‌روه‌ها ئه‌و چاوه‌ڕوانییه‌ سه‌باره‌ت به‌ به‌رز بوونه‌وه‌ی ئاستی بازرگانی جیهانی و په‌ره‌سه‌ندنی به‌خته‌وه‌ری هه‌بوو که‌ له‌م نێوانه‌دا بنه‌ما ماددییه‌کانی (ماتریال) پێکهاتنی کۆمه‌ڵگایه‌کی جهانیی ڕاسته‌قینه‌ له‌باری ئه‌خلاقی و سیاسییه‌وه‌ بۆ مرۆڤ ده‌سته‌به‌ر بێت. کۆتایی سه‌ده‌ی بیسته‌م هاوکات بوو له‌گه‌ڵ بڕوا و خۆشبینییه‌کی بێ سه‌ره‌وبه‌ره‌ سه‌باره‌ت به‌ سه‌رکه‌وتنی بێ سێ و دووی کاپتالیزم و لیبڕال دیموکراسی؛ که‌ ئه‌مه‌ش وه‌کوو کۆتایی مێژوو شێمانه‌ ده‌کرا Fukuyama 1992)). 
جیهان به‌ ڕووخانی سوسیالیزم به‌شێوازی سۆڤییه‌ت بوو به‌ شایه‌تی گۆڕانی نیو لیبراڵ له‌ ئاستێکی جیهاندا و ئه‌م گۆڕانه‌ش له‌لایه‌ن "ئایدیالۆژی بازاڕی ئازاد، ئازاد سازی بازرگانی، سرینه‌وه‌ی ڕێساکا و ده‌وڵه‌ته‌ بچووکه‌کان"ه‌وه‌ به‌ڕێوه‌ ده‌چوو (Lüthi 2020: 596). کوین سلۆبۆدیان33 باس له‌ باڵاده‌ستیی پاڕادۆکسیکاڵی نیولیبرالیزمی "جیهانی‌خواز" ده‌کات که‌ پێویستی به‌ په‌ره‌سه‌ندنی حومه‌تێکی جیهانی و یاساگه‌لێکی کۆنتڕۆڵییه‌ و له‌م ڕێگه‌یه‌وه‌ مافێکی تایبه‌تی به‌ "قه‌فه‌زی" بازاڕه‌کان له‌ به‌رانبه‌ر ڕێسا نێوخۆییه‌ دیموکراتیکه‌کان و به‌رپرسیارێتی و وڵامده‌ر بوون ده‌به‌خشێت و ئه‌مه‌ش خۆی ده‌بێته‌ هۆی پڕۆژه‌یه‌کی ڕێکخراوه‌یی بۆ داڕشتنه‌وه‌ی دووباره‌ی "ده‌وڵه‌ته‌کان، یاساکان و ڕێکخراوه‌کانی دیکه‌ بۆ پاراستنی بازاڕ"  (2018: 4-6). که‌وایه‌ په‌ره‌سه‌ندی نیولیبرالیزم له‌ ئاستی جیهانیدا دۆخی بۆ سیاسه‌تی دیموکراتیک خراپتر کرد و پاشه‌کشه‌یه‌کی جیددیش له‌ سیاسه‌تی به‌دیموکراسی کردن هاته‌ ئاراوه‌ و دۆخه‌که‌ له‌ پێشتری خۆی خراپتر بوو. 
خۆشبینی و خیاڵ پڵاوه‌کانی ده‌یه‌ی 1990 و سه‌ره‌تاکانی ده‌یه‌ی 2000 زۆڕی بڕ نه‌کرد و ته‌مه‌ن درێژ نه‌بوون هۆکاره‌که‌شی ئه‌وه‌یه‌ که‌ چه‌نده‌ها جۆری ناعه‌داڵه‌تی پێکهاته‌یی قووڵ و به‌رده‌وام له‌ سیسته‌می نێوده‌وڵه‌تی مودێڕندا هه‌یه‌ که‌ دۆخه‌که‌ی بۆ ئه‌م شتانه‌ ته‌یار کردووه‌:  تێکهه‌ڵچوونی توندئاژۆیانه‌، جه‌نایه‌تی به‌ربڵاو، شه‌ڕ له‌ دژی تیرۆر له‌ دوای 2001، قه‌یرانه‌ جیهانییه‌کانی ئابووری له‌ ساڵانی 9-2007، زۆر بوونی ئاواره‌کان، به‌رزبوونه‌وه‌ی ئاستی نایه‌کسانی کۆمه‌ڵایه‌تی-ئابووری و هڵۆڵ بوونه‌وه‌ پشتیوانییه خۆشبژێوییه‌کان؛ هه‌موو ئه‌مانه‌ش به‌بێ ئاماژه‌ کردن به‌ ئه‌نجامه‌ ماڵوێرانکه‌ره‌کانی گۆڕانی که‌ش و هه‌وا و بڵاوبوونه‌وه‌ی جیهانی کۆڤیدی 19یه‌. درێژه‌ و مانه‌وه‌ی هه‌ڵاواردنی ڕه‌گه‌زی و هه‌روه‌ها باڵاده‌ستی ته‌کوزی جیهانیی نیولیبڕاڵ بووه‌ته‌ هۆی دروست بوونی مشتومڕگه‌لێکی زۆر  سه‌باره‌ت به‌وه‌ی که‌ چلۆن ئه‌و کێشانه‌ی ئاماژه‌ی پێکرا و هیرارشییه‌ زاڵه‌کانی دیکه‌ له‌لایه‌ن ڕێکخراوه‌، یاسا، ده‌وڵه‌ته‌کان و کۆمپانیا به‌هێزه‌ نێوده‌وڵه‌تییه‌کان پشتیوانیان لێ‌ده‌کرێت و هه‌روه‌ها چۆن ده‌کرێت ئه‌و کێشانه‌ چاره‌سه‌ر بکرێن و له‌نێو بچن؛ یان ئه‌م قه‌یرانانه‌ی که‌ دروستیان کردووه‌ چلۆن ده‌بنه‌ هه‌وێنی خێرا کردنی گۆڕانی پێکهاته‌یی له‌ ئاستی جیهانی‌دا که‌ به‌ره‌و ئاقارێکی ڕزگاریخوازنه‌ بڕوات؟ 
2. مشتومڕه‌کان له‌ تیوری سیاسیی هاوچه‌رخ‌دا
1،2. تیوری پێوه‌ندییه‌ نێوده‌وڵه‌تییه‌کان
تیوری‌گه‌لی پێوه‌ندی نێوده‌وڵه‌تی له‌ کاتێکدا سه‌ریهه‌ڵداوه‌ که‌ هه‌ستی به‌ پێویستن بوونی شی‌کردنه‌وه‌ و پێشبینی هۆکاره‌کانی شه‌ڕ و ئاشتی له‌ جیهانی سیاسه‌تدا نه‌کردووه‌. هه‌روه‌ها گه‌شه‌ی تیوری پێوه‌ندی نێوده‌وڵه‌تی کارده‌نه‌وه‌یه‌ک له‌به‌رانبه‌ر به‌جیهانی بوونێک بوو که‌ گۆڕانێکی بنه‌ڕه‌تی له‌ هێڵی کات و شوێنی  بوونی کۆمه‌ڵایه‌تی دروست کردووه‌ (Scheuerman 2002 [2018]), و ئه‌م گۆڕانه‌ش له‌ڕێگه‌ی به‌رز بوونه‌وه‌ ئاست و زۆر بوونی پێوه‌ندییه‌ کۆمه‌ڵایه‌تییه‌کان، یه‌کپارچه‌یی ئابووری و بچووک بوونه‌وه‌ی مه‌ودا جوگرافییه‌کان له‌ ئاستی جیهاندا ده‌ناسرێنه‌وه‌ (Keohane 2001). ئه‌مه‌ له‌ کاتێک دایه‌ که‌ زۆربه‌ی ڕوانگه‌کانی تیوریگه‌لی پێوه‌ندی نێوده‌ڵه‌تی سه‌باره‌ت به‌ حکومه‌تی جیهانی جه‌خت له‌سه‌ر زاڵ بوون به‌سه‌ر کێشه‌ی ئانارشی بۆ گه‌یشتن به‌ ئاسایشی مرۆیی له‌ به‌رانبه‌ر مه‌ترسییه‌ هاوبه‌شه‌ جیهانییه‌کان ده‌که‌نه‌وه‌؛ واته‌ ئه‌وه‌ "پاڕادایمێکه‌ بۆ سیاسه‌تی جیهانی" (Zürn 2018) که‌ ته‌نیا بۆ تێگه‌یشتن له‌ حکومه‌تی جیهانی به‌کار دێت. له‌ڕاستیدا ئه‌م حکومه‌تی جیهانییه‌ وه‌کوو ته‌نیا په‌ره‌سه‌ندی ڕێکخراوه‌یی مومکین له‌ سیسته‌می حوکمڕانی جیهاندا ده‌بیندرێت که‌ تایبه‌تمه‌ندییه‌که‌شی پێکهێنانی هاوبه‌شی یاسایه‌کی بنه‌ڕه‌تی بۆ سیاسه‌ت و کێربه‌رکێ سیاسییه‌کان له‌ ئاستی جیهانی، نێونه‌ته‌وه‌یی و نێوخۆیی-یه‌. 
ئیدده‌عای "ریالیسته‌کان" یا "نیوڕیالیسته‌کان" ئه‌وه‌ نییه‌ که‌ سیسته‌می هه‌نووکه‌یی ده‌وڵه‌ته‌کان له‌ چوارچێوه‌یه‌کی نۆڕماتیڤدا هه‌ڵسه‌نگێنن. ئه‌وان ته‌کوزی نێوده‌وڵه‌تی به‌ دۆخی سروشتیی هابزییه‌وه‌ ده‌شوبهێنن که‌ تێیدا چه‌مکی عه‌داڵه‌ت و بێ‌عه‌داڵه‌تی جێگه‌ و پێگه‌ی نییه‌ و هه‌ر یه‌که‌یه‌کی سیاسی واته‌ ده‌وڵه‌ته‌کان به‌شێوه‌یه‌کی عه‌قڵانی هانده‌درێت بۆ ئه‌وه‌ی هه‌موو ئامرازه‌کان که‌ له‌چوارچێوه‌ی هێزه‌که‌یدا هه‌یه‌تی بۆ گه‌ره‌نتی کردنی مانه‌وه‌که‌ی به‌کاری بهێنێت ته‌نانه‌ت ئه‌گه‌ر تێچووه‌که‌شی له‌به‌ر چاو نه‌گرتنی به‌رژه‌وه‌ندییه‌ بنه‌ماییه‌کانی بێت. هه‌ندێک له‌ ریالیسته‌کان پێیان وایه‌ بیرۆکه‌کانی حکومه‌تی جیهانی مه‌شقێکه‌ بۆ هزری یوتوپیایی و وه‌کوو ئامانجێک بۆ سازمانی سیاسیی مرۆیی به‌هیچ شێوه‌یه‌ک کرده‌یی ناکرێت. ڕیالیسته‌کان ده‌ڵێن گریمان حکومه‌تی جیهانی ده‌بێته‌ هۆی هه‌ندێک ئاکامی باش وه‌کوو ئاشتی هه‌رمان به‌ڵام باس له‌وه‌ ده‌که‌ن که‌ حکومه‌تی جیهانی هه‌رگیز نابێته‌ ڕاستییه‌کی ڕێکخراوه‌یی34 و هۆکاره‌که‌شی بۆ کێشه‌ی خۆویست بوون و سروشتی گه‌نده‌ڵی مرۆڤ ده‌گه‌ڕێنه‌ه‌وه‌ یا باس له‌ لۆژیکی ئانارشی نێوده‌وڵه‌تی که‌ تایبه‌تمه‌ندی جیهانی ده‌وڵه‌ته‌کانه‌ ده‌که‌ن؛ له‌ دۆخی ئانارشیدا هه‌موو ده‌وڵه‌ته‌کان ده‌سه‌ڵاتی خۆیان ده‌پارێزن و یان ئیدده‌عای ئه‌وه‌ ده‌که‌ن که‌ ده‌وڵه‌ته‌که‌یان ده‌سه‌ڵات و هێزی باڵاده‌سته‌ له‌به‌رانبه‌ر ئه‌وانی دیکه‌دا. که‌وایه‌ حکومه‌تی جیهانی وه‌کوو ڕێگه‌چاره‌یه‌ک بۆ کێشه‌ جیهانییه‌کان سه‌رناگرێت؛ هۆکاره‌که‌شی ئه‌وه‌یه‌ "هیرارشییه‌کی به‌هێز" له‌ ئاستی جیهانی یان نێوده‌وڵه‌تی ناتوانێت پێکبێت (Krasner 1999: 42). کێنتز واڵتس له‌ ده‌قه‌ به‌ بڕشته‌که‌یدا سه‌باره‌ت به‌ نیوڕیالیزم واته‌ "تیوری سیاسه‌تی نێوده‌وڵه‌تی" به‌ ئاشکرا پشتیوانی له‌ سیسته‌می ده‌وڵه‌ته‌ ده‌سه‌ڵاتداره‌کان له‌به‌رانبه‌ر حکومه‌تێکی جیهانی ده‌کات (1979: 111–2). له‌ ڕوانگه‌ی واڵتز حکومه‌تی جیهانی عه‌داڵه‌ت، ته‌کوز یان ته‌ناهییه‌کی بێ‌لایه‌ن، بێ‌غه‌ره‌ز و جیهانی ده‌سته‌به‌ر ناکات به‌ڵکوو له‌ژێر کاریگه‌ری به‌رژه‌وه‌ندییه‌ ڕێکخراوه‌ییه‌ تایبه‌ته‌کانی خۆی ده‌بێت و به‌م شێوه‌یه‌ کار ده‌کات و تێچووکه‌شی ده‌بێت قوه‌ربانی کردنی ئازادی و به‌رژه‌وه‌ندی ده‌وڵه‌ته‌کان. ئه‌م ڕوانگه‌ ڕیالیستییه‌ دژه‌ژارێکی جیددییه‌ بۆ گێڕانه‌وه‌ لیبڕاڵ و پێشکه‌وتووخوازه‌کانی دیکه‌ که‌ له‌وێدا پێشبینی ده‌سته‌به‌ر بوونی ئاشتییان له‌ کاتێکدا ده‌کرد که‌ ده‌وڵه‌ته‌کان پێکه‌وه‌ ببه‌سترێنه‌وه‌ و پێکه‌وه‌ به‌ند بن. 
ویڵیام شویرمه‌ن ده‌ڵێت (2011: 67–97), ئه‌و ڕیالیستانه‌ی که‌ له‌ ناوه‌ڕاستی سه‌ده‌ی بیسته‌مدا بوون و پێیان ده‌وترا ڕیاڵیستی کلاسیک زۆرتر له‌گه‌ڵ بیرۆکه‌ی گۆڕانی ڕێکخراوه‌یی جیهانی ده‌سازان تاوه‌کوو ڕیالیسته‌ هاوچه‌رخه‌کان.  ڕیالیسته‌ "کلاسیک" و "پێشڕه‌وه‌کان" وه‌کوو ڕاینهۆڵد نه‌یبور، ئی ئچ کار، هانس جی مۆرگێنتا و هه‌روه‌ها جان هێرز و فڕێدریک شوومان داشداریان له‌ ئاجێندایه‌کی ڕیفۆرمیستی جیهانی ده‌کرد که‌ خواسته‌که‌ی سه‌رهه‌ڵدانی به‌جیهانی بوونی ئابووری، گۆڕانی تێکنۆلۆژیک، شه‌ڕه‌ گشتگیره‌ مودێڕنه‌کان، شۆڕشێکی ئه‌تۆمی (ناوه‌کی) بوو. له‌ ڕوانگه‌ی ڕاینهۆڵد نه‌یبور ئه‌گه‌رچی کرده‌یی بوونی گۆڕانه‌ سیاسییه‌ جیهانییه‌کان به‌ره‌و حکومه‌تێکی جیهانی له‌ چوارچێوه‌ی سیسته‌مێکی فیدڕاڵ‌دا شتێکی باشه‌ به‌ڵام پێوه‌ندی به‌ جۆرێک یه‌کپارچه‌یی و یه‌کگرتوویی کۆمه‌ڵایه‌تی جیهانییه‌ به‌جۆرێک که‌ له‌وه‌ی ناوه‌ڕاسته‌کانی سه‌ده‌ی بیسته‌میش قووڵتر و ڕیشه‌دارتر بێت (Scheuerman 2011: 73) 
جگه‌ له‌وانه‌ نه‌یبور نیگه‌رانی ئه‌وه‌ بوو که‌ له‌ ئه‌گه‌ری نه‌بوونی بنه‌مایه‌کی کۆمه‌ڵاتی و که‌لتووری پێویست بۆ یه‌که‌یه‌کی سیاسیی جیهانی؛ گه‌یشتن به‌ حکومه‌تی جیهانی به‌سود نه‌بێت؛ له‌ وه‌ها دۆخێکدا حکومه‌تی جیهانی بۆ حوکمڕانی پێویستی به‌ که‌ره‌سته‌گه‌لێکی زۆردارانه‌یه‌ و به‌م شێوه‌یه‌ دێوه‌زمه‌ی هێزێکی زۆردار و ملهوڕی جیهانی سه‌رهه‌ڵده‌دات (72–6).. که‌سانی دیکه‌ وه‌کوو جه‌میز بڕونهام باس له‌وه‌ ده‌که‌ن ده‌وڵه‌تێکی جیهانی ته‌نیا له‌ڕێگه‌ی زاڵ بوونێکی ئیمپریاڵییه‌وه‌ (پاشایانه‌) ده‌سته‌به‌ر ده‌بێت(Deudney2019). له‌گه‌ڵ ئه‌م هۆژداریانه‌ش؛ دیسان ئارگیومێنته‌ کرداری و پڕ له‌ دووربینی و وشیاری ڕیالیسته‌کان بۆ ده‌وڵه‌تێکی جیهانی وێبێری35 سه‌رنجه‌کانی به‌ره‌و لای خۆی ڕاکێشاوه (Cabrera 2010; Ulas 2016; Araujo 2018; Craig 2019). 
زانایان "کۆمه‌ڵگای نێوده‌وڵه‌تی" یان هه‌مان "قوتابخانه‌ی ئینگلیزی" ده‌ڵێن ئه‌گه‌رچی ده‌سه‌ڵاتێکی ناوه‌ندی گشتگیر که‌ به‌سه‌ر ده‌وڵه‌ته‌کاندا زاڵ بێت بوونی نییه‌ به‌ڵام ئه‌وه ناگه‌ینێت که‌ له‌ پێوه‌ندییه‌کانیاندا هیچ یاسایه‌کیان نییه‌ یا ناکرێت بڵێین نۆڕم‌گه‌لێکی به‌هێز سه‌باره‌ت به‌ ڕه‌فتاره‌کانیان که‌ ده‌توانن کرده‌یی بکرێن  بوونی نییه‌. ئانارشی نێوان ده‌وڵه‌ته‌کان نابێته‌ به‌ربه‌ستێک بۆ دروست بوونی بیرۆکه‌ی کۆمه‌ڵگایه‌ک له‌ ده‌وڵه‌ته‌کان که‌ نۆڕمه‌کان به‌سه‌ریاندا حاکمه‌(Bull 1977).  
تیوری داڕێژه‌رانی "کۆمه‌ڵگای نێوده‌وڵه‌تی" نه‌بوونی ده‌سه‌ڵاتێکی جیهانیی ناوه‌ندی ئاوا نابینن که‌ ده‌بێت به‌ناچاری جیهانێک له‌ ده‌وڵه‌تکان هه‌بێت که‌ هه‌ر ده‌وڵه‌تێک توانی ئه‌وی دیکه‌ بخوات؛ ئه‌وان حکومه‌تی جیهانی به‌شتێکی پێویست نازانن و ده‌ڵێن بوونی وه‌ها شتێک جێگای مه‌ترسییه‌ و ڕه‌نگه‌ ببێته‌ عه‌بایه‌ک بۆ شاردنه‌وه‌ی شه‌ڕی نێوان ده‌وڵه‌ته‌کان بۆ زاڵ‌بوونێکی ئیمپڕیالیستی و داگیرکه‌رانه‌ی ده‌وڵه‌تانی دیکه‌. ماڕتین وایت ده‌ڵێت خولیا و ئایدیاله‌ ئه‌خلاقییه‌کانی جیهان وه‌ته‌نی له‌ کرده‌وه‌دا ده‌بێته‌ سته‌مکاری و ئیمپریالیزمی سیاسی (1991). کریس بڕاون وه‌کوو ئالتێرناتیڤێک بۆ حکومه‌تی جیهانی و هه‌روه‌ها بۆ ڕه‌نگدانه‌وه‌ی ڕۆسۆ و کانت باس له‌وه‌ ده‌کات که‌ خولیای کۆمه‌ڵێک له‌ کۆمه‌ڵگا دادپه‌روه‌ر و ئه‌خلاقییه‌ خودموختاره‌کان له‌چوارچێوه‌ی ئاشتی و یاسادا پێوه‌ندیان له‌گه‌ڵ یه‌کتری هه‌یه‌ (1995:106) 
دامه‌زراندنی کۆمه‌ڵگایه‌کی نێوده‌وڵه‌تی به‌شێوه‌ ئایدیاله‌که‌ی پێویستی بوونی حکومه‌تێکی جیهانی باڵاده‌ست له‌نێوده‌بات. ئاندڕێی هورڵ ده‌ڵێت: ئه‌وه‌ گرینگه‌ بزانین که‌ گۆڕانه‌ کۆمه‌ڵایه‌تی، ژینگه‌یی و له‌سه‌رووی هه‌مووانه‌وه‌ تێکنۆلۆژییه‌کان کاریگه‌ری له‌سه‌ر ڕێژه‌ی کێشمه‌کێشه‌کانی حوکمڕانی و سه‌رچاوه‌کانی کۆنترۆڵ و حوکمڕانی هه‌یه‌(2007: 293). هه‌ر له‌به‌ر ئه‌م هۆکارانه‌یه‌ هورێڵ پاشه‌که‌شه‌ کردن به‌ره‌و پلۆڕالیزمی ده‌وڵه‌ت-ته‌وه‌ر به‌ مومکین نازانێت به‌ڵام ده‌ڵێت دامه‌زراندنی "کۆمه‌ڵگایه‌کی نێوده‌وڵه‌تیی ڕه‌وا، کاریگه‌ر و سه‌قامگیر" پێویستی به‌ قه‌ره‌بوو کردنه‌وه‌ی نایه‌کسانییه‌ جیهانییه‌کانه‌ که‌ ئه‌مه‌ش له‌ڕێگه‌ی دابه‌ش کردنه‌وه‌ی هێزی سیاسی بۆ پشتیوانی له‌و کارگێڕه‌ به‌کۆمه‌ڵه‌ سیاسییانه‌یه‌ که‌ لاوازن و په‌ڕاوێز خراون(2007: 318). لێکدانه‌وه‌ی نێوه‌ده‌ڵه‌تی-خوازانی36 لیبراڵ سه‌باره‌ت به‌ ته‌کوزی جیهانی ته‌نیا بۆ که‌ڵکه‌ڵه‌ نه‌ریتییه‌که‌یان واته‌ هه‌مان پرسی شه‌ڕ و ئاشتی ناگه‌ڕێته‌وه‌. ئه‌م قوتابخانه‌ هزرییه‌ی پێوه‌ندیی نێوده‌وڵه‌تی له‌ هه‌ر دوو قوتابخانه‌که‌ی پێشوو ئاشکراتر و ڕوونتر ڕه‌خنه‌ له‌ لێکدانه‌وه‌ نه‌ریتییه‌کان سه‌باره‌ت به‌ حوکمڕانی ده‌وڵه‌تی ده‌گرێت. ڕێچارد فاڵک ته‌کوزی جیهانی هاوچه‌رخ وه‌کوو "حوکمڕانییه‌کی نامرۆیی" ناو ده‌بات که‌ ئه‌م زیانانه‌ی به‌دواوه‌یه‌: زۆر بوونی هه‌ژاری جیهانی کاریگه‌ری له‌سه‌ر پتر له‌ یه‌ک ملیارد مرۆڤ هه‌یه‌، حاشا و چاوپۆشی کردن له‌ مافی مرۆڤ بۆ ئه‌و گروپانه‌ی که‌ له‌ڕووی که‌لتووری و کۆمه‌ڵایه‌تییه‌وه‌ لاوازن و مه‌ترسییان له‌سه‌ره‌، به‌کارهێنان و هه‌ڕه‌شه‌ی به‌رده‌وامی شه‌ڕ وه‌کوو ئامرازێکی سیاسی، له‌نێوچوونی ژینگه‌ و نه‌بوونی به‌رپرسیارێتییه‌کی سه‌روونه‌ته‌وه‌یی دیموکراتیک (1995: 1–2). به‌رنامه‌ی نێونه‌ته‌وه‌-خوازیی لیبڕاڵه‌کان کاتێک دێته‌ ئاراوه‌ که‌ پێشکه‌وتنێک له‌ سووک کردن و چاره‌سه‌ر کردنی ئه‌و کێشانه‌ به‌دی بکرێت. له‌گه‌ڵ ئه‌وه‌شدا فاڵک به‌ڕوونی ئاماژه‌ به‌وه‌ ده‌کات که‌ ده‌کرێت حکومه‌تی مرۆیی به‌بێ حکومه‌تی جیهانی ده‌سته‌به‌ر بێت و ئه‌م ڕێگاچاره‌یه‌ هه‌م ئه‌گه‌ری ده‌سته‌به‌ر بوونی زۆرتره‌ و هه‌میش باشتر و دڵخوازتره‌ (1995: 8). مه‌به‌ستی فاڵک له‌ حکومه‌تی جیهانی فۆڕمێکه‌ له‌ سازمانی سیاسی جیهانی که‌ لانیکه‌م ئه‌م تایبه‌تمه‌ندییانه‌ی هه‌یه‌: 
چاره‌سه‌ری هه‌موو کێشه‌کان به‌شێوه‌یه‌کی ئاشتییانه‌ و یه‌کلا که‌ره‌وه‌ له‌ ڕێگه‌ی بڕیاردانی لایه‌نی سێهه‌م و له‌سه‌ر بنه‌مای یاسا، چه‌ک کردنی به‌شێوه‌یه‌کی گشتی و هه‌مه‌لایانه‌ له‌ ئاستی ناوچه‌یی و ده‌وڵه‌ته‌کاندا، توانایی یاسادانانی جیهانی که‌ توانایی ئه‌نجام دانیان هه‌بێت و له‌سه‌ر بنه‌مای ئه‌م تواناییه‌ پشتیوانی لێ‌بکرێت؛ و جۆرێک له‌ ڕێبه‌رایه‌تی ناوه‌ندی(1995: 7). 
فاڵک له‌جیاتی حکومه‌تی جیهانی؛ بانگه‌شه‌ بۆ کۆمه‌ڵگای مه‌ده‌نی جیهانی و نه‌ته‌وه‌ یه‌کگرتووه‌کان له‌ چوارچێوه‌ی کرده‌وه‌ی دیموکراتیک سه‌روونه‌ته‌وه‌یی ده‌کات تاوه‌کوو گۆڕان له‌ هێزی ده‌وڵه‌ت و بازاڕ که‌ هه‌ر دووکیان کێشه‌کانی جیهانی هاوچه‌رخی ئێمه‌یان به‌رهه‌م هێناوه‌ دروست بکه‌ن(1995: 207).  
به‌م پێیه‌ زۆربه‌ی تیوری داڕێژانی لیبراڵی نێوه‌ده‌وڵه‌تی-خواز بیر له‌ پێویست بوونی ڕێکخراوه‌گه‌لێکی به‌هێزی نێوده‌وڵه‌تی و جیهانی ده‌که‌نه‌وه‌ تاوه‌کوو له‌م سۆنگه‌یه‌وه‌ بتوانن گۆڕان له‌و هێزه‌ و ئیمتازاته‌ به‌رچاوه‌ی که‌ به‌شێوه‌ی نه‌ریتی به‌ ده‌وڵه‌ته‌ سه‌ربه‌خۆکان دراوه‌ ساز بکه‌ن. 
ئان ماڕی سلاتر37-یش بیرۆکه‌ی دیموکراسی جیهان وه‌ته‌نی و پاڕله‌مانی جیهانی ڕه‌ت ده‌کاته‌وه‌ و پێی وایه‌ وه‌ها شتێک کرده‌یی نابێت و ئه‌سته‌مه‌  (2004:8 and 238). سلاتر پشتیوانی له‌ "حکومڕانییه‌کی جیهانی ده‌کات" که‌ له‌وێدا بیرۆکه‌ی که‌متر مه‌ترسیدار سه‌باره‌ت سازماندانی به‌کۆمه‌ڵ و گشتی هه‌یه‌ و یاسادانانیش به‌بێ زۆر و گوشاره‌" تا له‌م ڕێگه‌یه‌وه‌ کێشه‌گه‌لی وه‌کوو تاوانه‌ سه‌روونه‌ته‌وه‌ییه‌کان، تیرۆریزم و له‌نێوبردنی ژینگه‌ چاره‌سه‌ر بکرێت  (2004: 9). له‌ ڕوانگه‌ی سلاتره‌وه‌ ده‌وڵه‌ته‌کان یه‌کپارچه‌ نین به‌ڵکوو پارچه‌ پارچه‌یه‌ و به‌شێوه‌یه‌کی  یه‌کجار زۆر تۆڕی و ڕایه‌ڵه‌یین و ئه‌وه‌ش به‌هۆی بوونی تۆڕه‌کانی زانیاری، جێ‌به‌جێکه‌ر و ڕێکخه‌ر-ه‌ (67: 2004)؛ ئه‌م تۆڕانه‌ حکومه‌تێکی جیهانی به‌گشت ڕێکخراوه‌ جیاوازه‌کانیاوه‌ به‌رهه‌م ده‌هێنن که‌ هه‌رکام له‌و ڕێکخراوانه‌ ئه‌رکه‌ بنه‌ماییه‌کانی ده‌وڵه‌ته‌کان - واته‌ یاسادانان، دادوه‌ری و جێ‌به‌جێ کردن- ڕاده‌په‌ڕێنن و له‌گه‌ڵ یه‌کتری (نێوخۆیی) له‌ پێوه‌ندی‌دان و هه‌روه‌ها له‌گه‌ڵ هاوتا ده‌ره‌کی و بیانییه‌کانیشیان هه‌ڵسوکه‌وتیان هه‌یه‌ (2004:5). سلاتر پێیوایه‌ ته‌کووزی جیهانیی ڕایه‌ڵه‌یی زۆر کاریگه‌رتر و شوێندانه‌رتره‌ و ده‌توانێت ته‌کووزێکی جیهانیی عادڵانه‌تریش بێت له‌چاو ئه‌و شته‌ی ئێمه‌ هه‌نووکه‌ هه‌مانه‌ یان ببێته‌ حکومه‌تێکی جیهانی که‌ تێیدا دامه‌زراوه‌ جیهانییه‌کان له‌ سه‌رووی ده‌وڵه‌ت-نه‌ته‌وه‌کانه‌وه‌ن و یاسا جیهانییه‌کان جێ‌به‌جێ ده‌که‌ن (7-6: 2004). 
سلاتر زۆر به‌ تامه‌زرۆییه‌وه‌ ده‌یهه‌وێت واده‌ی "حکومه‌ت کردنی جیهانی له‌ ڕێگه‌ی ڕایه‌ڵه‌ی حکومه‌ته‌کان" زه‌ق بکاته‌وه‌ و وه‌کوو "سیاسه‌تێکی گشتیی باش بۆ جیهان و هه‌روه‌ها سیاسه‌تی ده‌ره‌وه‌ی نه‌ته‌وه‌ییی باش" بنوێنێت (261: 2004)؛ هه‌روه‌ها ئاماژه‌ به‌وه‌ش ده‌کات له‌ دۆخیی جیهانیی ئێستادا که‌ نایه‌کسانییه‌کی زۆر له‌بواری کۆمه‌ڵایه‌تی، ئابووری و سیاسی له‌نێوان ده‌وڵه‌ت و خه‌ڵکدا هه‌یه‌ حکومڕانییه‌کی کاریگه‌ر و عادڵانه‌ی جیهانی پێوستی به‌ ڕایه‌ڵه‌یه‌ک هه‌یه‌ که‌ تێیدا حکومه‌تی جیهانی له‌ ڕێگه‌ی نۆڕمگه‌لی وه‌کوو " یه‌کسانی له‌ ڕاوێژ و ته‌گبیری جیهانی"، قبووڵ کردنی عه‌قڵانی و ڕه‌وای جیاوازییه‌کان و "هاودڵیی ئه‌رێنی" له‌ چوارچێوه‌ی ڕاوێژ و ته‌گبیر و هاوکاریی چالاکانه‌ له‌نێوان سازمانه‌کاندا" ماڵێک بۆ خۆی بکاته‌وه‌. جگه‌ له‌وانه‌ش ڕایه‌ڵه‌کانی حکومڕانی جیهانی له‌ ڕێگه‌ی سیسته‌می کونتڕۆڵ و هاوسه‌نگی پێویستیان به‌وه‌ هه‌یه‌ که‌ پتر به‌رپرس بن و هه‌روه‌ها له‌ ڕێگه‌ی "ئه‌سڵی به‌ش به‌ش کردنی ده‌سه‌ڵاتی بڕیاردان" زۆرتر و زۆرتر وڵامده‌ر بن (60-244: 2004). به‌ڵام به بێ ڕۆیشتن به‌ره‌و جیهانێکی یه‌کسانتر و ڕێژگرتنی دوولایه‌نه‌ وه‌دیهاتنی ڕایه‌ڵه‌گه‌لێک بۆ حوکمڕانی جیهانی که‌ له‌وێدا به‌ دڵێکی به‌خشه‌نده‌ و بێ لایه‌نه‌وه‌ کار بکات ده‌سته‌به‌ر نابێت ناتوانێت یارمه‌تی "گشت نه‌ته‌وه‌ و خه‌ڵکانی سه‌ر به‌ ئه‌وان بۆ گه‌یشتن به‌ ئاشتییه‌کی به‌ربڵاو، پێشکه‌وتن، چاوه‌دێری زۆرتری گۆی زه‌وی و هه‌روه‌ها لانیکه‌می ستاندارده‌کانی که‌رامه‌تی مرۆیی" بدات(166: 2004). 
له‌م پێناوه‌دا تۆماس وایس38 به‌داخه‌وه‌یه‌ بۆ ئه‌و گۆڕانکارییه‌ سیاسی و ڕووناکبیرانه‌ی که‌ له‌جیاتی جه‌خت کردنه‌وه‌ له‌سه‌ر حکومه‌تی جیهانی به‌ره‌و حوکمڕانی جیهانی ڕۆیشتوون و ده‌ڵێت: ئه‌و سازمان، ئه‌نجوومه‌ن و ڕایه‌ڵه‌ خۆبه‌خشانه‌ی که‌ له‌ ئاستی جیهانیدا هه‌ن "زۆر ناته‌واون" تاوه‌کوو بتوانن ئامبازی کێشه‌ جیهانییه‌کان ببنه‌وه‌؛ که‌وایه‌ ئیمه‌ ده‌بێت له‌ خۆمان بپرسین گه‌لۆ ده‌توانین ده‌ستمان به‌ هه‌ر شتێک ڕابگات که‌ شێوه‌ی حکومڕانییه‌کی شوێندانه‌ر بۆ جیهان بدات و بێ ئه‌وه‌ی دامه‌زراوه‌گه‌لێک بوونیان هه‌بێت که‌ تایبه‌تمه‌ندی سه‌روو-نه‌ته‌وه‌ییان له‌ ئاستی جیهانیدا هه‌بێت؟ 
له‌لایه‌کی تره‌وه‌ زۆربه‌ی تیۆریسینه‌ هاوچه‌رخه‌کانی پێوه‌ندییه‌ نێوه‌ده‌وڵه‌تییه‌کان پێویست بوون، باش بوون و ئه‌گه‌ری ده‌سته‌به‌ربوونی حکومه‌تی جیهانی ڕه‌ت ده‌که‌نه‌وه‌. ئه‌لکساندر وێنت تیۆریسینی کانستڕاکتیڤیست ده‌ڵێت " لۆژیکی ئانارشی" خۆی له‌ خۆیدا هه‌ڵگری گۆڕان به‌ره‌و " پاوانخوازییه‌کی جیهانییه‌ بۆ که‌ڵک وه‌رگرتنی ڕه‌وا له‌ توندوتیژیی سازماندراوی حکومه‌تێکی جیهانی" (491: 2003). وێنت به‌ که‌ڵک وه‌رگرتن له‌ ڕوانگه‌ی39 ئه‌ره‌ستوو و هیگل خوێندنه‌وه‌یه‌کی ئه‌نجام باوه‌ڕانه‌ له‌مه‌ر پێکهاتن و گه‌شه‌ی ته‌کووزی جیهانی له‌ سیسته‌می ئانارشیکی ده‌وڵه‌ته‌کان به‌ره‌و ده‌وڵه‌تێکی جیهانی ئاراسته‌ ده‌کات و ده‌ڵێت: شه‌ڕ بۆ ڕه‌وایی له‌نێوان ده‌وڵه‌ته‌کان هه‌مان ئه‌نجامی ده‌بێت که‌ له‌نێوان تاک و که‌سه‌کاندا هه‌یه‌ واته‌ دروست کردنی شووناسێکی گشتی و له‌ ئاکامیشدا پێکهێنانی ده‌وڵه‌ته‌ (493: 2003). 
گۆڕانکاریگه‌لی تێکنۆلۆژیک به‌تایبه‌تی ئه‌وانه‌ی "تێچووی شه‌ڕ" پتر ده‌که‌ن و هه‌روه‌ها " ئه‌و مه‌ودایه‌که‌ی که‌ ده‌کرێت ده‌وڵێتێکی تێدا دروست بکرێت" به‌رینتر ده‌کاته‌وه‌ کاریگه‌ری له‌سه‌ر شه‌ڕ بۆ "ڕه‌وایی"ی نێوان ده‌وڵه‌ته‌کان ده‌بێت و بیرۆکه‌ی خۆ-به‌ته‌واو زانین له‌رزۆک ده‌کات و دروست بونی ده‌وڵه‌تێکی جیهانی ده‌کاته‌ دیارده‌یه‌کی بێ‌ئه‌ملاوئه‌ولا و حه‌تمی (4-493: 2003). وێنت سوود له‌ کاره‌کانی ده‌نییه‌ڵ دیودنی40 (1999 و 1995) وه‌رده‌گرێت و ده‌بێژێت گه‌شه‌ی تێکنۆلۆژیی داڕمێنه‌ر ده‌وڵه‌ته‌کان لاواز ده‌کات هه‌ر به‌و جۆره‌ی مرۆڤ له‌ تیوریی دۆخی سرووشتی هابزدا هه‌یه‌: 
له‌م ڕووه‌وه‌ بیری تاک جیهانگه‌رایی- ناوه‌کی41 ڕێک وه‌کوو مه‌ترسییه‌کانی دۆخی سروشتییه‌ که‌ له‌وێدا تاکه‌کان هێزی خۆیان پێشکه‌شی هێزێکی گشتگیر ده‌که‌ن؛ به‌ هه‌مان شێوه‌ش گۆڕان له‌ هێزی ڕووخێنه‌ر هه‌مان دۆخیی سرووستی تاکه‌کان بۆ ده‌وڵه‌ته‌کان به‌رهه‌م ده‌هێنێته‌وه‌ (Wendt 2003: 508). 
دیودنی له‌م دواییانه‌دا کوتوویه‌تی‌ ڕێگه‌چاره‌ی حکومه‌تی جیهانی که‌ حاڵه‌تێک له‌ هیرارشیی له‌ سه‌ره‌وه‌ بۆ خوارێ له‌خۆ ده‌گرێت به‌کرده‌یی نابێت و له‌باری تیورییه‌که‌وه‌ مردووه‌ و ئه‌و ئاڵتێرناتیڤه‌ی باسی لێ ده‌کات چه‌مکی "نێگارشیکه‌"42 و ده‌ڵێت چه‌مکی کۆماریی خوازیی فێدرالیستی له‌ ته‌کووزی جیهانی کێشه‌کانی ئانارشی چاره‌سه‌ر ده‌کات و ئه‌م کاره‌ش له‌ ڕێگه‌ی گه‌شه‌ی ڕێژیمه‌کانی ده‌روه‌ستی و سنووردارێتی دوو لایه‌نه‌یه‌43 به‌ڵام ئه‌وه‌ش ده‌بێ به‌بێ مه‌ترسیی دیزپۆتیزم و تۆتالیتاریانیزمێک بێت که‌ هاوته‌ریبه‌ له‌گه‌ڵ حکومه‌تی جیهانیی هیرارشیک (2019 و 2020). 
له‌ روانگه‌ی وێنته‌وه‌ ڕێگای دروست کردنی ده‌وڵه‌تی جیهانی شتێکی حاشا هه‌ڵنه‌گر و بێ‌ئه‌ملاوئه‌ولایه‌ و ئه‌و حکومه‌ته‌ جیهانییه‌ تایبه‌تمه‌ندییه‌که‌ی ده‌رکه‌وتنی "کۆمه‌ڵگایه‌یه‌کی ئه‌منییه‌تی جیهانییه‌" که‌ تێیدا ئه‌ندامه‌کان کێشه‌ و ڕووبه‌ڕووبوونه‌وه‌کانیان به‌شێوه‌یه‌کی ئاشتیخوازانه‌ چاره‌سه‌ر ده‌که‌ن تاوه‌کوو له‌ ڕێگای زه‌بر و زه‌نگه‌وه‌ به‌دوای چاره‌دا بگه‌ڕێن و ده‌بێت ئه‌و متمانه‌یه‌ش به‌ ئه‌ندامه‌کانی بدات که‌ کاتێک تاوانێک ڕوو ده‌دات سیسته‌مه‌که‌ پشتیوانیان لێ ده‌کات و هه‌روه‌ها ببێته‌ "ده‌سه‌ڵاتێکی سه‌روونه‌ته‌وه‌ییی جیهانی" که‌ ده‌توانێت بڕیارگه‌لی به‌هێز و به‌بڕشت بۆ به‌کارهێنانی به‌کۆمه‌ڵی هێز و زۆر بدات(550: 2003). هێزی هانده‌ری ئه‌م گۆڕانه‌ هه‌مان ئه‌و شه‌ڕه‌یه‌ بۆ ڕه‌وایی و به‌ فه‌رمی ناسین. ئه‌مه‌ له‌ کاتێک دایه‌ که‌ گه‌شه‌ و به‌ره‌و پێشچوونی ئه‌و سیسته‌مه‌ ناگاته‌ ئه‌نجام مه‌گه‌ر ئه‌وه‌ی سوبژێکتیویته‌ی گشت تاک و گروپه‌کان به‌ فه‌رمی و ڕه‌وا بناسرێت و له‌لایه‌ن ئه‌وه‌ ده‌وڵه‌ته‌ وێبێرییه44‌ جیهانییه‌وه‌ پشتیوانی لێ بکرێت (506: 2003؛ بۆ ڕه‌خنه‌ی ئارگیومێنته‌ ئه‌نجامناسانه‌کان سه‌باره‌ت به‌ فۆڕمه‌ دامه‌زراوه‌ییه‌کان بڕوانه‌ Levy2020). 
وێنت باس له‌وه‌ ده‌کات که‌ ده‌وڵه‌ته‌ به‌هێزه‌کان سوود له‌و تایبه‌تمه‌ندییه‌ی خۆیان وه‌رده‌گرن واته‌ هه‌مان به‌ڕه‌واناسینی ناهاواتا و نابه‌رانبه‌ر45 وئه‌مه‌ش ئه‌گه‌ری دژایه‌تی له‌گه‌ڵ پێکهێنانی ده‌وڵه‌تی جیهانی ده‌خاته‌ ڕوو. ئه‌و ده‌بێژێت له‌گه‌ڵ بڵاو بوونه‌وه‌ی پۆتانسییه‌لی توندووتیژی زۆرتر به‌نیسبه‌تی هێزه‌ بچووکه‌کان (وه‌کو ئه‌لقاعیده‌ و کۆریای باکوور) ئه‌و ئاکامه‌ی لێ ده‌که‌وێته‌وه‌ که‌ " توانایی هێزه‌ گه‌وره‌کان بۆ پێشگری له‌ به‌رانبه‌ر خواسته‌ جیهانییه‌کانی خه‌ڵکانی دیکه‌ بۆ به‌ڕه‌وا ناسینیان تووشی کێشه‌ دێت و ڕاگرتنی سیسته‌مێک که‌ تێیدا هێز و ئیمتیازه‌ تایبه‌ته‌کانی زل هێزه‌کان گرێدراوی حاکمییه‌تی یاساییه‌کی جێ‌به‌جێکه‌ر نییه‌ زۆرتر و زۆرتر ئه‌سته‌ه‌م ده‌بێته‌وه‌(524: 2003).
به‌پێی ئه‌و شێمانه‌یه‌ که‌ ده‌ڵێت سیسته‌مه‌کان ده‌خوازن که‌ ئه‌نجامدا به‌ره‌و سه‌قامگیری بڕۆن. له‌ ده‌وڵتی جیهانیشدا تاکه‌کان و ده‌وڵه‌ته‌کان وه‌کوو یه‌ک ئازادی نه‌رێنیی46 خۆیان بۆ ڕووبه‌ڕووبوونه‌وه‌ی توندووتیژی تاک لایه‌نه‌ له‌ده‌ست ده‌دن؛ به‌ڵام له‌ به‌رانبه‌ردا ئازادی ئه‌رێنی47 خۆیان بۆ ئازادی سۆبژێکتیڤیته‌ی به‌ ڕه‌وا ناسراو به‌ده‌ست ده‌هێنن (525: 2003). 
شه‌ڕی کۆتایی و بێ‌ئه‌ملاوئه‌ولای مرۆڤه‌کان بۆ گه‌یشتن به‌ دۆخی به‌فه‌رمی ناسین و ڕه‌واناسینه‌. له‌ هه‌مان کاتیشدا وێنت پێکهاتنی ده‌وڵه‌تی جیهانی به‌ حه‌تمی ده‌زانێت و ده‌ڵێت ڕێگایه‌کی شه‌ڕی حه‌تمییه‌ بۆ گه‌یشتن به‌ ڕه‌واناسینی تاک و گروپه‌کان؛ له‌م چوارچێوه‌یه‌شدا ده‌ڵێت ده‌وڵه‌تی جیهانی ده‌توانێت به‌ چه‌ند جۆر بێت: ئه‌و ده‌وڵه‌ته‌ جیهانییه‌ له‌ حاڵێکدا که‌ توندووتیژییه‌ سازماندراوه‌کان "به‌کۆمه‌ڵ"48 ده‌کات پێویست ناکات که‌لتوور، ئابووری و یان سیاسه‌تی خۆجێی بهێنێته‌ ئاستی جیهانییه‌وه‌ و "به‌کۆمه‌ڵ"یان بکات؛ ئه‌مه‌ش له‌ کاتێکدایه‌ که‌ ئه‌و ده‌وڵه‌ته‌ پێویستی به‌ پێکهاته‌یه‌که‌ که‌ بتوانێت " وڵام و ڕووبه‌ڕووبوونه‌وه‌یه‌کی گشتی له‌ به‌رانبه‌ر مه‌ترسیییه‌کان ڕێبه‌ری و جێ‌به‌جێ بکات"، پێویستی به‌وه‌ نییه‌ ئه‌ڕته‌ش و سوپا نه‌ته‌وه‌ییه‌کان بسڕێته‌وه‌؛ یان پێویستیشی به‌وه‌ نییه‌ تاقه‌ ئه‌ڕته‌شێک له‌ نه‌ته‌وه‌ یه‌کگرتووه‌کانیش نییه‌ به‌ڵام پێویستی به‌ شێوه‌یه‌ک هه‌یه‌ که‌ ده‌رباز بوون و سه‌رپێچی له‌ بڕیاره‌کانی بوونی نه‌بێت؛ ته‌نانه‌ت پێویستیشی به‌ حوکمڕانییه‌کی جیهانیش نییه‌ به‌ واتایه‌یه‌ی که‌ ڕه‌نگه‌ ئێمه‌ لێیی تێبگه‌ن یانی یه‌که‌که‌ی یه‌کگرتوو و یه‌کده‌ست که‌ یه‌ک ڕێبه‌ری هه‌یه‌ و بڕیاره‌کانی قسه‌ی کۆتاییه‌ (506: 2003). 
دژایه‌تی لیبراڵه‌کان له‌گه‌ڵ حکومه‌تی جیهانی 
ئێمه‌ له‌ ئیستادا ئاوڕ له‌ حکومه‌تی جیهانی له‌نێوان تیوریسییه‌نه‌ هاوچه‌رخه‌کانی لیبڕاڵ ده‌ده‌ینه‌وه‌. له‌وکاته‌ی که‌ تیوریی یه‌کسانی جان ڕاوڵز له‌ ساڵی 1971 بڵاوبووه‌توه‌ بیرمه‌نده‌ لیبڕاڵه‌کان وه‌کوو چارڵز بیتز49 و تۆماس پۆگه‌50 ده‌یانویست ڤێرژێنێکی جیهان وه‌ته‌نی له‌ لیبڕالیزم له‌ ڕێگه‌ی په‌ره‌پێدانی پڕه‌نسیپه‌کانی ڕاوڵز له‌مه‌ڕ یه‌کسانی ناوخۆیی به‌ره‌و به‌سێنی جیهانی ڕابکێشن. بیتز سه‌باره‌ت تێگه‌یشتنێکی لیبڕاڵ له‌ ئه‌خلاقی نێوده‌وڵه‌تیدا ده‌ڵێت: ئه‌وه‌ پێوه‌ندی به‌ هه‌ڵسوکه‌وت و پێوه‌ندگه‌لی ئه‌خلاقی ئه‌ندامانی کۆمه‌ڵگایه‌کی جیهانییه‌وه‌ هه‌یه‌ که‌ له‌وێدا سنووره‌کانی ده‌وڵه‌ت به‌شێوه‌یه‌کی به‌رچاوه‌ ده‌بنه‌ شتێکی لاوه‌کی (1979 [1999a: 181–2]). 
لیبڕالیزمی جیهان وه‌ته‌نی ئه‌خلاقی دامه‌زراوه‌ نێوخۆیی و نێوده‌وڵه‌تییه‌کان له‌سه‌ر بنه‌مای "تێبینی بی‌لایه‌نه‌ی هه‌ر تاکێک که‌ ده‌چێته‌ ژێر کارتێکه‌رییه‌وه‌" باس ده‌کات (1999b: 287). که‌واته‌ تیوری جیهان وه‌ته‌نی لیبڕاڵ سه‌باره‌ت به‌ یه‌کسانی جیهانی به‌ تێگه‌یشتن له‌ مرۆڤایه‌تی وه‌کوو کۆمه‌ڵگایه‌کی ئه‌خلاقی گشتی و هاوبه‌ش و کۆمه‌ڵگایه‌کی یه‌کسان و ئازاد له‌ که‌سه‌کان ده‌ستپیده‌کات. سه‌باره‌ت به‌ پێوه‌ندی و جیاوازیی نێوان ئه‌خلاقی جیهان وه‌ته‌نی و جیهان وه‌ته‌نیی سیاسی و دامه‌زراوه‌یی له‌ چوارچێوه‌ی ده‌وڵه‌ت یان حکومه‌تێکی جیهانیدا باسگه‌لێک زۆر هاتووه‌ته‌ ئاراوه‌(Beitz 1994; Dufek 2013; Cabrera 2018 and 2019). تیوری داڕێژه‌رانی هاوچه‌رخی لیبڕاڵ به‌شێوه‌یه‌کی نه‌ریتی ده‌ڵێن حکومه‌تی جیهانی له‌ فۆڕمی لێڤیاتانێکی جیهانیدا که‌ هێزی یاسادانان، جێ‌به‌جێکاری، دادوه‌رانه‌ و به‌کار بردنی زۆری هه‌یه‌ به‌شێوه‌یه‌کی به‌رچاو بۆ چاره‌سه‌ر کردنی کێشه‌گه‌لی وه‌کوو شه‌ڕ، هه‌ژاریی جیهانی و کاره‌ساته‌ ژینگه‌ییه‌کان ناپێویسته‌ بوونی زه‌روور نییه‌. که‌واته‌ حکومه‌تی جیهانی بۆ گه‌یشتن به‌ ئامانجاکانی ئاجێندای لێبڕاڵ به‌و شێوازه‌ی که‌ فام ده‌کرێت نه‌ پێویسته‌ و نه‌ ته‌واوه‌ (Yack 2012). ته‌نانه‌ت لیبڕاڵه‌ جیهان وه‌ته‌نه‌کانیش نه‌یانکوتووه‌ که‌ جیهان وه‌ته‌نی لیبڕاڵ مه‌رجێکی پێویسته‌ بۆ جیهان وه‌ته‌نی سیاسی له‌ فۆڕمی حکومه‌تێکی جیهاندا. خودی جان ڕاولزی لیبڕالیزمی جیهان وه‌ته‌نی ڕه‌ت ده‌کاته‌وه‌ و له‌گه‌ڵ چه‌ندین ڕه‌خنه‌گری لێبڕاڵی خۆی له‌سه‌ر ئه‌و بابه‌تگه‌له‌ی پێوه‌ندیان به‌ یه‌کسانیی دابه‌شکراوی جیهانییه‌وه‌51 هه‌یه‌ هاو ده‌نگ نییه‌؛ هه‌موویان له‌سه‌ر ئه‌م بڕوایه‌ کۆکن که‌ ده‌وڵه‌تی جیهانی به‌شێک له‌ خولیای لیبڕاڵ بۆ ته‌کووزی جیهانی نییه‌. له‌ نووسینێکی ڕاوڵزدا له‌ژێر ناوی یاسای خه‌ڵکه‌کان باسێک سه‌باره‌ت به‌ کۆمه‌ڵگایه‌ک له‌ خه‌ڵک دێنێته‌ گۆڕێ که‌ له‌لایه‌ن پڕه‌نسیپه‌کانی "هاوکاریی هاوبه‌شانه‌ و فێدراسیونێک له‌نێوان خه‌ڵکدا به‌ڕێوه‌ ده‌بردرێت به‌ڵام ئه‌وه‌ مه‌رج و پشتراست کردنه‌وه‌یه‌ک نییه‌ بۆ پێکهێنانی ده‌وڵه‌تێکی جیهانی" (1999:36). ئه‌و به‌ ئاشکارایی هۆکاری ڕه‌ت کردنه‌وه‌ی حکومه‌ت یان ده‌وڵه‌تی جیهانی باس ده‌کات و ده‌ڵێت: 
من لێره‌دا شوێنکه‌وتووی ئاشتیی هه‌رمانی52 کانت (1795)سه‌باره‌ت به‌ حکومه‌تی جیهانیم– واته‌ مه‌به‌ستی من ئه‌و ڕێژیمه‌ سیاسییه‌ یه‌کگرتووه‌یه‌ که‌ هێزی یاسایی هه‌یه‌ و به‌شێوه‌یه‌کی ئاسایش له‌لایه‌ن حکومه‌تی ناوه‌ندییه‌وه‌ جێ‌به‌جێ ده‌کرێت- ده‌بێته‌ دیزپۆتیزم و حکومه‌تێکی ملهوڕانه‌ یان ده‌بێته‌ حکومه‌ت کردن به‌سه‌ر وڵاتێکی له‌رزۆک که‌ له‌به‌ر مشتومڕ و شه‌ڕی خه‌ڵکی بۆ ده‌ستهێنانی ئازادی سیاسی و سه‌ربه‌خۆیی له‌ ناوچه‌ جیاوازه‌کاندا له‌به‌ر یه‌کتری بڵاو ده‌بێت (1999:36). 
بیرمه‌ندانی دیکه‌ی لیبڕاڵ هاوشێوه‌ی ڕاوڵز باش بوونی حکومه‌تی جیهانی له‌ فۆڕمیی حکومه‌تێکی ناوخۆیی که‌ گشت گۆی زه‌وی له‌خۆ ده‌گرێت ڕه‌ت ده‌که‌نه‌وه‌(Beitz 1999b: 182; Jones 1999: 229; Tan 2000 and 2004; Pogge 1988: 285; Staz 199:77-8; Risse 2012). 
له‌پێوه‌ندی له‌گه‌ڵ ئه‌و جۆره‌ ڕه‌تکردنه‌وه‌یه‌دا "لیبڕاڵه‌ جڤاک خوازه‌"کان وه‌کوو مایکێل والزێر53 له‌ دژی ده‌وڵه‌تێکی جیهانی ناوه‌ندی قسه‌ ده‌کات و وه‌کوو مه‌ترسییه‌ک بۆ پلۆڕالیزمی کۆمه‌ڵایه‌تی ناوی ده‌بات، والزێز "ده‌وڵه‌تی زاڵ"  وه‌کوو شێوه‌ و ڕێگایه‌ک بۆ پاراستنی که‌لتووه‌و جیاوازه‌کان، هه‌ندێک کات نه‌ته‌وه‌ جیاوازه‌کان و ئیتنیک و ته‌نانه‌ت ئایینه‌ جیاوازه‌کانیش ته‌سدیق ده‌کات و ته‌کووزێکی جیهانیی ناوه‌ندی ڕه‌ت ده‌کاته‌وه‌ چونکه‌ تێناگات وه‌ها حکومه‌تێکی جیهانی چلۆن ده‌توانێت ئه‌و جیاوازییه‌ که‌لتووری و ئایینه‌یه‌ی ئه‌مڕۆکه‌ له‌ ده‌ور وپشتمان هه‌یه‌ له‌ خۆیدا جێگا بکاته‌وه‌.... هه‌ندێک له‌ که‌لتوور و ئایینه‌ بناژۆخوازه‌کام ته‌نیا له‌ کاتێکدا ده‌توانن بمێننه‌وه‌ که‌ ئاستێک له‌ دابڕان له‌ گلۆبالیزم بۆیان ڕێگه‌پێدراو بێت. مانه‌وه‌ی ئه‌و چه‌شنه‌ گروپانه‌ له‌ ژیر ده‌سه‌ڵاتی ده‌وڵه‌تی جیهانیدا ده‌که‌وێته‌ مه‌ترسییه‌وه‌ و ئه‌وان ناتوانن شێوه‌ی ژیانی خۆیان ڕابگرن و پێیدا بڕۆن. له‌ هه‌مان کاتدا وازلێر ده‌ڵێت که‌ ڕه‌نگه‌ کۆمه‌ڵگا جیاوازه‌کان هه‌ندێک خێر و باشی مرۆییی زاتی پێکبهێنن و ئه‌وه‌ش پشتڕاست ده‌کاته‌وه‌ که‌ پلۆڕالیزمی سیاسی و کۆمه‌ڵایه‌تی ئامرازێکه‌ بۆ باشی و به‌خێر و بێر بوون: ئه‌و به‌ پێشگریمانه‌ی جیاوازیی نێوان بایه‌خه‌ مرۆییه‌کان ده‌ڵێت: کاتێک ده‌کرێت له‌باری سیاسییه‌وه‌ به‌ باشترین شێوه‌ ئه‌و بایه‌خانه‌ پێڕه‌و بکرێن که‌ ڕێگاگه‌لێکی زۆر بۆ پێڕه‌و کردنیان بوونی هه‌بێت و که‌سانی زۆر بتوان به‌دوایدا بڕۆن. خه‌ونی ڕێبه‌ر و ئه‌نجامده‌رێکی تاک – وه‌کوو حاکمێکی ڕه‌های ڕووناکبیر، ئیمپراتۆرییه‌تێکی ڕه‌ها بۆ به‌شارستانی کردن، ئالاهه‌ڵگرانی کۆمۆنیزم، ده‌وڵه‌تی جیهانی- وه‌همێک زۆرتر نییه‌. 
جیهانێک له‌ جیاوازییه‌کان و کۆمه‌ڵگا سه‌ربه‌خۆکان ده‌کرێت بۆ به‌ستنه‌وه‌ی ئیشتیای ده‌وڵه‌تێکی یه‌کده‌ست و جیهانی بۆ دروست کردنه‌وه‌ی خۆی گرینگ بێت. لیبڕاڵه‌ نه‌ته‌وه‌ خوازه‌کان و جڤاکخوازه‌کان له‌به‌ر هۆکاری یه‌کده‌ست بوون حکومه‌تی جیهانی ڕه‌ت ده‌که‌نه‌وه‌ و ئاماژه‌ به‌وه‌ش ده‌که‌ن که‌ ڕه‌نگه‌ حکموتی جیهانی ئه‌وه‌نده‌ به‌هێز و گشتگیر بێت که‌ بۆ یه‌کده‌ست کردنی کۆمه‌ڵگاکان شوێندانه‌ر بێت و جیاوازی که‌لتووره‌کان و کۆمه‌ڵگاکان که‌ هه‌ر له‌ بنه‌ڕه‌ته‌وه‌ جێگای بایه‌خن بسڕێته‌وه‌. پلۆڕالیسته‌ سیاسییه‌ لیبڕاڵه‌کان(Muñiz-Fraticelli 2014) نیگه‌رانی ئه‌وه‌ن که‌ هه‌ر ده‌وڵه‌تێک ته‌نانه‌ت حکومه‌تی جیهانی ده‌توانێت ڕۆحی هاوکارییانه‌ که‌ سه‌رچاوه‌یه‌کی ڕه‌وایه‌ بۆ ده‌سه‌ڵاتی سیاسی له‌نێو ببات و هه‌روه‌ها پلۆڕالیزمی ده‌وڵه‌مه‌ندیی کۆمه‌ڵایه‌تیش که‌ گیان به‌خشی ژیانی مرۆیی له‌نێو ده‌بات (Walzer2004)و ده‌بێته‌ هۆی له‌نێوچوونی بایه‌خه‌کان (Miller 2007; Valentini 2012).. 
ڕه‌تکردنه‌وه‌ی حکومه‌تی جیهانی له‌لایه‌ن لیبڕاڵه‌کان به‌ مانای پشتیوانی له‌ سیسته‌می باوی ده‌وڵه‌ته‌ زاڵه‌کانی ئێستا یان ته‌کووزی هه‌نووکه‌یی نێوده‌وڵه‌تی نییه‌ "دۆخێک که‌ لیپاولیپه‌ له‌ ناعه‌داڵه‌تی، هه‌ژاری مالوێرانکه‌ر و نایه‌کسانی" (Rawls 1999: 117). ڕه‌ت کردنه‌وه‌ی حکومه‌تی جیهانی له‌لایه‌ن ڕاوڵزه‌وه‌ بۆ ڕه‌تکردنه‌وه‌ی ڕه‌وایی و باش بوونی پێکهێنانی دامه‌زراوه‌ نێوده‌وڵه‌تی و سه‌روو ده‌وله‌تییه‌کان بۆ هاوئاهه‌نگی نێوان خه‌ڵکه‌کان نییه‌ و ته‌نانه‌ت نایه‌وێت مانای کار و باه‌ره‌ هاوبه‌شه‌کانی نێوان کۆمه‌ڵگاکان بسڕێته‌وه‌. ڕاوڵز له‌ دوای ڕه‌ت کردنه‌وه‌ی حکومه‌تی جیهانی ده‌ڵێت سازمانه‌کان له‌و کۆمه‌ڵگا مرۆییانه‌ی که‌ ته‌کووزێکی باشیان هه‌یه‌ (وه‌کوو نه‌ته‌وه‌ یه‌کگرتووه‌کان به‌شێوه‌ ئیده‌ئاله‌که‌ی) توانایی و ڕه‌وایی ئه‌وه‌یان هه‌یه‌ که‌ دامه‌زراوه‌ ناوخۆییه‌ ناعادڵانه‌کان و که‌یسه‌کانی پێشێل کردنی مافی مرۆڤ له‌ وڵاتانی دیکه‌ مه‌حکووم بکه‌ن. ئه‌وان ده‌توانن له‌ هه‌ندێک که‌یسدا له‌ڕێگه‌ی ئابلۆقه‌ی ئابووری و ته‌نانه‌ت ده‌ستێوه‌ردانی سه‌ربازیشه‌وه‌ ئه‌و وڵاتانه‌ بهێننه‌وه‌ سه‌ر ڕێگای ڕاست. دووره‌دیمه‌نی ئه‌و هێزانه‌ هه‌موو خه‌ڵکی له‌خۆ ده‌گرێت و ده‌یانگه‌ینێته‌ ئه‌و ئاسته‌ی که‌ ده‌ستێوه‌ردان له‌ کاروباری ناوخۆییاندا بکه‌ن (1999: 36). 
ڕوانگه‌ی ڕاوڵز سه‌باره‌ت به‌ ته‌کووزی جیهانی زۆر به‌ ڕوونی جیهانی ده‌وڵه‌ته‌ حاکمه‌کان که‌ هه‌مان هێزی نه‌ریتی ده‌سه‌ڵاتدارێتی ڕه‌های خۆیان هه‌یه‌  ڕه‌ت ده‌کاته‌وه‌ و له‌جیاتی ئه‌وه‌ ڕوانگه‌یه‌کی جیهانی ده‌خاته‌ ڕوو که‌ تێیدا "دامه‌زراوه‌ و کرده‌وه‌گه‌لی نوێ فشار ده‌خه‌نه‌ سه‌ر ئه‌و ده‌وڵه‌ته‌ یاساشکێنانه‌ی وا ده‌رده‌که‌ون" (1999: 48)  و هه‌روه‌ها ئه‌و دامه‌زراوه‌ و کرده‌وه‌ نوێیانه‌ ئاستی مافی مرۆڤ به‌رز ده‌که‌نه‌وه‌ و یارمه‌تی ئه‌و کۆمه‌ڵگایانه‌ ده‌ده‌ن که‌ له‌ ژێر فشار دان. 
تماس پۆگه‌ ده‌ڵێت: وه‌دیهاتنی داهاتوویه‌کی ئاشته‌واییانه‌ و له‌ڕووی ئیکۆلۆژیکییه‌وه‌ ته‌ندروست بێت پێویستی به‌ دامه‌زراوه‌ و سازمانگه‌لکێکی سه‌روو نه‌ته‌وه‌ییه‌وه‌ هه‌یه‌ تاوه‌کوو بتوانن مافی هه‌نووکه‌یی ده‌سه‌ڵاتدارێتی ده‌وڵه‌ته‌کان پتر له‌و شته‌ی که‌ له‌ ئێستادا هه‌یه‌ سنووردار بکاته‌وه‌ (2000: 213). ئه‌و ئه‌م گۆڕانه‌ کاتێک به‌ کرده‌یی و مومکین ده‌زانێت که‌ زۆربه‌ی ده‌وڵه‌ته‌کان خاوه‌نی دیموکراسییه‌کی سه‌قامگیر بن (2000: 213–4). که‌واته‌ پۆگه‌ له‌گه‌ڵ ڕاوڵز هاوده‌نگه‌ و ده‌ڵێت ڕێگای گه‌یشتن به‌ ئاشتی هه‌رمان ( و ته‌ناهی ژینگه‌یی) پشت به‌ستو به‌ گه‌شه‌ی دوڵه‌تگه‌لی سازمان دراو و به‌ ته‌کووزه‌؛ واته‌ ئه‌و ده‌وڵه‌تگه‌له‌ی که‌ له‌باری نێوخۆییه‌وه‌ به‌رپرسیار و وڵامده‌ر و به‌شێوه‌یه‌کی دیموکراتیک نوێنه‌ری خه‌ڵک بێت. 
هه‌ر به‌و جۆره‌ی له‌ ئاترگیومێنته‌کانی ڕاوڵز و پۆگه‌دا دیاره‌ لێبڕاڵه‌کان زۆر به‌ خێرایی ئه‌و دوو بژارده‌یه‌ له‌ مه‌ڕ ته‌کووزی جیهانی ڕه‌ت ده‌که‌نه‌وه‌ که‌ ده‌ڵێت یان ده‌بێ جیهانێک که‌ ده‌وڵه‌ته‌ ده‌سه‌ڵاتداره‌ نه‌ریتییه‌کان بوونی هه‌بێت یان جیهانێک که‌ حکومه‌تێکی ناوه‌ندی گشتگیر و جیهانی تێدا بێت. پۆگه‌ ده‌ڵێت لیبراڵه‌کان ده‌بێت ئه‌و تێگه‌یشتنه‌ نه‌ریتیییه‌ له‌ ده‌سه‌ڵاتدارێتی وه‌لا بنێن و ئه‌و باس و خواسانه‌ی که‌ حکومه‌تی جیهانی ڕه‌ت ده‌که‌نه‌وه‌ یان به‌ ته‌واوی ته‌ئییدی ده‌که‌ن بخه‌نه‌ لاوه‌. له‌ به‌رانبه‌ردا ئه‌و ڕێگه‌چاره‌یه‌کی نێونجیانه‌ ده‌خاته‌ڕوو که‌ له‌وێدا هه‌ندێک له‌ ئۆرگانه‌ ناوه‌ندییه‌کانی حکومه‌تی جیهانی به‌بێ هێز و ده‌سه‌ڵاتی کۆتایی و بێ‌ئه‌ملاوئه‌ولا و پاوان کراون (1988: 285). 
له‌م پلانه‌ "چه‌ند توێژییه‌دا"54 ده‌سه‌ڵاتی سیاسیی کۆتایی ئه‌ستوونی نییه‌ و ئه‌و ده‌وڵه‌تانه‌یده‌سه‌ڵاتی سیاسیی خۆیان له‌ هه‌ندێک بواردا ڕاده‌گرن ده‌چنه‌ پاڵ حکومه‌تێکی جیهانی که‌ "میکانیزمگه‌لێکی زۆرملیانه‌ی ناوه‌ندی بۆ جێ‌به‌جێ کردنی یاسا"ی هه‌یه‌ و له‌ بواره‌کانی دیکه‌دا خاوه‌نی ده‌سه‌ڵاتی سیاسیی کۆتاییه‌ (Pogge 2009: 205–6). 
دیبرا ساتز55یش ده‌ڵێت که‌ سنوودار کردنه‌وه‌ی بژارده‌کان له‌نێوان سیسته‌می هه‌نووکه‌یی ده‌وڵه‌ته‌کان و "ده‌وڵه‌تێکی جیهانی گشتگیری به‌هێز" ته‌نگه‌ و جه‌ڵه‌مه‌یه‌کی هه‌ڵه‌ ده‌خاته‌ڕوو: 
به‌رانبه‌رکێی نێوان سیسته‌می ده‌وڵه‌ته‌ ده‌سه‌ڵاتداره‌کان و حکومه‌تێکی جیهانی ناوه‌ندی زۆر کاڵ و نه‌کڵاوه‌. هه‌ندێک ئه‌گه‌ری دیکه‌ هه‌یه‌ که‌ سیسته‌می ده‌وڵه‌تی سنووردار کردووه‌ته‌وه‌ وه‌کوو دامه‌زراوه‌ نێوده‌وڵه‌تی و نێوان حکومه‌تییه‌کان، سیسته‌می ئابوورییه‌ نا ده‌وڵه‌تییه‌کان، به‌رنامه‌ی جیهانیی جیاکردنه‌وه‌ی هێز، فیدرالیزمی نێوده‌وڵه‌تی و پێکهاته‌ی سیاسی-ئابووریی ناوچه‌یی وه‌کوو ئه‌وه‌ی ئێستا له‌ ئه‌ورووۆای ڕۆژئاوا و ئه‌مریکا له‌ ڕێگه‌ی سازمانی نه‌فتاوه‌56 ده‌کرێت (Satz 1999: 77–8).  
سایمۆن کانی57 سیسته‌مێک له‌ دامه‌زراوه‌ نێوده‌وڵه‌تییه‌کان داده‌ڕێژێت که‌ ببێته‌ که‌ره‌سته‌یه‌کی جێگه‌ی باوه‌ڕ و شوێندانه‌ر بۆ پاراستنی به‌رژه‌وه‌ندییه‌ بنه‌ماییه‌کانی خه‌ڵک و هه‌روه‌ها ببێته‌ ئه‌نجومه‌نێکی عادڵانه‌ بۆ ڕوون کردنه‌وه‌ و داڕشتنی ئه‌وه‌ی که‌ چ یاسایه‌ک ده‌بێت به‌سه‌ر ئابووری جیهانیدا زاڵ بێت (2006: 734). 
هه‌ر به‌و جۆره‌ی پێشنیارگه‌لێکی زۆر له‌لایه‌ن لیبڕاڵه‌کانه‌وه‌ بۆ باشتر کردنه‌وه‌ی ئه‌خلاقیی ته‌کووزی جیهانی ده‌بیندرێت؛ دژایه‌تییه‌که‌یان به‌رانبه‌ر به‌ حکومه‌تی جیهانی له‌ جوارچێوه‌ی ئارگیومێنگه‌لێکی وه‌کوو حکومه‌تی تیرانی (زۆردار) و یه‌کده‌ست‌که‌ر ده‌بیندرێت یان پێیان وایه‌ که‌ حکومه‌تێکی ناکارامه‌ و بێ ڕۆحه‌؛ ئه‌مه‌ له‌ کاتێکدایه‌ که‌ ئه‌م جۆره‌ دژایه‌تییه‌ هه‌ڵقوڵاوی ڕوانگه‌ی خۆشبینانه‌ی ئه‌وان بۆ ته‌کووزی جهانیی هاوچه‌رخ و ده‌رکه‌وته‌کانی نییه‌ (Pogge 2000). هه‌ر به‌و جۆره‌ی چاڕڵز جۆنز58 ده‌ڵێت؛ ئه‌م دژایه‌تییه‌ دروست و عه‌قڵانییه‌ به‌رانبه‌ر به‌ حکومه‌تی جیهانی نیشانده‌ری ئه‌وه‌ نییه‌ که‌ دۆخی هه‌نووکه‌یی دۆخێکی ته‌واو و ڕاست دروسته‌ له‌ به‌رانبه‌ر هه‌ر جۆره‌ ته‌کووزێکی جێگره‌وه‌ی دیکه‌ (1999: 229). تیوری داڕێژانی لیبڕاله‌کان ئه‌گه‌رچی ئه‌وه‌ پشت ڕاست ده‌که‌نه‌وه‌ که حکومه‌تی جیهانی وزه‌یه‌کی پنگراوی هه‌یه‌ بۆ دروست کردنی ده‌سه‌ڵاتێکی زۆردارانه‌ به‌ڵام ئه‌وه‌ش ده‌بێژن که‌ ده‌وڵه‌ته‌ ده‌سه‌ڵاتداره‌کانی ئێستا زۆربه‌ی کات بوونه‌ته‌ هۆکاری پێشێل کردنی مافی شارومه‌نده‌کانیان‌(1999: 229). کوک چور تان59  له‌م باره‌یه‌وه‌ ده‌ڵێت که‌ پێشنیاری لێبڕاڵه‌کان بۆ ته‌کووزی جیهانی نه‌ حکومه‌تێکی جیهانییه‌ و نه‌ ده‌وڵه‌تێکی ده‌سه‌ڵاتداری ڕه‌هایه‌؛ له‌جیاتی ئه‌وانه‌ لیبڕاڵه‌کان به‌رده‌وام ئارگیومێنت ده‌هێننه‌وه‌ بۆ سنووردارکردنه‌وه‌ی هێزی نه‌ریتیی ده‌سه‌ڵات و هه‌روه‌ها بۆ بڵاو کرده‌نه‌وه‌ی ئه‌ستوونی ده‌سه‌ڵات؛ به‌ جۆرێک ده‌سه‌ڵات له‌ به‌شه‌ سه‌رووه‌کانی له‌ به‌رژه‌وه‌ندی داموده‌زگا سه‌روونه‌ته‌وه‌ییه‌کان و خوارووی ده‌سه‌ڵات له‌ به‌رژه‌وه‌ندی کۆمه‌ڵگاکانی ناو خودی ده‌وڵه‌ته‌کان بڵاو بێته‌وه‌(2000: 101). له‌ وه‌ها ته‌کووزێکی جیهانیدا ده‌وڵه‌ته‌کان ده‌بنه ئاستێکی دیکه‌ له‌ سه‌رچاوه‌ بوون و چیتر نابنه‌ تاکه‌ و کۆتا سه‌رچاوه‌(2000:101). ده‌یڤید هێڵد60 ده‌ڵێت دابه‌ش بونی ده‌سه‌ڵات شتێکی پارێزهه‌ڵنه‌گر و بێ‌ئه‌ملاوئه‌ولایه‌ هۆکاره‌که‌شی ئه‌وه‌یه‌ ده‌وڵه‌ت-نه‌ته‌وه‌کان له‌ جیهانێکی دووڕگه‌ییدا ناژین له‌ سیسته‌مێکی ئاڵۆز61 و پێکگرێدراودا له‌گه‌ڵ یه‌کتری ده‌ژین: ڕاستی هاوچه‌رخ بریتییه‌ له‌ ئابووری به‌جیهانی بوو، سازمانه‌ نێوده‌وڵه‌تییه‌کان، دامه‌زراوه‌ ناوچه‌یی و جیهانییه‌کان، یاسای نێوده‌وڵه‌تی و یه‌کێتییه‌ سه‌ربازییه‌کان؛ که‌ هه‌موو ئه‌وانه‌ ده‌خوازن ده‌وڵه‌تێکی تاک پێکبێنن به‌ڵام له‌ هه‌مان کاتیشدا ده‌سه‌ڵاته‌که‌ی سنوردار ده‌که‌نه‌وه‌. ئه‌گه‌رچی له‌ ئێستادا ده‌سه‌ڵاتی نیشتمانی شوێن و پێگه‌ی خۆی هه‌ر له‌ ته‌کووزی جیهانی هاوچه‌رخدا هه‌یه‌ "پێکهاته‌ لێکگرێدراوه‌کانی ده‌سه‌ڵات.....  جێگای چه‌مکی ده‌سه‌ڵات وه‌کوو فۆرمێکی بێ‌سنوور، دابه‌ش نه‌کراو و پاوانکراو له‌ هێزی گشتیدا62 ده‌گرێته‌وه‌ (1995:137). له‌ شی کردنه‌وه‌ی هێڵد سه‌باره‌ت به‌ دیموکراسی جیهان وه‌ته‌نیدا ده‌رکه‌وتن و هاتنه‌گۆڕێی جیهانیی ئیده‌ی لیبڕاڵی خودموختاری که‌ له‌ کانته‌وه‌ وه‌گیراوه‌ له‌ ئاکامدا پێویستی به‌ گۆڕانکاریگه‌لێکی دامه‌زراوه‌یی درێژخایه‌نه‌؛ بۆ وێنه‌ پێویستی به‌م شتانه‌یه‌: هپێکهێنانی پاڕلمانێکی جیهانی، دادگایه‌کی نێوده‌وڵه‌تی بۆ تاوانه‌کان، نا-ملیتاریزه‌ کردن و چه‌ک کردنی ده‌وڵه‌ته‌کان و عه‌داڵه‌تێکی دابه‌شکارییانه‌ی جیهانی به‌شێوه‌ی داهاتێکی ساڵانه‌ی گه‌ڕه‌نتی کراو بۆ هه‌ر تاکێک (1995: 279–80). ئه‌گه‌رچی تیوری داڕێژانی جیهان وه‌ته‌نی ده‌خوازن دووانه‌ی نێوان سیسته‌می سیاسی ده‌وڵه‌ته‌ ده‌سه‌ڵاتداره‌کان و حکومه‌تێکی جیهانی ناوه‌ندی ڕه‌ت بکه‌نه‌وه‌ و هه‌روه‌ها ده‌خوازن له‌ به‌کار هێنانی ده‌سته‌واژه‌ی ده‌وڵه‌تی جیهانی له‌مه‌ڕ بۆچوونه‌کانیان سه‌باره‌ت به‌ ڕیفۆرمی دامه‌زراوه‌یی دیموکراتیکی جیهانی پارێز بکه‌ن، ویڵیام شوئێرمه‌ن ده‌ڵێت هه‌ندێک له‌ پێشنیاره‌کانی ئه‌وان سه‌باره‌ت به‌ دامه‌زراوه‌ سه‌روو نه‌ته‌وه‌ییه‌کان لاسایی تایبه‌تمه‌ندییه‌ سه‌ره‌کییه‌کانی ده‌وڵه‌تداری نه‌ریتی ده‌کاته‌وه‌ و به‌شێوه‌یه‌کی نه‌خوازراو ده‌وڵه‌تی جیهانی ده‌خه‌نه‌وه‌ نێو ڕوانگه‌کانی جیهان وه‌ته‌نی سه‌باره‌ت به‌ ته‌کووزی جیهانی (2014). که‌واته‌ ئه‌مه‌ پرسیارێکی کراوه‌یه‌ که‌ گه‌لۆ "ده‌وڵه‌تگه‌رایی جیهان وه‌ته‌نی" (Yapi 2011) که‌ ده‌وڵه‌ته‌کان وه‌کوو بکه‌رێکی عه‌داڵه‌تی جیهان وه‌ته‌نی پێناسه‌ ده‌کات یان جیهان وه‌ته‌نی پێویستی به‌ تێپه‌ڕبوون و سه‌رتر ڕۆیشتن به‌سه‌ر سیسته‌می ده‌وڵه‌تیدا هه‌یه‌؟ (Ulaş 2017).. 
 
2،3. زاڵ نه‌بوونی کۆماری‌خوازانه‌ و دیموکراسی جیهانی 
تیوری داڕێژانی دیموکراتیک،کۆماریخواز و ڕه‌خنه‌ییه‌کان جه‌ختیان له‌سه‌ر به‌ستێنی جیهانی ته‌کووز و عه‌داله‌ت کردووه‌ته‌وه‌ و هۆکاره‌که‌شی ده‌گه‌ڕێته‌وه‌ بۆ گرینگی دامه‌زاران و پێکهێنانی دۆخگه‌لێکی ده‌ره‌کی پارێزگارانه‌ بۆ پاراستنی ئه‌و ده‌ستکه‌وته‌ سیاسی و ئه‌خلاقیانه‌ی که‌ چه‌ندین سه‌ده‌ تێکۆشانی سیاسیی دیموکراتیکی ناوخۆی وڵاته‌کانی له‌خۆ گرتووه‌. به‌شێوه‌ی نه‌ریتی شه‌ڕی نێوان ده‌وڵه‌ته‌کان گه‌وره‌ترین مه‌ترسیی جیهانی بوو؛ هه‌ر بۆیه‌ پڕۆژه‌ی ئاشتی هه‌رمان هاته‌گۆڕێ. له‌ ئێستادا تیوری داڕێژانی دیموکراتیک نیگه‌رانی ئه‌وه‌ن که‌ پڕۆسه‌ی به‌جیهانی بوون له‌ ڕۆژگاری هاوچه‌رخدا ده‌ستکه‌وته‌کانی کۆمه‌ڵگا دیموکراتیکه‌کان له‌ بواره‌کانی مافه‌ کۆمه‌ڵایه‌تی و مه‌ده‌نییه‌کان وه‌کوو ده‌ست ڕاگه‌یشتن به‌ په‌روه‌رده‌ و سیسته‌می چاوه‌دێری سڵامه‌ت و ته‌ناهی ئابووری که‌ له‌لایه‌ن ده‌وڵه‌ته‌ خۆشبژێوه‌کانه‌وه‌ ده‌سته‌به‌ر بووه‌ له‌نێو به‌رێت. له‌م ڕوانگه‌یه‌وه‌ به‌جیهانی بوونی ئابووری و په‌ره‌سه‌ندی هێزی دامه‌زراوه‌ نێوده‌وڵه‌تی و سه‌رووده‌وڵه‌تییه‌کان مه‌ترسییه‌که‌ی په‌نگخواردووه‌ له‌سه‌ر ئایدیاله‌ دیموکراتیکه‌کان وه‌کوو یه‌کسانی مه‌ده‌نی و مافی دیاری کردنی چاره‌نووس. له‌ وه‌ها دۆخێکدا ئه‌رکی تیوری داڕێژانی هزری دیموراتیک ئه‌وه‌یه‌ بیر له‌وه‌ بکه‌نه‌وه‌ که‌ چلۆن دیموکراسی ده‌توانێت وڵامده‌ری ئه‌و چه‌شنه‌ له‌ گۆڕانکارییه‌ جیهانییه‌کان بێت به‌شێوه‌یه‌ک که‌ به‌ باشترین شێوه‌ ده‌سته‌که‌وته‌ له‌رزۆکه‌کانی عه‌داڵه‌تی دیموکراتیکی نێوخۆی وڵاته‌کان بپارێزێن(Habermas 2004 [2006])؛ (هه‌روه‌ها بڕوانه‌ Scheuerman 2008). تیوری داڕێژانی چاکسازیی دیموکراتیکی جیهانی به‌شێوه‌یه‌کی به‌رچاو به‌پێویستی ده‌زانن دامه‌زراوه‌ و شێوه‌گه‌لێکی نوێ بێننه‌ ئاراوه‌ تاوه‌کوو پتر نوێنه‌رایه‌تی ئه‌و بیره‌ بکات و وڵامده‌رتر بێت و به‌و ئه‌نجامه‌ گه‌یشتوون که‌ نابێت ته‌نیا مودێلی یاسایی نه‌ریتی و میکانیزمه‌کانی هه‌ڵبژاردن له‌ حوکمڕانییه‌ دیموکراتیکه‌ ناوخۆییه‌کان په‌ره‌پێبده‌ن (Archibugi 2008; Macdonald 2008; Marchtti2008; Tinnevelt 2012; Tanyi 2019; Erman 2019)
باسی سه‌ره‌کی له‌ تیوری دیموکراتیک، ڕه‌خنه‌یی و کۆماریخوازنه‌دا سه‌باره‌ت به‌ عه‌داڵه‌ت و ته‌کووزی جیهانی ئیده‌ئالێکی سیاسییه‌ له‌ژێر ناوی "زاڵ نه‌بوون"63. فیلیپ پێتیت64 تیوری داڕێژی نیو-کۆماریخواز سه‌باره‌ت به‌ ده‌روه‌ستی نه‌بیسبه‌تی ئه‌و ئیده‌ئاله‌ سیاسییه‌ ده‌ڵێت ئه‌وه‌ پێویسته‌ که‌ لاوازی خه‌ڵک به‌رانبه‌ر به‌ کۆنتڕۆڵی بێگانه‌کان و هێزی سه‌ره‌ڕۆیانه‌ی ئه‌وانیتر بۆ ده‌ستێواردان له‌ ژیان و بژارده‌کانیان که‌م بێته‌وه‌. پێتیت سه‌باره‌ت به‌ بستێنی نێوده‌وڵه‌تی باسێک دێنێته‌ گۆڕێ که‌ به‌ "یاسای کۆماریخوازانه‌ی خه‌ڵک" ناسراوه‌ و له‌وێدا ئامانجی دووانه‌ییه‌که‌ی ئه‌م بابه‌ته‌یه‌ که‌ حکومه‌تێکی باڵاده‌ست و زاڵ که‌ له‌ به‌ستێنی ته‌کووزی نێوده‌وڵه‌تیشدا زاڵ و باڵاده‌ست نییه65‌ ده‌بێت نوێنه‌رایه‌تی هه‌موو خه‌ڵک بکات (2010). پێتیت له‌سه‌ر بنه‌مای جیهانی ده‌وڵه‌ته‌کان ئه‌و ئارگیومێنته‌ ده‌هێنێته‌وه‌ که‌ "ده‌وڵه‌تێک که‌ کاریگه‌ره‌ و نوێنه‌ری خه‌ڵکی خۆیه‌تی" خولیای کۆماریخوازه‌کان واته‌ زاڵ-نه‌بوون ده‌سته‌به‌ر ده‌کات ده‌ستێوه‌ردانی بکه‌رانی دیکه‌ی ته‌کووزی نێوده‌وڵه‌تی که‌ ده‌یانه‌وێت ئه‌و چه‌شنه‌ ده‌وڵه‌تانه‌ فریو بده‌ن و جێگاکه‌یان بگرنه‌وه‌ ده‌بێته‌ هۆی ناڕه‌زایه‌تی و ناکۆکی (2010: 71–2). ته‌کووزی ڕه‌وای نێوده‌وڵه‌تی ته‌کووزێکه‌ که‌ تێیدا ده‌وڵه‌ته‌کان نوێنه‌ری خه‌ڵک بن و له‌ به‌رژه‌وه‌ندی ئه‌واندا بێت و زاڵ بوون و باڵاده‌ستی ڕه‌ت بکاته‌وه‌؛ -جا ئه‌و باڵاده‌ستییه‌ چ له‌لایه‌ن ده‌وڵه‌تانی دیکه‌وه‌ بێت چ له‌لایه‌ن دامه‌زراوه‌یه‌کی نا-ده‌وڵه‌تییه‌وه‌ بێت- و هه‌روه‌ها به‌دوای ئه‌وه‌وه‌ بێت که‌ ده‌وڵه‌تانی دیکه‌ش بکاته‌ نوێنه‌ر و ده‌نگ و ڕه‌نگی خه‌ڵک و بۆیان شوێندانه‌ر بن (73: 2010). 
له‌ به‌ستێنی نێوده‌وڵه‌تیدا سه‌رچاوه‌کانی زاڵێتی بریتییه‌ له‌ ده‌وڵه‌تانی دیکه‌ و ناوه‌نده‌ ده‌ره‌کییه‌-تایبه‌ته‌کانی وه‌کوو دامه‌زراوه‌کان، کڵێسه‌کان، بژاڤه‌ تێرۆریستییه‌کان و ته‌نانه‌ت تاکه به‌هێزه‌کانیش؛ له‌ لایه‌کی دیکه‌وه‌ ناوه‌نده‌ ده‌ره‌کییه‌ گشتییه‌کانی وه‌کوو بانکی جیهانی، ناوه‌ندی نێوه‌ده‌وڵه‌تی پاره‌ و سازمانی ئاتلانتیکی باکوور (ناتۆ) له‌خۆ ده‌گرێت(2010: 77). ئه‌وه‌ دروسته‌ که‌ ده‌وڵه‌ته‌کان زاڵ نه‌بوون بۆ ئه‌ندامه‌کانی خۆیان به‌رهه‌م هێناوه‌ به‌ڵام ئازادی تاکه‌که‌کان به‌ واتای زاڵ نه‌بوون له‌ پێوه‌ندییه‌ ده‌ره‌کییه‌کانیدا کاتێک ده‌سته‌به‌ر ده‌بێت که‌ له‌ ستراتیژییه‌کانی زاڵ بوون وه‌کوو پێشگیری، زۆر، فریو و ده‌ست تێوه‌ردانی به‌ئه‌نقه‌ست پارێزراو بن و هه‌روه‌ها به‌ دوور بن له‌ "چاوه‌دێری"66 و "چاوترسێن کردن"67 (2010: 74). 
شرۆڤه‌ی پێتیت پێشگریمانه‌که‌ی ره‌وایی دیموکراسییه‌ ناوخۆییه‌کانه‌ که‌ "زاڵ نه‌بوون" گه‌ره‌نتی ده‌کات و وه‌کوو خالی ده‌ستپێک بۆ بیر کردنه‌وه‌ سه‌باره‌ت به‌ ته‌کووزێکی نێوده‌وڵه‌تیی ڕه‌وا له‌به‌ر چاوی ده‌گر‌ێت. ئه‌و زۆر به‌ ڕوونی بیرۆکه‌ی ده‌وڵه‌تی جیهانی که‌ مودێلێکه‌ له‌ ڕێژیمه کۆمارییه‌ ناوخۆییه‌کان ڕه‌ت ده‌کاته‌وه‌ چونکه‌ بۆ کێشه‌کانی "زاڵ بوون" له‌ ئاستی نێوده‌وڵه‌تیدا وه‌کوو عیلاجێکی ده‌بینێت که‌ جێ‌به‌جێ ناکرێت (2010:81؛ هه‌روه‌ها بڕوانه‌ Koenig-Archibugi 2011). ڕێگه‌ چاره‌یه‌کی ئاسان بوونی نییه‌ به‌ڵام پێتیت ده‌خوازێت بیسه‌لمێنێت که‌ ده‌کرێت چاکسازیگه‌لێک له‌ ته‌کووزی هه‌نووکه‌یی نێوده‌وڵه‌تیدا بکرێت و ئه‌وه‌ش له‌ ڕێگه‌ی گه‌شه‌ سه‌ندنی زۆرتری ناوه‌نده‌ چه‌ند لایه‌نه‌ نێوده‌وڵه‌تییه‌کان و ناوه‌ندگه‌لی وتووێژ که‌ له‌وێدا ده‌وڵه‌ته‌کان ده‌توانن کێشه‌ و پێوه‌ندییه‌کانیان به‌ هۆکارگه‌لی که‌م و زۆر هاوبه‌ش چاره‌سه‌ر بکه‌ن. هه‌روه‌ها ده‌توانن یه‌کگرتووییه‌کی به‌هێزتر له‌نێوان گروپه‌ بچووکه‌کانی ده‌وڵه‌ته‌ لاوازه‌کان له‌ دژی بلۆکی به‌رانبه‌ر دروست بکه‌ن و به‌م شێوه‌یه‌ ده‌توانن له‌ به‌رانبه‌ر "زاڵ بوونی" ده‌وڵه‌ته‌ به‌هێزه‌کان خۆڕاگری بکه‌ن(2010: 84). ئه‌مه‌ له‌ کاتێک دایه‌ که‌ پێتیت پتر نیگه‌رانی هێزی په‌نگ خواردووی ده‌وڵه‌ته‌ به‌هێزه‌کانه‌ له‌مه‌ڕ پرسی "زاڵ بوونیان" و ناوه‌نده‌ نێوده‌وڵه‌تییه‌کان که‌متر به‌ مه‌ترسی ده‌زانێت(2010: 86)، سیسیل لابۆرد68 ئه‌وه‌ به‌ خوێنده‌وه‌که‌ی پێتیت زیاد ده‌کات که‌ نه‌ته‌نیا نیگه‌رانی بکه‌ره‌ پێوه‌ندیداره‌کانی "زاڵ بوونه‌" به‌ڵکوو پتر نیگه‌رانی زاڵ بوونی سیستماتیکه‌ که‌ پێویسته‌ ئاگامه‌ندییه‌کی زۆرتر له‌سه‌ر هێزی په‌نگ خواردووی سازمانه‌ نێوده‌وڵه‌تییه‌کان وه‌کوو سازمانی نێوده‌وڵه‌تی پاره‌، سازمانی بازرگانی جیهانی و بانکی جیهانی بۆ زاڵ بوونیان هه‌بێت (2010).  یه‌کێک له‌و ڕێگایانه‌ی که‌ ده‌وڵه‌ته‌ به‌هیزه‌کان به‌سه‌ر ده‌وڵه‌ته‌ لاوازه‌کان زاڵ ده‌بن له‌ ڕێگه‌ی "به‌هێز کردن و به‌دامه‌زراوه‌کردنی" پێگه‌ی زاڵ بوونیان له‌ڕێگه‌ی پێکهاته‌ کۆمه‌ڵایه‌تییه‌ نێوده‌وڵه‌تییه‌کان له‌ بواره‌ جۆراوجۆره‌کاندا بۆ وێنه‌ بازرگانی کردنه‌ (2010: 57). 
نانسی کۆکاز69 له‌ شرۆڤه‌یه‌کی کۆماریخوازانه‌ له‌ "یاسای خه‌ڵکان"ی ڕاوڵز ئارگیومێنت ده‌هێنێته‌وه‌ که‌ " بیرۆکه‌ی مه‌ده‌نی [کۆماریخوازانه‌] سه‌باره‌ت به‌ عه‌داڵه‌تی جیهانی ناتوانێت کۆمارێکی جیهانی وه‌لا بنێ" (2005: 94). ئیده‌ئالی فره‌خوازیی مه‌ده‌نی که‌ ده‌رکه‌وتنی کاپیتالیزمی جیهانی و خه‌ساندنی هه‌ڵقوڵاو له‌و؛ خستوویه‌ته‌ مه‌ترسییه‌وه‌ پێویستی به‌ "ده‌وڵه‌تێکی جیهانی به‌هێزه‌ تاوه‌کوو کۆمه‌ڵگا خۆجێییه‌کان" له‌ خواسته‌ یه‌کده‌ستکه‌ره‌کان و زێده‌ڕۆیی کاپیتالیزمی جیهانی بپارێزێت(2005:93). جه‌یمز بۆمه‌ن70 په‌ره‌یه‌کی زۆرتر به‌ بیرۆکه‌کانی کۆماریخوازی له‌مه‌ڕ ئازادی و عه‌داڵه‌ت ده‌دات و ده‌ڵێت "زاڵ نه‌بوون" وه‌کوو ئیده‌ئالی کۆماریخوازی سه‌باره‌ت به‌ ئازادی له‌ دۆخی جیهانی نوێی سیاسه‌تدا پێوستی به‌ مشتومڕێکی سیاسییه‌ که‌ ئه‌وه‌ش له‌پێناوی دیموکراسی سه‌روو-نه‌ته‌وه‌ییدایه‌ (2004 و 2007). به‌ وته‌ی بۆمه‌ن؛ له‌ دۆخی جیهانی بووندا به‌بێ په‌ره‌پێدانی ئیده‌ئاله‌ سیاسییه‌کانمان واته‌ دیموکراسی، به‌کۆمه‌ڵگا بوون و ئه‌ندامێتی ناتوانین له‌ تیرانی و زاڵ بوون ڕزگارمان بێت (2004:352). ئه‌و کۆمه‌ڵگا سنووردارانه‌ی که‌ له‌ ئێستادا هه‌ن نه‌ته‌نیا ناتوانن له‌ به‌رانبه‌ر سه‌رچاو و فۆڕمه‌ جیهانییه‌کانی "زاڵ بوون" خۆڕاگرن به‌ڵکوو ئه‌و وزه‌ په‌نگ خواردووه‌یان هه‌یه‌ که‌ به‌رهه‌ڵستی خۆیان ببنه‌وه‌ و ببێته‌ هۆکارێک بۆ دروست بوونی هه‌زاران قه‌ڵای بچووک که‌ کۆنترین شێواز و فۆڕمی زاڵ بوون له‌ ئاسته‌ جیاوازه‌کاندا به‌ سه‌ریاندا داسه‌پێ: بۆ وێنه‌ زاڵ بوونی شارومه‌ندان به‌سه‌ر نا-شارومه‌نده‌کاندا یان ئه‌ندامه‌کان به‌سه‌ر ئه‌وانه‌ی ئه‌ندامی کۆمه‌ڵگاکه‌ نین؛ ئه‌و زاڵ بوونه‌ به‌م جۆره‌ دروست ده‌بێت که‌ ئه‌و کۆمه‌ڵگایانه‌ی ئاماژه‌یان پێکرا وه‌کوو که‌سانێکیان لێدێت که‌ له‌ کۆمه‌ڵگایه‌کی ده‌وروبه‌ر گیراودا ده‌ژین و توانایی خۆیان بۆ کۆنتڕۆڵی ده‌ستێوه‌رنه‌دان ده‌کار ده‌که‌ن (175 و 180: 2007). ده‌نییه‌ڵ ئارچیبوگی71 ئه‌م دۆخه‌ نێو ده‌نێت "شیزۆفێرنیی دیموکراتیک"؛ واته‌ کرداریکی تایبه‌تی [دیموکراتیک] له‌ ناوخۆدا و به‌پێچه‌وانه‌وه‌ کرداری [نا-دیموکراتیک] به‌رانبه‌ر به‌ ده‌ره‌وه‌ (2008: 6). ته‌نیا له‌ کاتێکدا ده‌کرێت ئه‌م سووڕه‌ پووچه‌ڵه‌ واته‌ "زاڵێتی دیموکراتیک‌" چاره‌سه‌ر بکه‌ین که‌ سنووره‌کان، ئه‌ندامێتی مافه‌ یاساییه‌کان بکه‌ینه‌ باسی لێکۆڵینه‌وه‌ و لێکدانه‌وه‌ی دیموکراتیک له‌نێوان کۆمه‌ڵانی خه‌ڵکدا72(Bohman 2007: 179).. ئه‌وه‌یکه‌ دیموکراسی له‌ خزمه‌تی عه‌داڵه‌تی جیهانی دایه‌ یان نا پێوه‌ندی به‌ ئه‌گه‌ری دیموکراسی سازیی سه‌روو نه‌ته‌وه‌ییه‌وه‌ هه‌یه‌؛ و له‌م بواره‌دا بۆمه‌ن باس له‌ دوو هۆکاری سه‌ره‌کی بۆ وه‌ها گۆڕانێک ده‌کات؛ یه‌که‌میان باس له‌و ده‌وڵه‌ته‌ دیموکراتیکانه‌ ده‌کات که‌ به‌دوای "پڕۆژه‌گه‌لی به‌ربڵاوی ناوچه‌یی و فیدڕالیستییه‌وه‌ن بۆ یه‌کگرتویی سیاسی" وه‌کوو یه‌کێتی ئه‌وڕووپا و دووهه‌میان باس له‌و چالاکیانه‌ ده‌کات که‌ که‌متر به‌دامه‌زراوه‌یی بوون وه‌کوو "به‌شداربووانی بوار و ئه‌نجومه‌نه‌ گشتییه‌ سه‌روونه‌ته‌وه‌ییه‌کان"(2007: 189). ئه‌وه له‌ کاتێکدایه‌ هه‌ندێک وا بیر ده‌که‌نه‌وه‌ په‌ره‌سه‌ندنی فه‌رمیی ناوه‌نده‌ ناوچه‌یی و جیهانییه‌کان ده‌بێت دیموکراتیزه‌ بکرێت تاوه‌کوو ده‌زگا دیموراتیکه‌کان یان ئه‌و ده‌زگایانه‌ی کۆماریخوازی زاڵ-خواز نین بێنه‌ گۆڕێوه‌ (Valentini2012)؛ هه‌ندێکی دیکه‌ ده‌ڵێن دیموکراسی جیهانی ده‌توانێت زۆرتر له‌به‌ر ڕۆڵه‌ که‌ره‌سته‌ییه‌که‌ی سه‌باره‌ت به‌ پاراستن و به‌رزکردنه‌وه‌ی ئاستی به‌رژه‌وه‌ندییه‌کانی گشت شارومه‌ندانی جیهان ڕه‌وایی هه‌بێت تاوه‌کوو ڕۆڵه‌که‌ی دیکه‌ی که‌ به‌وپه‌ڕی‌خۆگه‌یاندنی کارگێریی دیموکراتیکی شارومه‌ندانه‌ له‌ ئاستی جیهانیدا. 
تیوری داڕێژی ڕه‌خنه‌یی ئایریس ماریۆن یانگ73 به‌ هه‌مان شێوه‌ بانگه‌شه‌ بۆ سیاسه‌تێکی جیهانی له‌سه‌ر بنه‌مای "زاڵ نه‌بوون" ده‌کات که‌ پشتیوانی له‌ "بیرۆکه‌ی خودموختاری که‌لتووری و خۆجێی له‌ به‌ستێنی ڕێژیمگه‌لی ته‌کووزبه‌خشی جیهانیدا" ده‌کات (2002: 237). مودیلی ئه‌و بۆ حکومڕانی جیهانی –"جێگره‌وه‌یه‌که‌ بۆ سیسته‌می هه‌نووکه‌یی ده‌وڵه‌ته‌کان و له‌و مودێله‌ ده‌سه‌ڵاتدارێتیه‌ نه‌ته‌وه‌ییه‌ ده‌ڕواته‌ سه‌ره‌وه‌ (2000: 238)_ فیدرالیزمێکی دیموکراتیکی فره‌چه‌شن و به‌دوور له‌ ناوه‌ندگه‌راییه (2000: 253). ئه‌وه‌ له‌ کاتێکدایه‌ سه‌ره‌تا حاکمییه‌ت و ده‌سه‌ڵاتدارێتی ده‌بێت خۆجێی بێت و ئه‌وه‌ش له‌ به‌ستێنی ڕێژیمه‌ ته‌کووزبه‌خشه‌ جیهانییه‌کان و له‌سه‌ر بنه‌مای ناوه‌نده‌ نێوده‌وڵه‌تییه‌ هه‌نووکه‌ییه‌کان دروست ده‌بێت و به‌شێوه‌ی کرداری به‌م هه‌ڵسوکه‌وت له‌گه‌ڵ ئه‌م شتانه‌ سنوردار ده‌بێته‌وه‌: 1. ئاشتی و ته‌ناهی، 2. ژینگه‌، 3. بازرگانی و دابین کردنی سه‌رمایه‌، 4. سه‌رمایه‌گوزاری ڕاسته‌وخۆ و که‌ڵک وه‌رگرتن له‌ سه‌رمایه‌ 5. پێوه‌ندییه‌کان و سیسته‌می گواستنه‌وه‌، 6. مافی مرۆڤ که‌ بریتییه‌ له‌ ستاندارده‌کانی کار و مافه‌کانی خۆشبژیوی، 7. شارومه‌ندی و کۆچ (2002: 267). 
یانگ ئه‌و ڕێژیمه‌ ته‌کووزبه‌خشانه‌ ته‌نیا بۆ ده‌وڵه‌ته‌کان له‌به‌ر چاو ناگرێت به‌ڵکوو بۆ سازمانه‌ ناده‌وڵه‌تییه‌کان وه‌کوو کۆمپانیاکان و تاکه‌کانیش له‌به‌ر چاو ده‌گرێت. له‌ ڕوانگه‌ی یانگه‌وه‌ ئه‌گه‌ری به‌کرده‌یی بوونی ئه‌و دیارده‌یه‌ پێوه‌ندی به‌ په‌ره‌سه‌ندنی "پانتاییه‌کیی گشتیی جیهانی" یه‌وه‌ هه‌یه‌(Habermas 1998) و ئه‌وه‌ش بۆ دروست بوونی "ناوه‌نده‌ ته‌کووزبه‌خشه‌ جیهانییه‌ به‌هێزه‌کان که‌ پێوه‌ندی به‌ پڕه‌سیبه‌کانی دیموکراسیی خۆجێیی و جیهانییه‌وه‌ هه‌یه‌" پێویسته‌ (Young 2002: 272). 
تیوری داڕێژانی کۆماریخواز و دیموکراتیک به‌شێوه‌یه‌کی به‌رچاو ناوه‌نده‌ سه‌روو نه‌ته‌وه‌ییه‌کان نه‌ک وه‌کوو مه‌ترسییه‌کی زاتی بۆ عه‌داڵه‌ت و ئازادیی دیموکراتیک ده‌بینین به‌ڵکوو گۆڕانه‌ دامه‌زراوه‌ییه‌که‌ره‌سته‌ییه‌کان به‌شێوه‌ی وزه‌ی په‌نگ‌خواردوو بۆ به‌هێزکردنی تواناکانی ده‌وڵه‌تانی هاوچه‌رخ بۆ ده‌ستبه‌ربوونی بایه‌خه‌ کۆماریخوازانه‌ و دیموکراتیک پێویست و زه‌رووره‌. له‌م ڕوانگه‌یه‌وه‌ پشتیوانی له‌ په‌ره‌سه‌ندنی ناوه‌نده‌ سه‌روونه‌ته‌وه‌ییه‌ دیموکراتیکه‌‌کان له‌گه‌ڵ پشتیوانی له‌ بایه‌خه‌کانی شوناسی نه‌ته‌وه‌یی هاوته‌ریبه‌ و کرادری ده‌وڵه‌ته‌کان له‌ڕێگه‌ی ده‌سته‌به‌رکردنی چوارچێوه‌یه‌کی سه‌قامگیر بۆ هاوئاهنگی و ته‌کووزبه‌خشین به‌ ده‌وڵه‌ته‌کان ڕ‌ێکده‌خات تاوه‌کو بتوانن کێشه‌گه‌لی مافی مرۆڤ و عه‌داڵه‌تی جیهانی له‌ بوارگه‌لی وه‌کو کار، سڵامه‌ت، کۆچ و باج دان به‌شێوه‌یه‌کی عادڵانه‌، یه‌کسان و باڵاده‌ست-نه‌بوونانه‌ چاره‌سه‌ر بکه‌ن (Abizadeh2008; Ronzoni2012; Valentini2012;Dietsch2015; Fine&Ypi2016; Cabrera2018). به‌شێوه‌یه‌کی دژوازییانه‌ ڕه‌نگه‌ له‌ دۆخی جیهانی بووندا ته‌نیا ده‌وڵه‌تێکی جیهانی ده‌توانێت پشتیوانییه‌ بنه‌ڕه‌تییه‌کان بۆ هه‌موو ده‌وڵه‌ته‌کان ته‌نانه‌ت ده‌وڵه‌ته‌ دیموکراتیکه‌کانیش بۆ به‌هره‌مه‌ندی کاریگه‌ر و ڕه‌وا له‌ مافی خودموختار بوون ده‌سته‌به‌ر بکات  (Lu 2018). که‌واته‌ ڕه‌نگه‌ جیهان وه‌ته‌نگه‌رایی کۆماریخوازانه‌ له‌ چوارچێوه‌ی ده‌وڵه‌تێکی جیهانیدا که‌متر له‌و شته‌ی پێتیت پێشنیاری ده‌کات دژوازی تێدا بێت. 
2، 4. ڕه‌خنه‌گرانی کاپیتالیزم و ده‌وڵه‌تی جیهانی نیو-لیبڕاڵ
مشتومڕێکی به‌رده‌وام و چه‌قبه‌ستوو سه‌باره‌ت به‌ ئابووری جیهانی هه‌یه‌ که‌ باس له‌ هێزی‌ په‌نگ خواردووه‌که‌ی بۆ به‌رزکردنه‌وه‌ یان له‌نێو بردنی ئاستی ئامانجه‌ کۆمه‌ڵه‌یاتییه‌کانی دابین کردنی عه‌داڵه‌ت، ئازادی و خۆشبژێوی که‌ بریتییه‌ له‌ پشتیوانی کردن له‌ مافی مرۆڤ و سیاسه‌تی دیموکراتیک ده‌کات(Stiglitz 2002; Kinley 2009).  کریگ مۆرفی74 نیگه‌رانه‌ که‌ جیهانی بوون به‌شێوه‌یه‌کی پارێزهه‌ڵنه‌گر هاوته‌ریب ده‌بێت له‌گه‌ڵ حکومه‌تێکی دژه‌ دیموکراتیکی "شاره‌زایان" یا بازارسازی ناحکومی دژه‌ دیموکراتیک که‌ ئاستێکی هه‌مه‌ لایه‌نه‌ی هه‌یه‌ (200:800). ئابووریناسان هۆشداری ئه‌وه‌ ده‌ده‌ن که‌ پێوه‌ندی نێوان یه‌کپاره‌چه‌یی ئابووریی جیهانی، خودموختاریی نه‌ته‌وه‌یی و سیاسه‌تی دیموکراتیک ده‌توانێت پڕ بێت له‌ ئاڵۆزی و گرژی (Rodrik2011) و کاپیتالیزم مه‌یل و خواستی بۆ دیسان به‌رهه‌مهێنانه‌وه‌ و زۆرتر کردنی نایه‌کسانی هه‌یه(Piketty 2013 [2014]). له‌ سه‌ده‌ی بیسته‌مدا ئیمانوئیل والرشتاین75 (2011) په‌ره‌ی به‌ ڕوانگه‌ی سیسته‌مگه‌لی جیهانی دا تاوه‌کوو دژوازییه‌ زاتییه‌کانی ماو سیسته‌می جیهانی کاپیتالیسم ڕاڤه‌ بکات. کێبه‌رکێ سه‌ربازییه‌ ئیمپریالیستییه‌کان جێگه‌ی خۆی به‌ جیهانی ده‌وڵه‌ته‌ سه‌ربه‌خۆکان له‌ سه‌رده‌می سڕینه‌وه‌ی کۆلۆنیالیزم دا و له‌م ڕوانسته‌وه‌ والرشتیان ده‌ڵێت ته‌کووزی جیهانیی کاپتالیستی سیسته‌می زاڵێتی هه‌میشه‌یی ده‌کات بۆ ئه‌وه‌ی بتوانێت به‌رژه‌وه‌ندییه‌کانی کاپتالیزم بپارێزێت و تێچووکه‌شی ده‌بێت ئه‌و وڵاتانه‌ی که‌ له‌ پڕۆسه‌ی گه‌شه‌ دان. تیوری سیسته‌مه‌ جیهانییه‌کان ئه‌وه‌ شی ده‌کاته‌وه‌ که‌ چلۆن کاپیتالیزم کۆمه‌ڵێک پێوه‌ندیی چه‌وساندنه‌وه‌یی له‌نێوان ده‌وڵه‌تانی ناوه‌ند و په‌راوێزدا دروست ده‌کات و ده‌بێته‌ هۆی دابه‌شکاریی نێوده‌وڵه‌تی کار که‌ له‌ به‌رژه‌وه‌ندی ناوه‌ند دایه‌ و په‌ڕاوێزیش ده‌بێته‌ تێچووی ئه‌م سیسته‌مه‌. 
ئه‌وه‌ له‌ کاتێک دایه‌ تیوری سیسته‌می جیهانی ده‌ڵێت که‌ "چه‌وسانده‌وه‌ی ئابووریی په‌ڕاویز حه‌تمه‌ن پێویستی به‌ زاڵ بوونی سیاسی یان سه‌ربازی نییه‌ (Kohn&Reddy 2006 [2017]) تیوری داڕێژانی هاوچه‌رخی پۆست کۆلنیالیزم ده‌ڵێن ده‌کرێت ده‌رکه‌وتنی جیهانی بوونی نیولیبڕاڵ له‌ ڕێگه‌ی دامه‌زرانی ناوه‌نده‌ نێوده‌وڵه‌تییه‌ ئابوورییه‌کانه‌وه‌ دیاری بکه‌ین که‌ له‌وێدا ئه‌و ناوه‌ندانه‌ هێزی ده‌وڵه‌ته‌ ده‌سه‌ڵاتداره‌کان بۆ بڕیاره‌ ئابوورییه‌کان له‌نێوده‌بات و له‌ چوارچێوه‌ی ناوه‌نده‌ ئابوورییه‌ جیهانییه‌کاندا - وه‌کوو سازمانی بازرگانی جیهانی، سازمانی نێوه‌ده‌وڵه‌تی پاره‌ و بانکی جیهانی- که‌ هاوکاته‌ له‌گه‌ڵ هێزی جێ‌به‌جێ کاریی کاریگه‌ر جێگریان ده‌کاته‌وه‌. 
له‌ کاتێکدا تیوری داڕێژانی ریالیست، لیبراڵ و کۆماریخواز ده‌ڵێن ده‌وڵه‌تی جیهانی گۆڕانێکی دامه‌زراوه‌یی سه‌ر به‌ داهاتووه‌ که‌ هه‌ڵقوڵاوی ئانارشییه‌؛ له‌ به‌رانبه‌ردا تیوری داڕێژانی پۆست کۆلۆنیال ده‌ڵێن ئاناراشی ناتوانێت به‌شێوه‌یه‌کی ته‌واو و وردبینانه‌ ڕاستیی دامه‌زراوه‌یی میژویی جیهانی ڕاڤه‌ بکات. هه‌ندێکی دیکه‌ ده‌بێژن که‌ حکومه‌تی جیهانی ئێستاکه‌ش هه‌یه‌ ئه‌گه‌رچی له‌ قه‌واره‌یه‌کی ساواشدا بێت(Albert et al. 2012; Goodin 2013). تیوری داڕێژانی ڕه‌خنه‌یی و پۆست کلۆنیال ده‌ڵێن ڕه‌وتی مودێڕنیته‌ی کاپیتالیستی ده‌وڵه‌تێکی جیهانیی ساوای دروست کردووه‌ که‌ تێیدا نیولیبڕاڵه‌کان زاڵن (Chimni 2004; Slobodian 2018). له‌ وه‌ها دۆخێکی زاڵ بوونی پێکهاته‌یی حکومه‌تی جیهانی که‌ وه‌کوو پڕۆژه‌یه‌کی سیاسییه‌ به‌هۆی هیرارشیی جیهانی دامه‌زراو و سه‌قامگیر که‌ له‌سه‌ر بنه‌مای زاڵ بوون و چه‌وسانده‌وه‌ی ڕه‌گه‌زپه‌ره‌ستیانه‌، باوک سالاریانه‌ و کاپیتالیستییه‌ ناتوانێت ببێته‌ دیارده‌یه‌کی باش و ڕێکوپێک (Robinson 1983; Pateman and Mills 2007). هه‌ر به‌و جۆره‌ی بی. ئێس چیمنی76 ده‌ڵێت تۆڕێک له‌ دامه‌زراوه‌ نێوه‌ده‌ڵه‌تییه‌ ئابووری، سیاسی و کۆمه‌ڵایه‌تییه‌کان دامه‌زراون یان دیسان جێگیر کراونه‌ته‌وه‌ که‌ به‌ ده‌ستپێشخه‌ری و داهێنانی وڵاتانی جیهانی یه‌که‌م77 بووه‌ و پیکه‌وه‌ ده‌وڵه‌تێکی جیهانی ساوایان پێکهێناوه‌ که‌ کارکرده‌که‌ی به‌دیهێنانی به‌رژه‌وه‌ندییه‌ سه‌روونه‌ته‌وه‌ییه‌کانی ده‌وڵه‌ته‌ به‌هێز و کاپیتالیستییه‌کانه‌ له‌ سیسته‌می نێوده‌وڵه‌تیدا و به‌ زیانی ده‌وڵه‌ت و خه‌ڵکانی جیهانی سێهه‌مه‌. که‌واته‌ ده‌کرێت پێکهاتنی ده‌وڵه‌تی جیهانی به‌ تایبه‌تمه‌ندییه‌ ئیمپریالیستییه‌کانییه‌وه‌ وه‌سف بکرێت (2004: 1–2). 
به‌ وته‌ی چیمنی ئه‌گه‌رچی ده‌وڵه‌تی جیهانیی داهاتوو له‌باری پێکهاتییه‌وه‌ له‌ت له‌ته‌؛ به‌ڵام له‌ پڕۆسه‌ی مه‌یین دایه‌ بۆ ئه‌وه‌ی بتوانێت ره‌وایی و وه‌ڕاست گه‌ڕان بداته‌ جیهان بینییه‌ک که‌ ئاکامه‌که‌ی خزمه‌ت به‌ چینی کاپیتالیستی سه‌روونه‌ته‌وه‌ییه‌ واته‌ ئه‌و چینه‌ی که‌ خاوه‌نی سه‌رمایه‌ی سه‌روونه‌ته‌وه‌ییه‌. ئه‌و چینه‌ له‌گه‌ڵ ڕایه‌ڵه‌یه‌ک له‌ یاسا و دامه‌زراوه‌ نێوده‌وڵه‌تییه‌کان یه‌گرتوویی ساز ده‌کات تاوه‌کوو هێزی بڕیاردانی ده‌وڵه‌ته‌کان به‌تایبه‌تی ئه‌وانه‌ی له‌باری دامه‌زراوه‌ییه‌وه‌ لاوزن له‌نێو به‌رێت و بتوانێت خۆی بڕیارده‌ر بێت بێ ئه‌وه‌ی ئه‌وانه‌ی که‌ ده‌که‌ونه‌ ژێر کاریگه‌رییه‌وه‌ به‌شدارییه‌کی شوێندانه‌ر و ڕوونییان هه‌بێت. 
بڕیاره‌کانی دامه‌زراوه‌ نێوده‌وڵه‌تییه‌ ئابووری و داراییه‌کان له‌ کاتێکدا ده‌ستێوه‌رده‌رانه‌ن، زۆریش نابه‌رپرسانه‌ن و وڵامده‌ر نین. به‌پیی بیرۆکه‌ی سلۆبۆدیان78 جیهانگه‌را نیولیبڕاڵه‌کان به‌شێوه‌یه‌کی چالاکانه‌ به‌دوای پێکهێنانی دامه‌زراوه‌گه‌لی جیهانیی ئابووری بوون تاوه‌کوو بتوانن له‌ وڵامده‌ر بوون و به‌رپرسیارێتییه‌کان خۆ بدزنه‌وه‌ هۆکاره‌که‌شی پێشگیری له‌ ئه‌و ئاژاوه‌ و سه‌رئێشه‌ په‌نگ خواردووه‌یه‌ که‌ ڕه‌نگه‌ کۆمه‌ڵانه‌ی به‌هێزی خه‌ڵکه‌ دیموکراتیکه‌کان سازی بکه‌ن؛ که‌واته‌ ئابووری جیهانی ده‌توانێن له‌ خواستگه‌لی دیسان دابه‌ش کردنه‌وه‌ی یه‌کسانی و عه‌داڵه‌تی کۆمه‌ڵایه‌تی پارێزراو بێت(2018:264). وا ده‌هاته‌ به‌رچاو که‌ ڕێک که‌وتن و پێکهاتنی واشنتۆن79 له‌سه‌ر بنه‌ماگه‌لی ئابوری دروست و ڕێک و پێک بووبێت –واته‌ بازاره‌ ئازاده‌کان و کێبه‌رکێ ئیمکانی ته‌رخان کردنی کاریگه‌ری سه‌رچاوه‌ نایابه‌کان ده‌سته‌به‌ر ده‌کات- و پێشبینیی گه‌شه‌ی ئابوری له‌سه‌ر بنه‌مای ئازادکردنی بازرگانی، سه‌رمایه‌گوازری و ڕه‌وینی سه‌رمایه‌80 ده‌کرد؛ به‌ڵام شکسته‌که‌ی بۆ به‌رهه‌مێنانی گه‌شه‌ و په‌ره‌سه‌ندنی هه‌مه‌ لایه‌نه‌ له‌ زۆربه‌ی وڵاته‌کاندا، گرینگی ڕاڤه‌یه‌کی ئه‌زموونی بۆ هه‌ڵسه‌نگاندنی به‌لاڕێدا ڕۆیشتوویی ئیدۆلۆژیک سه‌باره‌ت به‌ سیاسه‌ته‌ ئابوورییه‌کان ده‌رخست (Rodrik 2015). گۆڕانه‌ ئابوورییه‌کانی چین کێشه‌ جیهانییه‌کانی هه‌ڵقوڵاوی که‌م بوونه‌وه‌ی "کاپیتالیزمی به‌ڕێوبه‌رانه‌"81 یان فۆردیزم82 ڕوون ده‌کاته‌وه‌ که‌ مودیلێکی ده‌وڵه‌تی بۆ به‌ڕێوه‌بردن و سازمان دان دروست کردووه‌؛ هه‌روه‌ها ده‌رکه‌وتنی "کاپتالیزمی نیولیبڕاڵ" یان پۆست فۆردیزم له‌ ڕێگه‌ی "به‌تاڵ کردنی ناوه‌رۆکی" ده‌وڵه‌ته‌وه‌ پێناسه‌ ده‌کرێت واته‌ که‌م کردنه‌وه‌ی تواناکانی سازمان دان و ته‌کووز به‌خشین که‌ هاوته‌ریبه‌‌ له‌گه‌ڵ پڕۆسه‌گه‌لی به‌رهه‌مهێنان به‌شێوه‌ی چه‌م هه‌ڵگر83 که‌ له‌ نێو زنجیره‌ و تۆڕگه‌لی به‌رهه‌مهێناندا لێک جیا بوونه‌ته‌وه‌ و لاوازیی هێزی کاری ناوچه‌ په‌ڕاوێزه‌کان زۆرتر و زۆرتر ده‌بێته‌وه‌ (Dowdle 2016: 207–229). 
له‌ وڵام به‌و کێشه‌ و ئاڵۆزییانه‌ی کاپیتالیزمی هاوچه‌رخ تیوری داڕێژانی ڕه‌خنه‌یی و پۆست کۆلۆنیال جه‌خت له‌سه‌ر ئه‌وه‌ ده‌که‌نه‌وه‌ که‌ هێج ڕێگایه‌ک بۆ گه‌ڕانه‌وه‌ بۆ جیهانی ئه‌فسانه‌ییی ده‌وڵه‌ته‌ ئوتوکراتیکه‌کان یان ده‌وڵه‌ته‌ خودموختار و که‌ ئیمتیازی تایبه‌تی حکومرانی نه‌ریتییان هه‌یه‌؛ نییه‌ (Winter & Chambers-Letson 2015). زاڵێتیی به‌جیهانی بوو ته‌نیا له‌ ڕێگه‌ی به‌جیهانی کردنی بزاڤه‌ کۆمه‌ڵایه‌تی و کرێکارییه‌کان که‌ ده‌خوازن پڕۆسه‌کانی بڕیاردان له‌ هه‌ر دوو ناوه‌نده‌ ناوخۆیی و نێوده‌وڵه‌تییه‌کان پتر دیموکراتیکتر بکه‌نه‌وه‌ ده‌گۆڕدرێ (Chimni 2004). تیوری داڕێژانی ڕه‌خنه‌یی له‌ بانگه‌شه‌که‌یان بۆ پێداچوونه‌وه‌ به‌سه‌ر بنه‌ما ڕێکخه‌ره‌کانی پێوه‌ندی نیوان ئابووری جیهانی و ده‌وڵه‌ته‌ سه‌ربه‌خۆکان بۆ به‌هێز کردنی هێزی ده‌وڵه‌ته‌کان به‌تایبه‌تی ده‌وڵه‌تانی جیهانی سێهه‌م به‌ دژی ناوه‌نده‌ داریی و ئابوورییه‌ نێوده‌وڵه‌تییه‌کان له‌گه‌ڵ لیبڕاڵه‌ هاوچه‌رخه‌کان یه‌ک ده‌گرنه‌وه‌ (Isiksel 2020) و هه‌روه‌ها له‌گه‌ڵ تیوری داڕێژانی کۆماریخوازه‌کانیش که‌ به‌رده‌وام ڕۆڵی ده‌وڵه‌ت له‌ ده‌سته‌به‌ر کردنی ئازادیی یه‌کسانی مرۆیی به‌ گرینگ ده‌زانن یه‌ک ده‌گرنه‌وه‌. به‌پێی بۆچوونی ئادۆم گێتاچو84 "جیهان وه‌ته‌نی پۆست کۆلۆنیاڵ" دان به‌و یه‌کپارچه‌یی و هیرارشییه‌ی که‌ له‌لایه‌ن سیاسه‌تی جیهانی ئیمپراتۆرییه‌کان –مه‌به‌ست حکومه‌ته‌ به‌هێزه‌کانی ئێستایه‌- پێکاتووه‌ ده‌نێن و به‌هێز کردنی ده‌وڵه‌ته‌ ده‌سه‌ڵاتداره‌کان و بڵاو بوونه‌وه‌ی ده‌سه‌ڵاتدارێتی له‌ فیدراسیونه‌ ناوچه‌ییه‌کان و ته‌کووزێکی ئابووریی نێوده‌وڵه‌تی که‌ به‌دوای دیسان دابه‌ش کردنی سه‌رمایه‌ و به‌رژه‌وه‌ندییه‌کانه‌ وه‌کوو دیارده‌یه‌کی سه‌ره‌کی بۆ شه‌ڕ له‌ به‌رانبه‌ر زاڵێتی و دیسان ساز کردنه‌وه‌ی جیهان ده‌بینن (2019:34). 
ڕوانگه‌ و گێڕانه‌وه‌ی ئه‌ورووپا-ته‌وه‌ر له‌ پێشکه‌وتنی شارستانییه‌ت که‌ ده‌وڵه‌ت نه‌ته‌وه‌ وه‌کوو نیشانه‌ی شارستانییه‌ت ده‌ناسێنیت و خه‌ڵکانی خۆجێی به‌ ده‌رکه‌وتنی مودێرنیته‌ ده‌خاته‌ مه‌ترسی له‌نێوچوون؛ هه‌ر بۆیه‌ تیوری دارێژانی سیاسیی سه‌ر به‌ خه‌ڵکانی خۆجێی و ڕه‌سه‌ن هۆکاری خۆیان هه‌یه‌ بۆ ئه‌وه‌ی سه‌باره‌ت به‌ ده‌وڵه‌تی ڤێبێری85 جا له‌ هه‌ر ئاستێکی سازمانی سیاسیدا بێت یه‌کلا و ڕوون نه‌بن و گۆمانی لێ بکه‌ن. هه‌ندێک له‌ تیوری داڕێژانی سیاسیی سه‌ر به‌ خه‌ڵکانی خۆجێیی و ڕه‌سه‌ن گه‌لێکیان مشتومڕ و سه‌رئێشه‌ بۆ دانیشتوانی ده‌وڵه‌ته‌ کۆلنیاله‌کان و ته‌کووزی نێوده‌وڵه‌تی ده‌وڵه‌ت-ته‌وه‌ر دروست کردووه‌. ڕه‌خنه‌ی گڵێن کۆڵتارد له‌ ڕه‌وایی ناسینی سیاسه‌تی لیبڕاڵیی چه‌ند که‌لتوورگه‌رایی ئه‌وه‌ ئاشکرا ده‌کات که‌ شه‌ڕ بۆ ڕه‌وایی و به‌فه‌رمی ناسین ڕه‌نگه‌ به‌ مانای ڕزگاری نه‌بێت به‌ڵکوو سووژه‌کان ده‌خاته‌ سۆبژێکتیڤیته‌ی دانیشتووانی داگیرکراو که‌ له‌لایه‌ن ده‌وڵه‌تی کلۆنیالی نێشته‌جێوه‌ پێشنیار ده‌کرێت (2014). بیرمه‌ندانی دژه‌ داگیرکه‌ر وه‌کوو فرانتز فانۆن86 و کۆلتارد ده‌ڵێن کارگێرانی بنده‌ست پێویسته‌ شه‌ڕ بۆ سازکردنی چوارچێوه‌یه‌کی نوێی له‌ کۆلۆنی ده‌رهاتوو بۆ ڕه‌وایی ناسین که‌ ده‌توانن به‌ نێوی خۆیانه‌وه‌ بێت بکه‌ن و نابێت ته‌نیا به‌دوای به‌ڕه‌وایی و فه‌رمی ناسینی یه‌کسان له‌سه‌ر بنه‌مای پێکهاته‌کانی هێزی داگیرکه‌ر بێت، ئه‌گینا داگیرکراو بۆ دیسان سازکردنه‌وه‌ی خۆیان وه‌کوو خۆ-بڕیارده‌رێکی ڕاسته‌قینه‌ تووشی شکست دێن: واته‌ وه‌کوو ئافرێنه‌ری دۆخه‌کان، بایه‌خه‌کان و مه‌رجه‌کان که‌ ده‌بێت به‌ ڕه‌وا بناسرێت و ئه‌وانیش واته‌ داگیرکراو به‌ فه‌رمی بناسرێت(2014:139). کۆڵتارد ئه‌وه‌ش ده‌زانێت که‌ پڕۆژه‌ی سیاسیی ڕاسانی خه‌ڵکانی خۆجێیی ده‌بێت به‌شێوه‌یه‌کی لێکدانه‌بڕاو پێوه‌ندی به‌ شه‌ڕ بۆ دروست کردنی جێگره‌وه‌یه‌کی سیسته‌مه‌ کۆمه‌ڵایه‌تی و ئابوورییه‌کان له‌به‌رامبه‌ر کاپیتالیزمدا بێت؛ واته‌ بۆ سه‌رکه‌وتنی ڕاسانی خه‌ڵکانی خۆجێیی ده‌بێت "کاپتالیزم بمرێت" (2014: 173). سیاسه‌تی خه‌ڵکی خۆجێیی له‌مه‌ڕ ڕه‌ت کردنه‌وه‌ی ده‌وڵه‌تگه‌رایی و کاپیتالیزم (Simpson2014) جه‌خت له‌سه‌ر ئه‌وه‌ ده‌که‌نه‌وه‌ که‌ شه‌ڕ بۆ ڕه‌وا ناسینی مرۆڤایه‌تی خۆجێیی له‌ دۆخی مودیرنیته‌ی کاپیتالیستی ڕادیکاڵ پێویستی به‌ گۆڕانێکی پێکهاته‌یی ڕادیکاڵ له‌مه‌ڕ ته‌کووزی جیهانییه‌(Lu 2017 and 2019). 
3. ئه‌نجام 
ئامانجی زۆربه‌ی تیوری داڕێژانی نۆرماتیڤ سه‌باره‌ت ناوه‌نده‌ جیهانییه‌کان وعه‌داڵه‌تی جیهانی ئه‌وه‌یه‌ له‌وه‌ بکۆڵینه‌وه‌ که‌ ئایا حکومه‌تێکی جیهانی بۆ ده‌سته‌به‌ر کردنی ئاواته‌کانی مرۆڤ بۆ عه‌داڵه‌ت، گشتگیر بوون، پێوه‌ندی سه‌رکه‌وتووانه‌ له‌نێوان که‌س و گروپه‌ جیاوازه‌کاندا که‌ کۆمه‌ڵگایه‌کی هاوبه‌شی ئه‌خلاقیی مرۆیی له‌خۆ ده‌گرێت باشه‌، پێویسته‌ و مومکینه‌ یان نا؟ هه‌ندێک له‌سه‌ر ئه‌و بڕوایه‌ن که‌ بیرۆکه‌ی حکومه‌تی جیهانی خۆی له‌ خۆیدا پاڕادۆکسی تێدایه‌: کاتێک دۆخێکی گونجاو بۆ دامه‌زرانی فۆڕمێکی باش له‌ حکومه‌تی جیهانی هه‌یه‌ - واته‌ حکومه‌تێک که‌ گه‌ره‌نتی ته‌ناهی مرۆیی له‌گه‌ڵ ئازادی تاکه‌که‌سی ده‌کات، ژینگه‌ ده‌پارێزێت و ئاستی عه‌داڵه‌تی کۆمه‌ڵایه‌تیی جیهانی به‌رز ده‌کاته‌وه‌- چیتر وه‌ها حکومه‌تێک پێویست نابێت (Nielsen 1988: 276). کاتێک حکومه‌ته‌کان به‌تایبه‌تی حکومه‌ته‌ به‌هێزه‌کان ده‌خوازن هێزی خۆیان بۆ دروست کردنی تۆڕێک له‌ حکومه‌ته‌کان ته‌رخان بکه‌ن که‌ ئاستی ئاشتی جیهانی به‌رز بکاته‌وه و پارێزگاری له‌ ژینگه‌ و عه‌داڵه‌ت بکات و هه‌روه‌ها ئه‌و حکومه‌تانه‌ ده‌خوازن هه‌ندێک له‌ مافه‌ نه‌ریتییه‌کانی خۆیان له‌مه‌ڕ حکومرانی بده‌ن به‌ ناوه‌نده‌ سه‌روو نه‌ته‌وه‌ییه‌کان - له‌ بواره‌ جیاوازه‌کانی وه‌کوو به‌کارهێنانی هێزی سه‌ربازی، به‌ڕێوه‌به‌ری و پاراستنی ژێنگه‌ و سه‌رچاوه‌ سروشتییه‌کان و دابه‌ش کردنی داراییه‌کان-؛ چیتر ده‌سه‌ڵاتێکی سیاسی جیهانی وه‌کوو شتێکی پێویست نایه‌ته‌ به‌رچاو به‌پێچه‌وانه‌وه‌ وه‌کوو شتیکی ناپێویست و بێ‌که‌ڵک دێته‌ به‌رچاو. له‌گه‌ڵ ئه‌وه‌شدا ئه‌لکساندێر وێنت ده‌ڵێت دۆخی کۆتایی سه‌قامگیری په‌ره‌سه‌ندی ته‌کووزی جیهانی پێویستی به‌وه‌یه‌ -ئه‌گه‌ر بڕیار بێت وه‌ها دۆخێک گه‌شه‌ بکات- که‌ له‌ فۆڕمێکی ده‌وڵه‌تی جیهانیدا به‌دامه‌زراوه‌یی بکرێت که‌ بتوانێت "ته‌نیا خۆی ڕه‌وایی جیهانی بۆ به‌کارهێنانی توندووتیژی سازماندراوی هه‌بێت" (1988: 491)؛ له‌م حاڵه‌ته‌دا میکانیزمه‌ جێ‌به‌جێ‌کاره‌کان شتانێکی زیادی نین چونکه‌ هه‌رده‌م ئه‌گه‌ری توندووتیژی له‌لایه‌ن ده‌وڵه‌تان و گروپگه‌لی یاساشکێنه‌وه‌ هه‌یه‌. له‌م باره‌یه‌وه‌ فه‌یله‌سوفی سویدی تۆربیرۆن تانسیۆ87 ده‌ڵێت نه‌ هاوکاریی چه‌ند لایه‌نه‌ی خۆویستانه‌ له‌ دۆخی ئانارشیدا و نه‌ ڕێکخستنی تێکه‌ڵاو له‌ "هاوبه‌ش کردنی ده‌سه‌ڵات له‌نێوان حکومه‌تێکی جیهانی و ده‌وڵه‌ت نه‌ته‌وه‌کاندا" ناتوانێت بۆ چاره‌سه‌ری کێشه‌ هاوچه‌رخه‌کانی بواری ته‌ناهی مرۆیی، عه‌داڵه‌تی جیهانی و ژینگه‌ چاره‌سه‌ر بکات (125-122: 2008). تانسیۆ ده‌ڵێت له‌و جێگایه‌وه‌ ده‌سه‌ڵات ناتوانێت دابه‌ش بێط، ده‌ڵه‌تی جیهانی ده‌بێت ببێته‌ سه‌رچاوه‌ی کۆتایی بڕیاردان له‌م باره‌یه‌وه‌ به‌سه‌ر ده‌وڵه‌ت نه‌ته‌وه‌کاندا سه‌باره‌ت به‌ پرسه‌ یاساییه‌کان زاڵ بێت و له‌وان سه‌رتر بێت. " ئه‌گه‌ر سه‌رچاوه‌ی ناوه‌ندی ده‌سه‌ڵات پشتیوانییه‌کی بۆ ئه‌و بڕیارانه‌ی که‌ سه‌باره‌ت به‌ کێشه‌رکان ده‌یدا نه‌یبێت، ئه‌وه‌ سیسته‌می ده‌وڵه‌ته‌کان بۆ دۆخی سرووشتی ده‌گه‌ڕێته‌وه‌ (6-125: 2008).
به‌و حاڵه‌وه‌ له‌ ڕوانگه‌ی ڕه‌خنه‌یی و پۆست کۆلۆنیال دۆخی سروشتی به‌ خاڵی سه‌رچاوه‌یی زۆر یه‌ک له‌ تیورییه‌کانی پێوه‌ندی نێوده‌وڵه‌تی داده‌نین که‌ به‌شێوه‌یه‌کی نۆرماتیڤ ئه‌فسانه‌یه‌کی ناڕوونه‌ و هیرارشیی زاڵێتی پێکهاته‌یی که‌ به‌سه‌ر گه‌شه‌ و گۆڕانه‌کانی ته‌کووزی جیهانیدا باڵی کێشاوه‌ په‌رده‌پۆش ده‌کات (Jahn 2000; Lu 2017: 120). تیوری داڕێژانی ڕه‌خنه‌یی و پۆست کۆلنیاڵ له‌ زۆربه‌ی کاتدا له‌گه‌ڵ تیوریسینه‌ نۆرماتیڤه‌کاندا سه‌باره‌ت به‌ که‌ڵکه‌ڵه‌ و ده‌روه‌ستییه‌کانیان له‌مه‌ڕ پرسه‌ ئه‌خلاقییه‌کان له‌ یه‌ک به‌ره‌ دان (Kohn2013)؛ -پرسگه‌لێکی ئه‌خلاقی وه‌کوو عه‌داڵه‌ت، یه‌کسانی، ئازادی، زاڵ نه‌بوون- به‌ڵام تیورییه‌کانیان جه‌خت له‌سه‌ر ئه‌رکێکی لێک‌که‌ره‌وه‌یی88 بۆ ڕاڤه‌ی هۆکار و تایبه‌تمه‌ندییه‌کانی گۆڕان و به‌ره‌وپێشچوونه‌ دامه‌زراوه‌یی و پێکهاته‌ییه‌کان  ده‌کات و هه‌روه‌ها ئه‌و پڕۆسه‌ و دۆخه‌ جیهانییه‌که‌ ده‌بێته‌ هۆی ده‌سته‌به‌ر بوونی به‌ره‌وپێشچوونه‌کان له‌به‌ر چاو ده‌گرێت. ئه‌وان ته‌کووزی هاوچه‌رخی نێوده‌وڵه‌تی به‌تایبه‌تمه‌ندیگه‌لێکی وه‌کوو نایه‌کسانی و جیاوازییه‌کانییه‌وه‌ نیشانه‌ ده‌که‌ن واته‌ ئه‌و نایه‌کسانی و جیاوازییه‌ی که‌ به‌رهه‌می ناعه‌داڵه‌تییه‌کی مێژوویی و پێکهاته‌ییه‌ که‌ له‌سه‌ر بنه‌مای ڕه‌گه‌ز، چین و نه‌ته‌وه‌یه و له‌ خزمه‌تی به‌رژه‌وه‌ندی و کارکردێکی دیاری کراو دایه‌ واته‌ ئه‌و به‌رژه‌وه‌ندی و کارکرده‌ی که‌ شته‌کان ئاسایی و سرووشتی ده‌کاته‌وه‌؛ لایه‌نێک توانا ده‌کاته‌وه‌، سه‌رکوت ده‌کات و شته‌کان لێڵ و ناڕوون ده‌کات. له‌ ساڵه‌کانی 2020 و 2021دا که‌ جیهان به‌هۆی نایه‌کسانییه‌ قووڵه‌ پێکهاتییه‌کان له‌بواری سیاسی، ئابووری و کۆمه‌ڵایه‌تی دابه‌ش و پارچه‌ پارچه‌ بووه‌ و ڕووبه‌ڕووی دۆخی پاندمیک (کرۆنا)، کریزه‌ ئابوورییه‌کان و گۆڕانه‌ ماڵوێرانکه‌ره‌کانی ژینگه‌ بووه‌ته‌وه‌، پرسیارگه‌لێکی وه‌کوو تێگه‌یشتن و هه‌ستی چ که‌سانێک له‌ کۆمه‌ڵگای جیهانی و پێداویستییه جیهانییه‌کانی چ که‌سانێک ئه‌جێندا و ته‌کووزی سیاسیی جیهانی پێناسه‌ ده‌کات؛ پتر له‌ هه‌موو کاتێک به‌رچاوتر و زه‌قتر بووه‌ته‌وه‌. 

